
«የኢትዮጵያ ሕልውና 
እና ልዕልና ከቀይ ባህር 

ጋር የተሳሰረ ነው»
- ጠቅላይ ሚኒስትር ዐቢይ አሕመድ (ዶ/ር)

ገጽ 4

እስማኤል አረቦ  

አዲስ አበባ፡- ኢትዮጵያ በቀይ ባህርና በዓባይ ተፋሰስ 
መሀል እንደመገኘቷ ከቀይ ባህር ሆነ ከዓባይ  ከሚገኙ 
ጥቅሞች ተጋሪ ለመሆን ጥረት ማድረጓ ተፈጥሯዊ ነው 
ሲሉ በውጭ ጉዳይ ኢንስቲትዩት መሪ ተመራማሪ እና 
የእስያ እና  ፓስፊክ ጉዳዮች ዳይሬክተር ጄኔራል ዶክተር 
ዳር እስከዳር ታዬ  ገለጹ።  

ዶክተር ዳር እስከዳር ታዬ ለኢትዮጵያ ፕሬስ ድርጅት 
እንዳብራሩት፤ የለውጡ መንግሥት ካከናወናቸው ታላላቅ 
ተግባራት አንዱ ኢትዮጵያ በቀይ ባህር ላይ የነበራትን 

‹‹ኢትዮጵያ በዓባይ እና በቀይ ባህር ላይ ያላትን 
ጥቅም ለማረጋገጥ ጥረት ማድረጓ ተፈጥሯዊ ነው 

- ዶክተር ዳር እስከዳር ታዬ
በውጭ ጉዳይ ኢንስቲትዩት መሪ ተመራማሪ

‹‹ኢትዮጵያ በዓባይ ... ወደ ገጽ 4 ዞሯል

የሀገር ... ወደ ገጽ 4 ዞሯል

ጌትነት ምህረቴ

በአንድነት ፓርክ ግቢ ውስጥ በሚገኘው ሰፊው 
የግብር አዳራሽ ከፍተኛ ግብር ከፋይ ድርጅቶች 
ታድመዋል።   ከእነዚህ ውስጥ 50 ግብር ከፋዮች 
በፕላቲኒዬም፣ 150 ግብር ከፋዮች በወርቅ፣ 300 በብር 
ደረጃ ምስጋናና ዕውቅና ተሰጥቷቸዋል።   ድርጅቶቹ 
ከፍተኛ ግብር ከፋይ የሆኑና በሕግ ተገዥነታቸው 
የተመረጡ መሆናቸው  ነው የተገለጸው።  

«በአምስት ኩባንያዎቻችን የእውቅናና የምስጋና 
ሽልማት አግኝተናል።   በናሽናል ሲሚንት ኩባንያችን 
የፕላቲኒዬም፣ በቀሪዎቹ አራት ኩባንያዎች የወርቅና የብር 
ተሸላሚ ነን» የሚሉት ኩባንያውን ወክለው የተገኙት 
አቶ ፍጹም ንጉሴ፤ በሕግ ተገዥነታቸውና ከፍተኛ ግብር 
በመክፈላቸው እውቅና ማግኘታቸው እንዳስደሰታቸው 
ገልጸውልናል።  

ኩባንያዎቻቸው በ2015 በጀት ዓመት በተለያዩ 
የታክስ አርዕስቶች ከአንድ ቢሊዮን ብር በላይ ለሀገር 
ግብር መክፈላቸውን አውስተው፤ ለኢትዮጵያ ሀገራችን 

የሀገር 

-መንግሥት ኮሙኒኬሽን

“በአማራ ክልል አልፎ አልፎ የሚያጋጥሙ የጸጥታ ችግሮችን ለመፍታት እየተሰራ ነው”

ዘላለም ግዛው   

አዲስ አበባ:- ከሠላም ወዳዱ ማኅበረሰብ ጋር 
በመሆን በአማራ ክልል አንዳንድ ቦታዎች ላይ አልፎ 

አልፎ የሚያጋጥሙ የጸጥታ ችግሮችን ለመፍታት 
እየተሠራ መሆኑን የመንግሥት ኮሙኒኬሽን አገልግሎት 
ሚኒስትር ዴኤታ ሰላማዊት ካሣ ገለጹ።  

“በአማራ ክልል ... ወደ ገጽ 4 ዞሯል

ዜና

ፍሬሕይወት አወቀ

አዲስ አበባ፡- በ2015/16 የምርት ዘመን በክልሉ 
በበልግና በመኸር ምርት ዘመን ከ85 ሚሊዮን ኩንታል 
በላይ ምርት እንደሚገኝ የደቡብ ምዕራብ ኢትዮጵያ 
ሕዝቦች ክልል የግብርና ቢሮ ምክትል ኃላፊና የእርሻ 
ዘርፍ ኃላፊ አቶ አሸናፊ ክንፉ ገለጹ።  

ምክትል ቢሮ ኃላፊው ለኢትዮጵያ ፕሬስ ድርጅት 
እንደገለጹት፤ በ2015/16 የምርት ዘመን በበልግና 
በመኸር ወቅቶች ከአዝዕርትና ከአትክልትና ፍራፍሬ 
ምርት በአጠቃላይ ከ85 ሚሊዮን ኩንታል በላይ ምርት 
ይጠበቃል።  

የደቡብ ምዕራብ ኢትዮጵያ ሕዝቦች ክልል በ2015/16 
ዓ.ም የመኸር ወቅት አጠቃላይ 323 ሺ 294 ሄክታር 
መሬት በአዝርዕት ሰብሎች ለማልማት አቅዶ ሲሠራ 
ቆይቷል ያሉት ምክትል ቢሮ ኃላፊው፤  322 ሺ 911 
ሄክታር መሬት በዘር መሸፈን እንደተቻለና ከዚህም ሰባት 
ሚሊዮን ኩንታል ምርት እንደሚገኝ ነው የተናገሩት።   

በበልግ ወቅትም እንዲሁ በክልሉ ሰፊ ማሳ በዘር 
የተሸፈነ መሆኑን የገለጹት ኃላፊው፤ 325 ሺ 556 ሄክታር 
መሬት በዘር መሸፈን እንደተቻለ ተናግረዋል።   ይህም 
በመኸር ወቅት ከተዘራው ምርት ጋር ሲደመር በአጠቃላይ 
650 ሺ ሄክታር አካባቢ የሚደርስ ማሳ በአዝርዕት ሰብል 
ብቻ መሸፈን እንደቻለ አመላክተዋል።  

በበልግ ወቅት ከተመረተው ምርት 11 ነጥብ ሦስት 
ሚሊዮን ኩንታል ምርት ይገኛል ተብሎ የሚጠበቅ 
መሆኑን የገለጹ የቢሮ ኃላፊው፤ በመኸር ወቅት 
ከሚጠበቀው ሰባት ሚሊዮን ኩንታል ምርት ጋር በድምሩ 

በክልሉ፤ በ2015/16 የምርት ዘመን ከ85 ሚሊዮን 
ኩንታል በላይ ምርት ይጠበቃል

ከ18 ሚሊዮን ኩንታል በላይ የአዝርዕት ምርት ይገኛል 
ብለዋል።   

የሆልቲካልቸርና ቋሚ ሰብሎችን ጨምሮ በበልግና 
በመኸር ወቅቶች በሰብል የተሸፈነው መሬት ወደ ዘጠኝ 
መቶ ሺ ሄክታር መሬት ይደርሳል ያሉት ምክትል ቢሮ 
ኃላፊው፤ በዚህም በክልሉ አጠቃላይ በአዝርዕት ሰብሎችና 
በሆልቲካልቸር ምርቶች ጭምር በዓመት እስከ ዘጠኝ 
መቶ ሺ ሄክታር መሬት የሚሸፈን እንደሆነ ገልጸዋል።   
በመሆኑም ክልሉ በአዝርዕት ሰብሎችና በሆልቲካልቸር 
ምርቶች ከ85 ሚሊዮን ኩንታል በላይ ምርት በሁለቱ 
ወቅቶች መሰብሰብ እንደሚችል አመላክተዋል።   

በክልሉ በመኸር ወቅት በዋናነት 10 ሺ ኩንታል 

ምርጥ ዘር ለማቅረብ አቅዶ የተመሰከረለት ዘርና ምርጥ 
ዘር በድምሩ 15 ሺ 765 ኩንታል ምርት ጥቅም ላይ 
እንዲውል ተደርጓል ያሉት ኃላፊው፤ በተያያዘም 36 ሺ 
356 ሄክታር መሬት የሚሸፍን የአፈር ማዳበሪያ ጥቅም 
ላይ መዋሉንም ተናግረዋል።   

እሳቸው እንዳሉት፤ በክልል በማሳ ሽፋን ከዕቅድ 
በላይ መሄድ የሚችልበት ዕድል የነበረው ቢሆንም በወርሃ 
ነሐሴ ዝናብ የተቋረጠ በመሆኑ በተገቢው መንገድ ዘር 
መዝራት እንዳልተቻለ አስታውሰው፤ በዝናቡ መቋረጥ 
ምክንያት ከተዘሩት ሰብሎች ውስጥ ስምንት ሺ ሄክታር 
ያህሉ መበላሸቱንና በሌላ ሰብል እንዲተካ መደረጉንም 
አመላክተዋል።   

አመለወርቅ ከበደ

አዲስ አበባ፡- በከተማዋ የተገኘውን አንጻራዊ ሠላም 
ይበልጥ ለማጎልበት እየተሠራ መሆኑን የደብረብርሃን 
ከተማ አስተዳደር አስታወቀ።   

የደብረብርሃን ከተማ አስተዳደር ተቀዳሚ 
ምክትል ከንቲባ አቶ በድሉ ውብሸት ለኢትዮጵያ ፕሬስ 
ድርጅት እንደገለጹት፤ የከተማዋን ሠላም ለማጠናከር 
አቅጣጫዎችን በማስቀመጥ ወደ ትግበራ ተገብቷል።  

የተገኘውን ሠላም ተከትሎ የመንግሥትና የግል 
ተቋማት አገልግሎት እየሰጡ መሆኑን የተናገሩት አቶ 
በድሉ፤ ሠላምን ከማጠናከር አንጻር ከኅብረተሰቡና 
ከሚመለከታቸው አካላት ጋር ሰፊ ውይይቶች 
መካሄዳቸውን አስታውቀዋል።

ኅብረተሰቡ የራሱን ሠላም በራሱ እንዲጠብቅ 
ለማድረግ ጠንካራ ሥራ በመሠራት ላይ ይገኛል።   
በተካሄደው ውይይት ማኅበረሰቡ በአካባቢው ለሚፈጠሩ  
ችግሮች ዘብ እንዲቆም አቅጣጫ የተቀመጠ ሲሆን፤ በጉዳዩ 
ላይ መግባባት እንደተደረሰ አስረድተዋል።  

በደብረብርሃን ከተማ በተገኘው ሠላም አማካኝነት 
የመሠረታዊ ፍጆታ አቅርቦትና ሌሎች አገልግሎቶች በተሻለ 
ሁኔታ ለኅብረተሰቡ እየቀረቡ ይገኛል ሲሉ አስረድተዋል። 

ሠላምን ከማጎልበት አንጻር ከተማዋን የሠላም 
ተምሳሌት ለማድረግና የኢንቨስትመንት እንቅስቃሴውን 
የተሳለጠ ለማድረግ ኅብረተሰቡ ችግሮች በሚፈጠሩበት 
ወቅት ከሚመለከታቸው የመንግሥት ኃላፊዎች ጋር 
በቅርበት ሊሠራ እንደሚገባ አስገንዝበዋል።

አቶ በድሉ እንደተናገሩት፤ ከማኅበረሰቡ ጋር በተደረጉ 
ሰፊ ውይይቶች አሉ የሚባሉ የመልካም አስተዳደር ችግሮች 
በጋራ ለመፍታት አሳታፊ ሥራ እንደሚያስፈልግ ታምኗል። 

ከዚህ ባለፈ ከሕዝብ ጋር ይበልጥ በቅርበት የሚሠሩና 
በሥነ-ምግባር የታነጹ የሥራ ኃላፊዎችን የማደራጀት ሥራ 
ተሠርቷል ብለዋል።   

የተገኘውን ሠላም መነሻ በማድረግ በ2016 ዓ.ም 
የሚከናወኑ ፕሮጀክቶችን ለኅብረተሰቡ በማቅረብ 
ውይይት ተደርጓል።   

በልማት ሥራዎች ላይ ከእቅድ ጀምሮ ማኅበረሰቡ 
እንዲሳተፍ ተደርጓል ያሉት ተቀዳሚ ከንቲባው፤ 
ከሚጀመሩ ፕሮጄክቶች መካከል በዓለም ባንክ የሚሠሩ 
የተለያዩ የመሠረተ ልማት ፕሮጀክቶች መኖራቸውን 
አንስተዋል።  

ተቀዳሚ ከንቲባው እንደገለጹት፤ በኅብረተሰቡ ዘንድ 
ዋና ችግር የሆኑትን የኑሮ ወድነት፤ የሥራ አጥነት እና የሕገ-
ወጥነት ችግሮችን ለመፍታት ጥረት ይደረጋል።

ሠላሙን በማስጠበቅ የሥራ ዕድልን ከመፍጠር አኳያ 
በአካባቢው የሚገኙ የተፈጥሮ ሀብቶችን በመጠቀም 
ትኩረት ተሰጥቶ እየተሠራ ይገኛል ሲሉ ተናግረዋል።   

የኑሮ ውድነትን ለማረጋጋት የረጅምና የአጭር 
ጊዜ እቅዶች የተቀመጡ ሲሆን፤ በአጭር ጊዜ እቅድ 
የተቀመጠው የኅብረት ሥራ ማኅበራትን ማስፋት እንደሆነ 
ገልጸዋል።  

ለዚህም የምርት አቅርቦቱን በስፋት ለማዳረስ ሀብት 
የማሰባሰብ ተግባር እየተከናወነ ይገኛል ሲሉ አስረድተዋል።  

የባለፈው ዓመትን አፈጻጸም ግምገማ በማካሄድ 
በዘንድሮ ዓመት ዕቅዶችን ለማከናወን የሚያስችል ሥራ 
እየተከናወነ መሆኑን ጠቁመዋል።

እየተሠሩ ባሉ ሥራዎች ጥሩ የሚባል ውጤት እየታየ 
ነው።   ከአገልግሎት አሰጣጥ አንጻር ከኅብረተሰቡ ዘንድ 
ጥሩ ምላሽ እየተሰጠ እንደሆነ የተናገሩት አቶ በድሉ፤ 
በቀጣይም ሠላምን በማስጠበቅ የሚከናወኑ የአገልግሎትና 
የልማት ሥራዎች ተጠናክረው እንደሚቀጥሉ ገልጸዋል።  

መሰከረም ሰይፉ 

አዲስ አበባ፡- የጀጎል ቅርስ ዙሪያን ለጎብኚዎች 
ምቹ ለማድረግ ማልማትና ጽዱ የማድረግ ሥራዎች 
በመሠራታቸው የቱሪዝም ፍሰቱ ላይ መነቃቃት መፈጠሩን  
የሐረሪ ክልል ባህል ቅርስና ቱሪዝም ቢሮ አስታወቀ።   

በሐረሪ ክልል ቅርስ ባህልና ቱሪዝም የቅርስ 
ዳይሬክቶሬት የቅርስ ባለሙያ መሐመድ ማህዲ 
እንደገለጹት፤ ቀደም ሲል የጀጎል ግንብ ዙሪያው 
ከፍተኛ የሆነ የፍሳሽ ልቀትና ሕገወጥ የመሬት ወረራ 
የሚስተዋልበት አካባቢ በመሆኑ ቅርሱ አሳሳቢ ደረጃ 
ላይ ይገኝ ነበር።   ችግሩን ለመፍታትም ሕዝባዊ ንቅናቄ 
ተካሂዶ የቅርሱ ዙሪያ ለቱሪስት ምቹና ማራኪ በሚሆን 
ምልኩ መሥራት ተችሏል።   

አቶ መሐመድ ቅርሱን ተለጥፈው የተሠሩ ቤቶች 
በቅርሱ ላይ ጉዳት በማድረሳቸው ልየታ ተደርጎ እርምጃ 
የተወሰደ መሆኑን ጠቁመው፤  ሥራው ሙሉ በሙሉ 
ባለመጠናቀቁ  እነሱን የመለየትና የማስነሳት ሥራ እየተሠራ 
ይገኛል ብለዋል።   

የጀጎል ግንብ ዕድሜ ጠገብ በመሆኑ በዝናብና 
በሌሎች ምክንያቶች ጉዳት የደረሰበት ቦታዎች 
መኖራቸውን ገልጸው፤ ይህን ጉዳት የደረሰበትን የግንቡ 
ውስን አካባቢዎች በዘንድሮ በጀት ዓመት የመጠገንና 
የማጠናከር ሥራ እንደሚሠራ ተናግረዋል።    

ቅርሱን ለማዳን በተደረገው ንቅናቄም የቆሻሻ መጣያ 
ሆኖ የነበረውን  የግንቡ ዙሪያ አረንጓዴ በሆነ መልኩ 
መሠራቱ   ዙሪያውን ብቻ ሊጎበኙ የሚመጡ ሰዎች 
መበራከታቸውንና  የአካባቢው ማኅበረሰብ ለተለያዩ 
ፕሮግራሞች ተመራጭ እንዲያደርጉት አስችሏል ነው 
ያሉት።    

በሐረሪ ክልል ባህል፣ ቅርስና ቱሪዝም የቱሪዝም  
ዳይሬክተር  ሳሚ አብዱልዋሲ ሐረሪ ክልል  የሚዳሰስና 
የማይዳሰስ በርካታ ቅርሶች ቢኖሯትም  የጀጎል ግንብ 
በብዙዎች ዘንድ ይመረጣል ብለዋል።   

ባለፉት ዓመታት የቱሪዝም ፍሰቱ የቀዘቀዘበት ሁኔታ 
የነበረ ቢሆንም የጀጎል ግንብን ዙሪያውን ለጎብኚዎች ምቹ 
ለማድረግ ንቅናቄ ተጀምሮ መሠራቱ  የቱሪዝም ፍሰቱ ላይ 
መነቃቃቶች እታዩ መሆናቸውን ገልጸዋል።   

ለዚህም ከባለፉት ዓመታት ጋር ሲነጻጸር በውጭ 
ጎብኚዎች ላይ  125 በመቶ በላይ መሻሻል የታየ ሲሆን 
በሀገር ውስጥ ጎብኚዎች 24 በመቶ ጭማሪ አሳይቷል 
ብለዋል።   

በከተማዋ የተገኘውን 
አንጻራዊውን ሠላም ይበልጥ 

ለማጎልበት እየተሠራ ነው

አቶ በድሉ ውብሸት

የጀጎል ቅርስ ለጎብኚዎች ምቹ በመደረጉ በቱሪዝም ፍሰቱ ላይ መነቃቃት ፈጥሯል

ለዚህም  ምክንያቱ ክልሉ በመጪው 10 ዓመት ውስጥ 
የክልሉን በጀት 50 በመቶ በቱሪዝም ለመሸፈን በማቀዱና 
ለዚህም ሐረርን የማስተዋወቅና መዳረሻዎችን ውብና ጽዱ 
ለማድረግ ሥራዎች  መጀመራቸውን ተናግረዋል።  

ዳይሬክተሩ በቀጣይ ሐረርን ዓለም አቀፍ የቱሪስት 
መዳረሻ ለማድረግ ብራንድ የመሥራት፣ አስጎብኚዎችን 
የማስተሳሰርና ሐረርን የማስተዋወቅ ሥራ እየተሠራ ነው 
ብለዋል።  

እንደ አቶ ሳሚ ገለጻ፤  የጀጎል ግንብ  ሰዎች በዙሪያው 
የዕለት ተዕለተ እንቅስቃሴዎች የሚያደርጉበት በመሆኑ 
በዓለም ላይ ሕይወት ያለው ቅርስ ሆኖ ይታያል።   በዚህም 
በርካቶች ለመጎብኘት ተመራጭ ያደርጉታል።   

ቅርሱ  በዩኔስኮ የተመዘገበና ዓለም አቀፍ ቅርስ 
እንደመሆኑ ከትውልድ ትውልድ ሲሸጋገር መጥቷልና 
ቅርሱን ተንከባክቦ ለትውልድ ማስተላለፍ የሁሉም 
ኃላፊነት መሆኑን አመልክተዋል።   

አቶ አሸናፊ ክንፉ

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• እስማኤል አረቦ
• ቦጋለ አበበ

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው። በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም። 

ማከፋፈያ :- ስልክ ቁጥር - 011-157-02-70 ወደ ገጽ 5 ዞሯል

የአስራ ሁለተኛ ክፍል ብሔራዊ ፈተና ውጤት አሁንም  ብዙዎችን እያስደነገጠና እያሳዘነ ያለ ሀገራዊ 
አጀንዳ ሆኖ ቀጥሏል። ከአስደንጋጭና አሳሳቢነቱ ባሻገር ያለው እውነታ ግን ከሁሉም በላይ በትምህርት 
ዙሪያ ያለው  ስብራት የቱን ያህል የከፋና ብዙ መስራት የሚጠይቅ  አንደሆነ በግልፅ ያመላከተ መሆኑ 
ነው። 

በተለይ ላለፉት ሶስስት አስርት  ዓመታት የሀገሪቱን የትምህርት ዘርፍ  ሲከታተል ለነበረ  ዜጋ ጉዳዩ 
ብዙም አዲስ ላይሆንበት፤ ላያስደነግጠውና  ላያሳዝነው ይችላል። ዛሬ ላይ  ችግሩ  በግልጽ ከመነገሩ  
ውጪ በየወቅቱ ችግሩ  ምን ያህል እየገነገነ  እንደሄድ በአደባባዮች ሳይቀር ብዙ ተብሎበታል። 

በተለይም በትምህርቱ ዘርፍ  በቋንቋ  ክህሎትና  በሂሳብ  ትምህርት  እንደ ሀገር የእውቀት ክፍተት 
መፈጠር ከተጀመረ ረጅም ጊዜ ተቆጥሯል። በትምህርት መስክ ከተደራሽነት ውጪ  በጥራት ረገድ 
የተጀመረው የቁልቁለት ጉዞ ከንጉሱ ዘመን በኋላ በግልጽ እየታየ፤ በደርግ በተለይም በኢህአዴግ ዘመን   
እየተባባሰ መምጣቱ  የአደባባይ ሚስጥር ነው። 

በመሰረቱ  ዛሬ የአስራ ሁለተኛ ክፍል መልቀቂያ ፈተና የወሰዱ ልጆች ላስመዘገቡት  አሳፋሪ ውጤት 
ከዛሬ አስራ ሁለት ዓመት ጀምሮ ያለው የትምህርት ዘርፍ ጉዞቸው ዋንኛ ተጠቃሽ ምክንያት  ስለመሆኑ  
አፍ ሞልቶ ለመናገር የሚከብድ  አይደለም። ምክንያቱም ውጤቱ የመጡበት መንገድ ፍሬ ነው። 

በርግጥ  ውጤቱ  በተማሪዎችና  በተማሪዎች ቤተሰብ ላይ  ሊፈጥር የሚችለው ሀዘን፣  ድንጋጤ 
እና  ጭንቀት  ከፍ ያለ ቢሆንም፤ እንደሀገር  በዘርፉ የተፈጠረው ስብራት ግን ከሁሉም  በላይ የተሻለች 
ሀገር ለመፍጠር  እየተደረገ ባለው ጥረት ላይ ሊያሳድር የሚችለው አሉታዊ ተጽእኖ   በቀላሉ ሊታሰብ 
የሚችል አይደለም።

ችግሩ የተፈታኝ ተማሪዎችን ብቻ ሳይሆን   በአጠቃለይ በትምህርት ዘርፍ የተሳተፉ የመንግስትም 
ይሁን የግል ዘርፍ ባለ ድርሻ አካላትን የሚያካትት ነው።  ችግሩ የሚገባውን  ያህል  በቂ ትኩረት 
ካልተሰጠው  ዘንድሮ  ወደ ትምህርት ቤት በሄዱና  እያስተማሩ ባሉ  ተማሪዎች ላይ ዳግም ላለመከሰቱ 
ምንም ማስተማመኛ  ሊኖር አይችልም። 

ይሄ መሰል ስር የያዘ ችግር ደግሞ በአንድ ወገን ጥረት የሚፈታ ሳይሆን የሁሉንም ባለድርሻ 
አካላት ተሳትፎ አንዲሁም የሕዝብን አይንና ጆሮ የሚጠይቅ ነው። በተለይም ከመንግስት/ከትምህርት 
ሚኒስቴር/ብዙ ይጠበቃል። ችግሩን በግልጽ ለአደባባይ እንዳበቃው ሁሉ፤ ችግሩን ለመፍታት  ጠንካራ 
እርምጃዎችን በተጨባጭ መውሰድ ይጠበቅበታል።

በተለይም ሚኒስትር መስሪያ ቤቱ በዓመታት ውስጥ እየገነገነ የመጣውን፤ በዓመታት ውስጥ በሂደት 
እንደመጣ በሂደት ሊቀረፍ የሚችለውን፤ የትምህርት ጥራት ጉዳይ ለማከም እየሄደበት ያለው የሚበረታታ 
መንገድ እና ቁርጠኝነት  አጠናከሮ ሊቀጥልበት ይገባል።  

በመሰረቱ  ዘመናዊ ትምህርት በኢትዮጵያ ከተጀመረ አንስቶ  የትምህርት ፋይዳ አምብዛም 
የማይታያቸው አባቶችና እናቶች ምንም ሳይማሩ በጣታቸው እየፈረሙ ስንት ምሁራን ባፈሩበት ሀገር  
በዚህ የተማረና ትምህርት ቤት በበዘባት ዘመን ይህ ውጤት መመዝገቡ  ሁላችንንም አንገት የሚያስደፋ 
ነው። 

እንደ ትምህርት ተቋም አስራ ሁለት ዓመት ካስተማርናቸው  ተማሪዎች፤ 3ነጥብ 2 ከመቶ 
የሚያልፉበት ሀገራዊ እውነታ እየተስተዋለ ባለበት ሁኔታ፤ በውጤቱ ማዘን፣  መደንገጥና እና  መጨነቅ፤ 
ከዛም በላይ መሸማቀቅ ያለባቸው ተማሪዎች  እና  ወላጆቻች ብቻ  ሳይሆኑ የትምህርት ተቋማቱንና 
እነሱን የሚቆጣጠሯቸውን አካላት ሊሆኑ ይገባል።    

ለትምህርት ዘርፍ ውጤታማነት በቀዳሚነት ደረጃቸውን  የጠበቁ  ትምህርት ቤቶች፤ በሁለንተናዊ 
መልኩ ለመማር ማስተማሩ ብቁ የሆኑ  መምህራን፣ የትምህርት ግብአቶች  እና  ቁሳቁሶች  ወሳኝ ናቸው። 
ትምህርት  ስርዓቱ   የሚመራበትን  የቁጥጥር  ስርዓት  ማጠናከርም ትኩረት ሊሰጠው የሚገባ ነው።   

ከዚህም ባለፈ   የትምህርት ጥራትን በማስጠበቅ ሀገር ተረካቢ ትውልድ ለመፍጠር የሚሰራው 
ስራ   ስኬታማ እንዲሆን  በትምህርት ፖሊሲው እና ፖሊሲውን በማስፈጸም ሂደት ውስጥ  ለሚከሰቱ   
ችግሮች  በቂ ትኩረት  መስጠትን፤ ፖሊሲዎችን  በየወቅቱ በመገምገም  የማሻሻያ እርምጃዎችን  መውሰድ  
ይገባል። ለዚህ ደግሞ  በበቂ ሁኔታ  መዘጋጀትን  ጨምሮ  ቁርጠኛ ሆኖ መንቀሳቀስን ይጠይቃል!።

ዘንድሮም እንደ አምናው በባሰና በከፋ ሁኔታ 
በየዩኒቨርሲቲ መግቢያ ፈተና ውጤት እንደ ሀገር፣ 
ሕዝብና ተቋማት ደባብቀን ያቆየነውን ገመናችንን 
አደባባይ በማስጣት አንገታችንን አስደፍቶናል። 
አሸማቆናል። ከዚህም ባሻገር ተማሪዎች ብቻ ሳይሆኑ 
እኛም እንደ ሀገር፣ ሕዝብና ተቋም ከተፈታኞች እኩል 
መውደቃችንን አርድቶናል። የዘራነውን አሳጭዶናል። 
በዚህ አሳፋሪ ውጤት የተማሪዎች፣ የአስተማሪዎች፣ 
የወላጆችና አጠቃላይ የትምህርት ማሕበረሰቡ ቅስም 
ተሰብሯል። ውጤቱ በቁጭት ሁሉንም ለተሻለ ስራ 
ሊያነሳሳው ይገባል። 

በትምህርቱ ላይ የሚታየው ልብ ድካም 
የሀገራችንና የሕዝባችንን ሕመም ነውና የሚያሳየው 
እንደ አንድ ልብ መካሪ እንደ አንድ ቃል ተናጋሪ 
መነሳት አለብን። የመማር ማስተማሩ ሒደት ከምንም 
ነገር በላይ ሰላምና መረጋጋት ማስፈን እንዲሁም የኑሮ 
ውድነቱን ማስተካከል ያሻል። የፈተናው ውጤት 
በሌላ በኩል የመጣንበትን መንገድ ቆም ብለን 
እንድናብሰለስል አድርጎናል። 

የትምህርት ስርዓቱ ወሳኝ መታጠፊያ ላይ መሆኑን 
ቁልጭ አድርጎ አሳይቶናል። በእልህና በቁጭት 
በመነሳሳት ድክመታችንን በማረም የወደቀውን 
የትምህርት ጥራት በአንድነት ማሻሻል የመጀመሪያው 
ወሳኝ መታጠፊያ ሲሆን፤ መጭውን ጊዜ ራስን 
ከተጠያቂነት ለማሸሽ ጣት በመቀሳሰር ማሳለፍ እና 
ሌላ ትውልድ ይዞ እንደገና መውደቅ ሁለተኛው ወሳኝ 
መታጠፊያ ነው። መቼም  የአብዛኛዎቻችን ምርጫ 
የመጀመሪያው ወሳኝ መታጠፊያ ነውና በእልህና 
በቁጭት በመነሳት ይሄን ሀገራዊ ስብራት አጅለን 
ውጤታማ እናደርገዋለን ብዬ አምናለሁ።

የ12ኛ ክፍል መልቀቂያ ፈተና ውጤት 
የደረስንበትን ሁለንተናዊ ስብራት ቁልጭ አድርጎ 
ያሳያል። ስብራቱ የትምህርት ማሕበረሰቡንና ወላጁን 
ብቻ ሳይሆን ሀገራዊ በሽታውን የሚያሳይ ነው። 
በትምህርት የወደቀ ሀገር እንደ ሀገር ለመቀጠል 
ያዳግተዋል። ጥራት ባለው ትምህርት ሀገር ተረካቢ 
ትውልድ ካልተፈጠረ ደግሞ የሀገር መጻኢ እድል 
አሳሳቢ ይሆናል። 

ትምህርት የሁሉም ነገር መሠረት ነው። ይህ 
መሠረት በጠንካራ አለት ላይ ካልተገነባ ሀገር 
በአሸዋ ላይ እንደተቀለሰ ሰቀላ ነው የምትሆነው። 
በቀላሉ ንፋስ የሚጥላት። የትምህርት ጉዳይ የአንድ 
ሚኒስቴር መስሪያ ቤት ጉዳይ አይደለም የሚባለው 
ለዚህ ነው። ለመግቢያ ያህል ይሄን ካልሁ መጀመሪያ 
አመዳችንን ቡን ወዳደረገው የዘንድሮ የዩኒቨርሲቲ 
መግቢያ ውጤት፤ በማስከተል ደግሞ ለዚህ ውጤት 
የዳረገንን ውሽልሽል የትምህርት ስራችንን መለስ ብዬ 
እቃኛለሁ።

የትምህርት ሚኒስትር ብርሃኑ ነጋ (ፕ/ር) 
የ2015 ዓ.ም የ12ኛ ክፍል መልቀቂያ ፈተና ውጤትን 
አስመልክተው ሰሞኑን በሰጡት መግለጫ፤ የማለፊያ 
ነጥብ ያመጡት 27 ሺህ 267 ተማሪዎች ወይም 3 
ነጥብ 2 በመቶዎቹ ብቻ ናቸው። ከፍተኛ ውጤት 
ከተፈጥሮ ሳይንስ 649 በአዲስ አበባ ከተማ 
ሲመዘገብ፤ በማሕበራዊ ሳይንስ ደግሞ 533 በደብረ 
ማርቆስ ከተማ ተመዝግቧል።

አምስት ትምህርት ቤቶች ያስፈተኗቸውን 
ተማሪዎችን በሙሉ ማሳለፋቸውን፤ ከተፈጥሮ ሳይንስ 
ተፈታኞች ውስጥ 205 ተማሪዎች ከ600 በላይ 
ውጤት ያስመዘገቡ ሲሆን፤በማሕበራዊ ሳይንስ ደግሞ 
15 ተማሪዎች ከ500 በላይ ውጤት ማምጣታቸውን፤ 
የፈተና መመሪያ እና ደንብ በመጣስ በግል 483 
ተማሪዎች እንዲሁም በቡድን 376 ተማሪዎች 
መቀጣታቸውን አንስተዋል።

ባለፈው ዓመት ለፈተናው ከተቀመጡት 
አጠቃላይ ተማሪዎች መካከል ከግማሽ በላይ 
ውጤት ያስመዘገቡት ከአራት በመቶ በታች 

ሚኒስቴሩ የትምህርት ጥራትን ለማምጣት 
የጀመረውን  ቁርጠኝነት  አጠናክሮ ሊቀጥል ይገባል ! መልቀቂያ ፈተናውን 

የወደቅነው ሁላችንም ነን ፤

ናቸው። የተመዘገበውን ውጤት “አስደንጋጭ” 
ያሉት የትምህርት ሚኒስትሩ ፈተናውን ከወሰዱት 
ከ980 ሺህ በላይ ተማሪዎች መካከል ወደ 30 ሺህ 
የሚጠጉት ብቻ ናቸው ከ50 በመቶ በላይ ውጤት 
ማግኘት የቻሉት። በተደጋጋሚ በብሔራዊው ፈተና 
ይከሰታል ሲባል የቆየውን የፈተና ስርቆት ለማስወገድ 
በሚል የትምህርት ሚኒስቴር ባዘጋጀው ዕቅድ 
መሠረት ተማሪዎቹ ፈተናውን ለመጀመሪያ ጊዜ 
በከፍተኛ የትምህርት ተቋማት ውስጥ መውሰዳቸው 
ይታወሳል።

በተጨማሪም ቀደም ሲል ከነበረው የፈተና 
አሰጣጥ በተለየ የተፈጥሮ ሳይንስ እና የማሕበራዊ 
ሳይንስ ዘርፍ ተማሪዎች በተለያየ ጊዜ  በተናጠል 
ፈተናውን ወስደዋል። ሚኒስትሩ እንደተናገሩት 
ተግባራዊ በተደረገው አዲስ አሠራር መሠረት 
በፈተና ወቅት ምንም ዓይነት ስርቆት አልተፈጸመም 
። ባለፈው ሐሙስ ጥር 18 ቀን 2015 ዓ.ም ይፋ 
የተደረገው ውጤትም በፈተና ወቅት የኮርጁ 
ተማሪዎችን ሳያካትት በሥርዓቱ መሠረት የተፈኑ 
ተማሪዎች ውጤት ብቻ ነው። 

ለፈተናው ለመሳተፍ በአጠቃላይ 985,384 
ተማሪዎች ተመዝግበው ተፈትነው ውጤት 
የተያዘላቸው ተማሪዎች ደግሞ 896,520 ናቸው። 
ከእነዚህም ውስጥ ለፈተናው ተመዝግበው ያልተፈተኑ 
77,098 ተማሪዎች እንዲሁም 20,170 የሚሆኑት 
ደግሞ በፈተናው ላይ ተገኝተው “በተለያዩ የደንብ 
ጥሰቶች እንዳይፈተኑ የተደረጉ እና ፈተናውን ትተው 
የሄዱ” መሆናቸውን ፕሮፌሰር ብርሀኑ ገልጸዋል። 
በአማራ ክልል በፈተናው ወቅት የተለያዩ ምክንያቶችን 
በማቅረብ 12 ሺህ የሚሆኑ ተማሪዎች 

የ12ኛ ክፍል መልቀቂያ ፈተና ውጤት 
የደረስንበትን ሁለንተናዊ ስብራት 
ቁልጭ አድርጎ ያሳያል። ስብራቱ 

የትምህርት ማሕበረሰቡንና ወላጁን ብቻ 
ሳይሆን ሀገራዊ በሽታውን የሚያሳይ 

ነው። በትምህርት የወደቀ ሀገር እንደ 
ሀገር ለመቀጠል ያዳግተዋል። ጥራት 

ባለው ትምህርት ሀገር ተረካቢ ትውልድ 
ካልተፈጠረ ደግሞ የሀገር መጻኢ እድል 

አሳሳቢ ይሆናል



አዲስ ዘመን    እሁድ ጥቅምት 4 ቀን 2016 ዓ.ምገጽ 4

ዜና

ማርቆስ በላይ

አዲስ አበባ፡- የኢትዮጵያ ሕልውና እና ልዕልና ከቀይ 
ባህር ጋር የተሳሰረ መሆኑን የኢፌዴሪ  ጠቅላይ ሚኒስትር 
ዐቢይ አሕመድ (ዶ/ር) ገለጹ።  

ጠቅላይ ሚኒስትር ዐቢይ አሕመድ (ዶ/ር) የውሃና 
የቀይ ባህርን ጉዳይ በተመለከተ ሰሞኑን ለተወካዮች ምክር 
ቤት አባላት በሰጡት ማብራሪያ እንደገለጹት፤ የኢትዮጵያ  
ሕልውናዋና  ልዕልናዋ ከቀይ ባህር ጋር የተሳሰረ ነው።  

የኢትዮጵያ የዘመኑ ስትራቴጂካዊ ዕቅድ ሠላምና 
አንድነትን ማስፈን፣ ሁለንተናዊ ብልጽግና ማረጋገጥ መሆኑን 
ጠቅላይ ሚኒስትሩ ጠቁመው፤ ጂኦፖለቲካውን በመረዳት  
ሁለንተናዊ ብልጽግናን፣ሠላምና አንድነትን ማረጋገጥ 
ያስፈልጋል ብለዋል።  

ኢትዮጵያ  በውሃ ተከባ  ነገር ግን ውሃ የሚጠማት ሀገር 
ናት ያሉት ጠቅላይ ሚኒስትሩ፣ ቀይ ባህርና ዓባይ ኢትዮጵያን 
የሚበይኑ ከኢትዮጵያ የተቆራኙ ለኢትዮጵያ እድገትና ጥፋት 
መሠረት መሆናቸውን አመልክተዋል።  

በቀይ ባህር ጉዳይ በዓባይ ግድብ ላይ እንዳለው ድርድር 
መደራደር እንደሚቻል ጠቅሰው፤ ኢትዮጵያ በታሪክ፣ 
ጂኦግራፊን ጨምሮ በኢኮኖሚና በዘር ተገቢ ጥያቄ አላት የሚል 
ስምምነት የነበር በመሆኑ ስምምነቱን መፈተሽ ያስፈልጋል ሲሉ 
ገልጸዋል።  

አንዳንዶች የቀይ ባህር ጉዳይ ከኤርትራ፣ ከጂቡቲ 
ያጋጫል  የሚል ስጋት እንዳላቸው የገለጹት ዶክተር ዐቢይ፣ 
በቀይ ባህር ጉዳይ የማንወያይ  ከሆነ በስንዴም፣ በአረንጓዴ 
ዐሻራም፣ በገቢው ጉዳይ መወያየት ትርጉም የለውም ብለዋል።  

እንደ ሀገር የሚታሰበውን ሠላም፣ አንድነትና ብልጽግና 
በቀይ ባህር ምክንያት የሚታጣ  ከሆነ ዋጋ እንደሌለው 
በመግለጽ፣ በ2030 ዓ.ም 150 ሚሊዮን የሚሆን ሕዝብ 
በጂኦግራፊ ታሳሪ ሆኖ መኖር የማይችል በመሆኑ  መወያየት 
አስፈላጊ መሆኑን ተናግረዋል።  

ከኢትዮጵያ  ውሃን የማይወስድ ጎረቤት ሀገር አለመኖሩን 
ጠቅሰው፤ ኤርትራ፣ ተከዜን፣ ሱዳን ተከዜንና ዓባይን፣ ደቡብ 
ሱዳን ባሮን፣ ኬንያ ኦሞን ጨምሮ፣ሶማሊያ ዋቢሸበሌና ገናሌ 

ዳዋ እንደሚጠቀሙ ገልጸዋል።  
አንድ ሀገር ለኢትዮጵያ አንድ ሊትር ውሃ የሚሰጥ ሀገር 

የለም።   ሁሉም ተቀባይ ነው ያሉት ጠቅላይ ሚኒስትሩ፤ 
ይገባቸዋል በደንብ አብዝተን እንሰጣቸዋለን ግን የእናንተን 
እንካፈል የእኛን እንዳትጠይቁን ማለት ግን ትክክል አይደለም 
ብለዋል።  

አብሮ መኖርና ሠላም ከታሰበ  ሚዛኑን በጠበቀ መልኩ 
በመጋራት መኖር እንደሚያስፈልግ ጠቅሰው፤ ከአንዱ ወገን 
ብቻ የሚጠየቅ  ከሆነ ፍትሐዊነት እንደሌለው ገልጸዋል።  

ቀይ ባህር ከታሪክ አንጻር አብዛኛውን አካል 
የሚቆጣጠረው አክሱማይት ግዛት እንደነበር በመግለጽ፤ አሁን 
የሰው ጭንቅላት የፈጠረው ጉዳይ ሳይሆን በንጉሡ ዘመንም 
የነበረ ጉዳይ በመሆኑ ታሪካዊ እውነታዎች አሉት ብለዋል።  

በሌላ በኩል የሕዝብ አሰፋፈር ሁኔታ የቀይ ባህር እውነታ 
መሆኑን በመገልጽ፤ በኤርትራ፣ በሶማሊያና ጂቡቲ የሚኖሩት 
ተጠቃሚ ሆነው በአንጻሩ በኢትዮጵያ የሚኖሩ የአፋር፣ 
የሱማሌ ሕዝቦች  ተጠቃሚ አለመሆናቸውን ገልጸዋል።  

በዓለም ላይ 44 ሀገራት የባህር በር እንደሌላቸው 
የሚገልጹት ጠቅላይ ሚኒስትሩ፤ 120 ሚሊዮን ሕዝብ ይዞ 
የባህር በር የሌለው ከኢትዮጵያ ውጪ ማንም የለም ብለዋል።  

ኢትዮጵያ በአፍሪካ የባህር በር  ከሌላቸው 17 ሀገራት 
ሕዝቦች የሲሶው መኖሪያ ምድር መሆኗን በመግለጽ በምዕራብ 
አፍሪካ 21 ሀገራት የባሀር በር ያላቸው ሲሆን፤ በምሥራቅ 
አፍሪካ 7 ሀገራት ብቻ እንዳላቸው ገልጸዋል።   

በአካባቢው ያለው የባህር ሀብት ለሁሉ የሚበቃ ሆኖ 
ሳለ ጥቅም ላይ አለመዋሉን ጠቅሰው፤ የኢትዮጵያውያን ቁጥር 
እያደገ በመሆኑ ለኢትዮጵያ የህልውና ጉዳይ ነው ብለዋል።  

ጂቡቲ ላይ ቻይና፣ በርበራ ላይ ዩኤ፣ሞቃዲሾ ላይ ተርኪ 
ኢንቨስት በማድረግ ላይ መሆናቸውን የጠቀሱት ጠቅላይ 
ሚኒስትሩ፤ በጋራ ለመኖር እኛም ኢንቨስት ማድረግ አለብን 
ብለዋል።  

በጋራ ተጠቃሚነት እሳቤ ከዓባይ ግድብ፣ አየር መንገድ፣ 
ኢቲዮ-ቴሌኮም  በአንዳቸው ላይ ድርሻ ወስደው ኢንቨስት 
ቢያደርጉ ይችላሉ ያሉት ጠቅላይ ሚኒስትሩ፤ ለኢትዮጵያ  
አሰብ፣ ዘዬና አዶሊስ ላይ ኢንቨስት ማድረግ ያስፈልገናል 

የሚል መሆኑን አመልክተዋል።  
የኢትዮጵያ፣ የሶማሊያ፣ የጂቡቲና የኤርትራ መሪዎች 

ስለሚጸና ሠላም መወያየት እንዳለባቸው በመግለጽ፣ የቀይ 
ባህርን አጠቃቀም በኢንቨስትመንት፣ በድርሻና በሊዝ፣ 
የሚሏቸው ጉዳዮች ላይ መነጋገር ተገቢ መሆኑን ገልጸዋል።  

የኢትዮጵያ የባህር በር ባለቤት የመሆን ታሪክ ብቻ 
ሳይሆን ኢኮኖሚም መሆኑን ጠቅሰው፤ የተማረ የሰው ኃይል፣ 
የተፈጥሮ ሀብት፣ የሕዝብ ብዛት አላት።   የሚቀራት ነገር አለ 
እርሱንም ሂደት ያመጣዋል ብለዋል።  

የወደብና የባህር በር አማራጮች ማየት ጠቃሚ መሆኑን 
የገለጹት ጠቅላይ ሚኒስትሩ፤ ዘይላ ከሶማሌ ላንድ ፣ የጂቡቲ፣ 
በኤርትራ አዱሊስ፣ ምጽዋና አሰብን አማራጮች መሆናቸውን 
ገልጸዋል።  

የባህር በሩ በግዢም፣ በሊዝ በሆነ በተለያየ መንገድ 
ስምምነት ከመጣ የሚፈለገው  እርሱ መሆኑን በመግለጽ፣ 
በየሁለት ሦስት ዓመቱ ለወደብ የሚከፈለው ገንዘብን የዓባይን 
ግድብ ይሠራል ሲሉ ተናግረዋል።  

የባህር በርን ይገባኛል ጥያቄ ስላለን፣ መቶ ሚሊዮን 
ስለሆንን፣ ወታደር ስላለን፣ ዘለን የሰው ሀገር የምናንቅ መሆን  
የለበትም ያሉት ዶክተር ዐቢይ፣ የጋራ እድገት፣ ብልጽግና 
ሠላም በሚያስገኝ መልኩ ይከናወናል ብለዋል።  

የባህር በርን በተመለከተ ያለው ምርጫ  ያስቀመጡት 
ጠቅላይ ሚኒስትሩ፣ ፌዴሬሽን ወይም ኮንፌዴሬሽን፣ 
ውህደት፣ የመሬት ልውውጥ፣ የትርክትና የታሪክ ዝግጅት፣ 
ጨምሮ በማኅበራዊና የሥነ ልቦና ዝግጅትና ዲፕሎማሲ ሥራ 
እንደሚያፈልግ አመልክተዋል።  

አሁን አይቻልም ማለት ነገ አይቻልም ማለት ባለመሆኑ 
ተነጋግሮ ከተሳካ ይሳካል እንጂ ተዳፍኖ ይቅር የሚባል 
አለመሆኑን ጠቅሰው፣ ለኢትዮጵያ የህልውና ጉዳይ  እንጂ 
ቅብጠት አለመሆኑን ገልጸዋል።  

ኢትዮጵያውያን በጋራ እንቁም፣ ሃሳባችን ግልጽ ያለ ይሁን፣ 
ኅብረታችን የማይናወጥ፣ የምንጣላበትና የማንጣላበትን የለየን 
እንሁን ያሉት ጠቅላይ ሚኒስትሩ፤ ለላቀ ቁም ነገር በጋራ 
የምንሠራና ለትውልድ የምናሻግር እንሁን ብለዋል።  

«የኢትዮጵያ ሕልውና እና ልዕልና ከቀይ ባህር ጋር የተሳሰረ ነው»
- ጠቅላይ ሚኒስትር ዐቢይ አሕመድ (ዶ/ር)

ከ1ኛው ገጽ የዞረ
ተሰሚነት ለማስመለስ እያደረገው ያለው ጥረት ነው።  

ኢትዮጵያ ኢ-ፍትሃዊ በሆነ መልኩ ከቀይ ባህር እንድትርቅ ተደርጋለች ያሉት 
ምሁሩ፤ ይህ ደግሞ እንደሀገር የሚያስቆጭና የሚያንገበግብ ጉዳይ ነው ብለዋል።  

የለውጡ መንግሥት ይህንኑ በመረዳት አይነኬ የሚመስለውን የቀይ ባህር ፖለቲካን 
ቢያንስ በአሁን ደረጃ የመወያያ አጀንዳ ማድረግ መቻሉን ምሁሩ አመልክተው፤ ጊዜና 
ሁኔታዎች ሲፈቅዱ ኢትዮጵያ ወደ ቀይ ባህር መመለሷ አይቀርም ሲሉ አስረድተዋል።   

 ከአምስት ዓመታት በፊት ስለቀይ ባህርና ስለወደብ ማውራት እንደተስፋፊነት እና 
ጠብ ጫሪነት  ይቆጠር ነበር ያሉት ዶከተር ዳር እስከዳር፣  በአሁኑ ወቅት መንግሥት 
ጉዳዩን የውይይት አጀንዳ ማድረጉ ትልቅ ጅምር እንደሆነና ሃሳቡን ሁሉም ሲገዛው አንድ 
ቀን ኢትዮጵያ ወደ ታሪካዊ ቦታዋ መመለሷ እንደማይቀር ያመላክታል ሲሉ ተናግረዋል።  

እንደ ዶክተር ዳር እስከዳር ገለጻ፤  በአሁኑ ወቅት 120 ሚሊዮን ሕዝብ በ2050 
አካባቢ ደግሞ በእጥፍ የሚያድግ ሕዝብ ተይዞ «ስለቀይ ባህር እና ስለ ወደብ አታንሳ፤ 
ዝም ብለህ ተቀመጥ» የሚል አፋኝ አመለካከት ሊኖር አይገባም።  

‹‹መንግሥት አሁን በዚህ ዙሪያ ሃሳቡ እንዲሸራሸር በሩን ከፍቶታል።   ሃሳብ 
ማንሸራሸር ብቻ ሳይሆን ኢትዮጵያ ወደ ቀይ ባህር የምትመለስበትንና የወደብ ባለቤት 
የምትሆንባቸውን አማራጮች በጥናት በመለየት ላይ ይገኛል።   በሠላማዊ አማራጮች 
ኢትዮጵያ በርካታ ወደብ አማራጮች የምታገኝባቸው ዕድሎች ይኖራሉ ብለን እናምናለን›› 
ብለዋል።  

የኢትዮጵያን እድገት ከሚወስኑት ዓበይት ጉዳዮች መካከል ዋነኞቹ የቀይ ባህርና 
የዓባይ ውሃ ተጠቃሚነትን ከማረጋገጥ ጋር እንደሚያያዝና እንደዓባይ ግድብ ሁሉ በቀይ 
ባህር ላይ የነበራትን መብት ለማስመለስ መጣር እንደሚገባት ገልጸዋል።  

ቀይ ባህር መድረስ ካልተቻለ ኢትዮጵያ በነፃነት ከዓለም ጋር መነገድ አትችልም ያሉት 
ምሁሩ፤  እያደገ የሚሄደውን የሕዝብ ቁጥሯንና ኢኮኖሚዋን መሠረት በማድረግ ሠላማዊ 
በሆነ መንገድ በዙሪያዎቿ ካሉት ሀብቶች የመጠቀም መብቷን ማረጋገጥ እንዳለባት 
ተናግረዋል።   

ስለወደብ ሲነሳ ሁልጊዜ የጦርነት አማራጭ የሚታያቸው በርካታ ሰዎች እንዳሉ 
የተናገሩት ዶክተር ዳር እስከዳር፤ ሆኖም ኢትዮጵያ ሠላማዊ በሆነ መንገድ ከጎረቤቶቿ 
ጋር የውሃ ሀብቶቹን የምትጠቀምበትን ስትራቴጂ ነድፋ በመንቀሳቀስ ላይ እንደምትገኝ 
አስረድተዋል።  

ዶክተር ዳር እስከዳር አጽንኦት ሰጥተው እንደተናገሩትም፤ ኢትዮጵያ እያደገ 
ከሚሄደው የሕዝብ ቁጥሯና ኢኮኖሚዋ ጋር ተያይዞ የባህር ባር እንደሚያስፈልጋት እሙን 
ነው።    በአንድ ወደብ ላይ ብቻ ጥገኛም ሆና መቀጠል አትችልም።  

 ከኪራይ ተጨማሪ ወደቦችን በማግኘት፣ ወደብ በጋራ በማልማት፣ የአካባቢ 
ልውውጥ በማድረግ፣ ኢትዮጵያ እያከናወነቻቸው ካሉት ልማቶች ውስጥ የተወሰኑትን 
በመስጠት እና በምትኩ ወደብ በማግኘት አማራጭ ወደቦችን ማግኘት ትችላለች ብለዋል።  

ዶክተር ዳር እስከዳር ከአካባቢው ሀገራት ጋር ቁጭ ብሎ መነጋገር እና ፍላጎትን 
ማጣጣም ከተቻለ ሁሉንም ተጠቃሚ የሚያደርጉ በርካታ አማራጮችም መኖራቸውን 
አመልክተዋል።  

‹‹ኢትዮጵያ በዓባይ...
ከ1ኛው ገጽ የዞረ
በታማኝነት ታክስ መክፈል እንደ ነጋዴ የሚጠበቅብን ዜጋዊ ግዴታ ነው።   ኢትዮጵያን በሁሉም መስክ 
እናሳድግና እናበልጽግ ብለን የምናምን ከሆነ  ግብርን መክፈል ተገቢና ግዴታ ነው ባይ ናቸው።  

ሀገር ውስጥ የምንኖር ነጋዴዎች ሁላችን በንግድ ሥርዓት ገብተን ስንሠራ ከኢትዮጵያ ብዙ ተቀብለናል 
ያሉት አቶ ፍጹም፤ ለኢትዮጵያ መልሰን ወደን ፈቅደን  የምንሰጠው አንዱ ነገር ደግሞ  ግብር ነው ብለዋል።  

አቶ ፍጹም እንዳሉት፤ ነጋዴውን ጨምሮ እያንዳንዱ ዜጋ ከሚያገኘው ገቢ ላይ መንግሥት 
ባስቀመጠው የታክስ መመሪያና ሕጎች መሠረት ታክስ መክፈል ይጠበቅብናል።   እኛ ይህን አሠራር 
ተከትለን ለረጅም ዓመታት ታክስ ስንከፍል ቆይተናል።   ሌላው ነጋዴ ሆነ ዜጋ ሀገሩን ለማሳደግና የተሟላ 
የመሠረተ ልማት ተጠቃሚ ለመሆን በታማኝነት ግብር በመክፈል የበኩሉን ድርሻ መወጣት ይኖርበታል።  

በአምስቱ ኩባንያዎቻችን ስር ከ6000 በላይ ለሚሆኑ ዜጎች የሥራ ዕድል ፈጥረናል ያሉት አቶ ፍጹም፤ 
ኩባንያዎች የሥራ ዕድል በመፍጠር ለሀገር ከሚያበረክቱት አስተዋጽኦ ጎን ለጎን በታማኝነት ግብር መክፈልን 
ባህል ማድረግ እንዳለባቸው መልዕክቱን አስተላልፈዋል።  

ለሀገር ኢኮኖሚ ማደግ የራስን አስተዋጽኦ ማበርከትና በታማኝነት ግብር መክፈል ትልቅ ክብርና 
ኩራት ነው የሚሉት የመሱድ አባስ የምግብ ሸቀጣሸቀጦች አስመጪ ድርጅት ባለቤት አቶ መሱድ አባስ፣ 
በከፈልነው ታክስ ረክተናል፣ ታክስ በመክፈል ለሀገር ዕድገት የበኩላችንን ሚና እየተወጣን እንገኛለን ነው 
ያሉት።  

«እውቅናው ከፍተኛ ታክስ ለመክፈል አነቃቅቶናል፣ ብርታትም ሆኖናል» ያሉት አቶ መሱድ፣ ባለፈው 
በጀት ዓመት ኩባንያቸው  210 ሚሊዮን ብር ታክስ በመክፈል የወርቅ ተሸላሚ ሆኗል።   በዘንድሮው 
ዓመት ደግሞ ይበልጥ ንግዳችንን አስፋፍተን ከፍተኛ ግብር ከፍለን የፕላቲኒዬም ተሸላሚ ለመሆን በርትተን 
እንሠራለን ብለዋል።  

ይህን የእውቅና ዋንጫ ስናገኝ የመጀመሪያችን አይደለም።   ከ2011 ዓ.ም ጀምሮ ሦስት የፕላቲኒዬም 
ሁለት የወርቅ ተሸላሚ ነን የሚሉት ደግሞ የኮሜርሻል ኖሚኒስ ዳይሬክተር ጀኔራል ኮማንደር ጥላሁን ጸጋዬ 
ናቸው፤ እሳቸው እንደሚሉት ታማኝ ግብር ከፋዮች ተብለን እውቅና እንደተሰጠን ሁሉ ሌሎች ነጋዴዎችም 
ከእኛ ተምረው ለሀገራቸውና ለሕዝባቸው ታማኝ ግብር ከፋይ መሆን አለባቸው።  

«ግብር ለሀገር ዕድገት፣ ለሕዝብ ለውጥና ለልማት ነው የምትከፍለው።   እንደዜጋም እንደኩባንያም 
ተጠቃሚ ነው የምንሆነው።   ግብር ሲከፈል መሠረተ ልማቶች ማለትም ውሃ፣ ኤሌክትሪክ ኃይል፣ 
መንገድ፣ ሆስፒታል፣ ትምህርት ቤት በስፋት እንደሚገነቡ እያሰብክ መሆን አለበት» የሚሉት ኮማንደር 
ጥላሁን፣ ከዚህ አኳያ ኩባንያዎችና ዜጎች በፈቃደኝነትና በታማኝነት ግብር መክፈል ለሀገራቸው ዕድገት 
የራሳቸውን ድርሻ እየተወጡ መሆኑን መገንዘብ ያስፈልጋል ነው ያሉት።  

እንደ ኮማንደር ጥላሁን ገለጻ፤ ዕቅዳቸው የበለጠ ሠርተው፣ ከፍተኛ ገቢ አግኝተው፣ የበለጠ ግብር 
መክፈል ነው።   በዚህም እኛም፣ ሕዝቡም መንግሥትም ተጠቃሚ ይሆናል።   በታማኝነት ግብር ከመክፈል 
ባሻገር በሌሎች መስኮችም በአቅማችን ልክ ለሀገራችን ዕድገትና መሻሻል የበኩላችንን አስተዋጽኦ ማድረግ 
ይኖርብናል ብለዋል።  

የኮሜርሻል ኖሚኒስ በ1958 ዓ.ም የተቋቋመ ሲሆን በአሁኑ ጊዜ ከ42 ሺህ በላይ ለሚሆኑ ዜጎች የሥራ 
ዕድል ፈጥሯል።   ኩባንያው በሀገሪቱ በሁሉም ክልሎች  33 ላይ ቅርጫፎች ሲኖሩት 13 የአገልግሎት 
ዓይነቶችን እየሰጠ እንደሚገኝ አመልክተዋል።  

 ሰሞኑን በአንድነት ፓርክ  በተካሄደው የአምስተኛው ዙር የታማኝ ግብር ከፋዮች የምስጋናና 
የእውቅና መርሐ ግብር ላይ በ12 የተለያዩ መሥፈርቶች የተመረጡ 500 ታማኝ ግብር ከፋዮች ምሥጋና እና 
ዕውቅና ተሰጥቷቸዋል።   ከእነዚህ ውስጥ 50 ግብር ከፋዮች በፕላቲኒዬም፣ 150 በወርቅ፣ 300 በብር ደረጃ 
ምስጋና እና ዕውቅና የተሰጣቸው ሲሆን 14 ግብር ከፋዮች በመርሐ ግብሩ ልዩ ሽልማት ተበርክቶላቸዋል።  

የሀገር...

ከ1ኛው ገጽ የዞረ

የመንግሥት ኮሙኒኬሽን አገልግሎት ሚኒስትር 
ዴኤታ ሰላማዊት ካሣ ትናንት በወቅታዊ ጉዳዮች 
ዙሪያ በሰጡት መግለጫ  እንዳሉት፤ በአማራ ክልል 
አንዳንድ አካባቢዎች ላይ አልፎ አልፎ ከሚያጋጥሙ 
የጸጥታ ችግሮች ባለፈ በአንጻራዊነት ወደ ተሟላ ሠላም 
እየተመለሰ ይገኛል፡፡ አዲሱ አመራር አደረጃጀቱን 
እስከታችኛው መዋቅር ድረስ እየዘረጋ ነው፡፡ በአንዳንድ 
ቦታዎች የሚስተዋለውን የትራንስፖርት መቆራረጥና 
በአገልግሎት አሠጣጥ ወጥነት መጓደል ለማስተካከል 
ትኩረት ተሰጥቷል ብለዋል፡፡ 

ለኅብረተሰቡ የዕለት ተዕለት ኑሮ አስፈላጊ የሆኑ 
የአገልግሎት መስጫ ተቋማትን ቶሎ ወደ ሥራ 
የማስገባትና በአገልግሎት አሰጣጥና በግብአት የማጠናከር 
ሥራ እየተሠራ እንደሚገኝም አመልክተዋል፡፡ 

በአካባቢዎቹ የጸጥታ ችግር ሲያጋጥም የክልሉ 
መንግሥት ከመከላከያ ሠራዊትና ከጸጥታ ተቋማት 
ጋር በጋራ በመሆን አፋጣኝ ምላሾችን በመስጠት ላይ 
እንደሚገኙም ነው የገለጹት፡፡     

የአማራ ክልል ሕዝብ የሚያነሳቸውን የተለያዩ 
ጥያቄዎች በፍጥነት ምላሽ ለመስጠት የሚቻለው መዋቅር 
በፍጥነት መዘርጋት ሲቻል መሆኑን በማመንም ወደ 
ተግባር መገባቱን አመልክተዋል፡፡  

እንደ ሚኒስትር ዴኤታዋ ማብራሪያ፤ የሕዝብ 
ውይይቶች እየተካሄዱ ይገኛሉ፡፡ ከኅብረተሰቡ የሚነሱ 
ጥያቄዎች እና ሃሳቦች ለአመራሩ እየቀረቡ ምላሽ 
እየተሰጠባቸው ናቸው፡፡ ሠላምን ለማስፈን በሚደረገው 
ሂደት ሕዝቡ ከጸጥታ አካላት ጋር ከፍተኛ ትብብር 
ሊያደርግ ይገባል፡፡  

በድርቅና በግጭት ለተጎዱ የኅብረተሰብ ክፍሎች 
መንግሥት ከክልልና ከከተማ አስተዳደሮች ጋር 
በመተባበር የምግብ ፍላጎትን በራስ አቅም በማሟላት 
የሰብአዊ ድጋፍ እንዲደርስ ለማድረግ ጥረት ማድረጉን 
አንስተዋል፡፡ 

ከሐምሌ 2015 እስከ ጥቅምት ወር 2016 ዓ.ም ድረስ 
በሁለት ዙሮች በተከናወነ የእርዳታ ምላሽ ተግባርም 798 
ሺህ 607 ኩንታል ምግብ፤ አንድ ነጥብ አራት ቢሊዮን 
ብር ቅድሚያ ለሚያስፈልጋቸው የኅብረተሰብ ክፍሎች 
በድጋፍ እንዲደርሳቸው መደረጉንም ነው የገለጹት፡፡ 

ድጋፍ እንዲደርሳቸው የተደረገው በአጠቃላይ ወደ 
ሰባት ነጥብ ሦስት ሚሊዮን የኅብረተሰብ ክፍሎች ሲሆኑ 
ተግባሩ መቀጠሉንም አመልክተዋል፡፡ 

ወደ ሦስት ነጥብ ስድስት ሚሊዮን የሚጠጉ 
የኅብረተሰብ ክፍሎች በአካባቢያቸው በሚገኙ ገበያዎች 
የሚያስፈልጋቸውን እንዲያሟሉ የገንዘብ ድጋፉ 
እንዲደርሳቸው መደረጉንም አንስተዋል፡፡  

ትግራይ ክልል፤ አማራ ክልል፣ አፋር ክልል ዞን 
ሁለት ሥር በሚገኙ ወረዳዎች ያሉ የኅብረተሰብ ክፍሎች 
አስቸኳይ የሰብዓዊ ድጋፍ እንዲደርሳቸው ተደርጓል፡፡ 
በተመሳሳይም በጎርፍ አደጋ ጉዳት በደረሰበት በጋምቤላ 
ክልል የሚገኙ ከ25 ሺህ በላይ ዜጎችም የአስቸኳይ ጊዜ 
የሰብዓዊ ድጋፍ እንዲደርሳቸው መደረጉን ጠቁመዋል፡፡  

ፌዴራል መንግሥት በ2016 በጀት ዓመት ለአስቸኳይ 
ጊዜ ምላሽ ከያዘው በጀት አጠቃላይ ወደ ስምንት ነጥብ 
ሰባት ቢሊዮን ብር በጀት ወጪ ተደርጓል ብለዋል፡፡  

በጥሬ ገንዘብ ለሚደረገው ድጋፍ የተመደበው 
ወደ አንድ ነጥብ አራት ቢሊዮን ብር ድጋፍ ከዓለም 
ባንክ የተገኘ ሲሆን ፣ ክፍያውም በግብርና ሚኒስቴር፣ 
ከገንዘብ ሚኒስቴር እና ከአደጋ ስጋት ሥራ አመራር በኩል 
እንዲፈጸም የተደረገ መሆኑንም ተናግረዋል፡፡  

የዕርዳታ ሥራው ተጠያቂነትንና ግልጽነትን 
የተመረኮዘ እንዲሆን፣ ተግባሩ በቀጥታ የሚመለከታቸውን 
አካላት ተደራሽ እንዲያደርግ የአሠራር ሥርዓት ተዘርግቶ 
እየተሠራ እንደሆነም አመልክተዋል፡፡ 

በአጠቃላይ አሁን ያለው የግብርና ዘርፍ 17 ነጥብ 
ሦስት ሚሊዮን ሄክታር መሬት ለማረስ ታቅዶ 18 ነጥብ 
ስምንት ሚሊዮን ሄክታር መሬት በዘር ተሸፍኗል። 
በአንዳንድ አካባቢዎች የሰብል ስብሰባ ሥራዎች 
ተጀምሯል፡፡

የአንበጣ መንጋና አዲሱ መጤ ተምች በሰብል 
ላይ ጉዳት እንዳያደርስ የመከላከል ሥራ እየተሠራ 
መሆኑን እንዲሁም 16ኛውን የብሔራዊ ሰንደቅ ዓላማ 
ቀንን በተለያዩ ሁነቶች ለማክበር ዝግጅት መጠናቀቁን 
አመልክተዋል፡፡    

በሳይንስ ሙዚየም የተከፈተው የሀገር አቀፉ 
ቱሪዝም ኤግዚቢሽን የኢትዮጵያን የቱሪዝም ሀብትን፣ 
መስህቦቿንና የቱሪዝም መዳረሻን የሚያስተዋውቅ 
በመሆኑ ኢትዮጵያውያን ሊጎበኙት እንደሚገባም 
አመልክተዋል፡፡ 

“በአማራ ክልል...

ነፃ ሃሳብ
ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ 
ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ 
በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ 
ህመም ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

ፈተናውን ላለመውሰድ ወስነው ትተው የወጡትንም 
ያካትታል።

ከ50 በመቶ በታች ያመጡ ተማሪዎች ወደ 
ዩኒቨርሲቲ እንደማይገቡ ሚኒስትሩ ገልጸው፤ ነገር 
ግን የዩኒቨርሲቲዎችን የመቀበል አቅም ከግምት 
ውስጥ በማስገባት በውጤታቸው መሠረት ተጨማሪ 
ተማሪዎችን በመቀበል ለቀጣይ ዓመት ዩኒቨርሲቲ 
መግባት የሚያስችላቸውን ውጤት እንዲያገኙ ይሠራል። 
በመቶኛ ሲሰላ የ2014 ዓ.ም የ12ኛ ክፍል ብሔራዊ 
ፈተናን ከወሰዱ ተማሪዎች መካከል የተፈጥሮ ሳይንስ 
የትምህርት ዘርፍ ተፈታኞች ከ50 በመቶ በላይ ውጤት 
በማስመዝገብ ከማሕበራዊ ሳይንስ አቻዎቻቸው የተሻለ 
ውጤት አስመዝግበዋል።

 ከ339,642 የተፈጥሮ ሳይንስ ተፈታኞች መካከል 
6.8 በመቶው እንዲሁም የማሕበራዊ ሳይንስ ፈተናን 
ከወሰዱት 556,878 ተማሪዎች  መካከል ደግሞ 1.3 
በመቶው ብቻ ከ50 በመቶ በላይ ነጥብ አግኝተዋል። 
በዚህም መሠረት ከ50 በመቶ በላይ ነጥብ ያስመዘገቡ 30 
ሺህ የሚሆኑ ተማሪዎች በቀጥታ ወደ ከፍተኛ የትምህርት 
ተቋማም ገብተው ትምህርታቸውን የሚከታተሉ 
ይሆናል።

ከዚህ ባሻገር ደግሞ የአገሪቱ ዩኒቨርሲቲዎች የመቀበል 
አቅምን ከግንዛቤ ውስጥ በማስገባት “የተሻለ ውጤት 
ያመጡት ተመርጠው ወደ ዩኒቨርሲቲ እንዲገቡ የሚደረግ 
ቢሆንም እነዚህ ተማሪዎች በቀጥታ የዩኒቨርሲቲ የአንደኛ 
ዓመት ተማሪዎች እንደማይሆኑ” ተናግረዋል። ከዚያ 
ይልቅ ተማሪዎቹ ደካማ ውጤት ያስመዘገቡባቸውን 
የትምህርት ዓይነቶች ለአንድ ዓመት በዩኒቨርሲቲዎች 
ውስጥ እንዲማሩ ተደርገው፤ የሚሰጣቸውን የመመዘኛ 
ፈተና የሚያልፉ ከሆነ የአንደኛ ዓመት የዩኒቨርሲቲ 
ትምህርታቸውን ይጀምራሉ።

 የትምህርት ሚኒስትሩ አሁን ለታየው የተማሪዎች 
የውጤት ማሽቆልቆል “ለዓመታት ሲንከባለል የቆየ 
የበርካታ ችግሮች መገለጫ እና ተሸፍኖ የቆየውን እውነተኛ 
የትምህርት ሥርዓት ያለበትን ደረጃ ያመለከተ ነው” 
ብለዋል። ለዚህ ችግር መፍትሄ ይሆን ዘንድ አጠቃላዩን 
የአገሪቱ የትምህርት ሥርዓት ለመለወጥ የሚያስችል 
ስትራቴጂ ተዘጋጅቶ እየተሰራ መሆኑን ጠቁመዋል።

ቀደም ባለ አንድ ተያያዥ መጣጥፌ አበው፣ 
ተምሮ የማይፅፍ፣ አክፍሎ ማይገድፍ፤ የሚል ወርቅ 
ይትበሀል፤ ፍልስፍና እንዳላቸው ለማስታወስ ሞክሬ 
ነበር። አዎ ! ተምሮ ! ተምሮ ! ካልፃፈ ! ካላነበበ ! ፈተና 
ካላለፈ፣ በተጠየቅ ! በአመክንዮ !፣ በጥበብ ! ካልተጓዘ፤ 
ካልተመላለሰ፤ ማሰብ ማሰላሰል ከተሳነው፤ ምኑን 
ተማረው ! ? ፊደል መቁጠሩ፤ መማር መመራመሩ መና 
ቀረ ! ፉርሽ ሆነ ! ቀኑን ሙሉ ፆሞ፣ አክፍሎ ማይገድፍ፣ 
ፆም ማይፈታ ከሆነ ደግሞ የከፋ  ነው። 

በመንፈሳዊ አውድ ካየነውም ፀሎቱ፣ ልመናው፤ 
አልሰመረም፤ ወደሚል እሳቤ ይወስዳል። የተማሪውም፤ 
የአክፋዩም ቃል ኪዳን፣ ውል በምክንያትና በውጤት 
የታሰረ ነው። ከተማረ ፈተና በማለፍ/ከተማረ በመፃፍ፤ 
ካከፈለ በመግደፍ። ተማሪውም አጠቃላይ የትምህርት 
ማሕበረሰብም ይሄን ቃል ኪዳን ባለመጠበቁ ከፍ ብሎ 
የተገለጸውን አሳፋሪ ውጤት አስመዝግቧል።

በተለይ ባለፋት 30ና ከዚያ በላይ ዓመታት በብዙ 
መቶ ቢሊዮን ብር የሚገመት የሀገር የሕዝብ ሀብት 
በማፍሰስ ወደ ሀምሳ የሚጠጉ ዩኒቨርሲቲዎች፤ በብዙ 
ሺህዎች የሚቆጠሩ የ1ኛና የ2ኛ ደረጃ ትምህርት 
ቤቶች ተገንብተዋል። ለመምህራን ስልጠና፣ ለመፅሐፍ 
ሕትመት፣ ለቤተ መፅሐፍትና ሙከራ ግንባታም ቀላል 

ከፍተኛ ቁጥር ያለው ተማሪ በማሳለፍ ትምህርት 
ቤታቸውን ተሸለሚ ለማድረግ የሚካሄድ “ ከንቱ 
ውድድር ! “ ጥራቱን ይባስ ሲገድለው ኖሯል። 

  በትምህርቱ ደከም ያለን ተማሪ ክፍል ማስደገም 
ሀብት እንደማባከን እና እንደመምህራን ድክመት 
ስለሚቆጠር መምህራን ተማሪዎችን ለማስደገም 
አይደፍሩም ። ተማሪ እንዲደግም ያደረጉ አንዳንድ” 
ደፋር...! “ መምህራንም እንደ ድክመት ተቆጥሮባቸው 
ይገመገሙ ነበር። እንዲሸማቀቁም ተደርጓል። ከፍ 
ሲልም በትምህርት አመራሩ ግፊትና አስገዳጅነት 
የደገሙ ተማሪዎችን እንዲያሳልፉ ይታዘዛሉ፤ ይህን 
ትዕዛዝ የማይቀበሉ መምህራን ደግሞ ስራቸውን 
እንዲለቁ ጫና ይደረግባቸው ነበር።  

3ኛ . የትምህርት ነፃነት አለመኖር ፦ በሀገራችን 
በየደረጃው ለተፈጠረው የትምህርት ጥራት 
ማሽቆልቆል አንዱ ምክንያት በትምህርት ተቋማቱ 
የቀለም ትምህርት ነፃነት ስላልነበር (violation of 
acadamic freedom) ነው። የትምህርት ስራውን 
በነፃነት ከመምራት ይልቅ በየደረጃው ፖለቲካዊ 
ጣልቃ ገብነት ይስተዋልበት ነበር። የትምህርት 
አስተዳደር አመራሩ፣ ርዕሰ መምህሩ፣ የፈረቃ 
መሪው ሳይቀር፤ በየደረጃው የሚመደበው በብቃቱ 
ተወዳድሮ ሳይሆን በፖለቲካ ታማኝነቱ ስለነበር፤ 
መምህራን በት/ቤቱ በነፃነት ሀሳባቸውን እንዲገልፁ፣ 
እንዲጠይቁ፣ እንዲሞግቱ ምቹ ሁኔታ አለመኖሩ፤ 
ተማሪዎች ስለትምህርታቸውም ሆነ ስለሀገራቸው 
በነፃነት እንዲመክሩ አለመፈቀዱ፤ በትምህርት ስራ 
ማሕበረሰቡ ላይ ተጭኖ የነበረው መዋቅራዊ አፈና 
መምህሩ፣ የትምህርት ስራ አመራሩ፣ ተማሪው 
የትምህርት ፖሊሲውንም ሆነ፤ ስርአተ ትምህርቱን 
በነፃነት ከስር ከስር እንዲተች እንዲታረም 
ስለማይደረግ ችግሩ እየተሽፋፈነ እና በፈጠራ 
የአፈፃፀም ሪፖርት እየተኳኳለ ዛሬ ለደረስንበት 
ቀውስ ዳርጎናል።

       በነፃነት የመማር ማስተማር፣ የምርምር፣ የመሰብሰብ፣ 
የመወያየት፣ ነፃነት ከሌለበት ዩኒቨርሲቲ እንዴት 
ብቃት፣ ጥራት ያለው ምሩቅ ማፍራት ይቻላል? 
ብቁ መምህራን በሌሉበትት፣ አካላዊና ስነ ልቦናዊ 
ዝግጁነት የሌለው ተማሪን ይዞ፤ የመማሪያ 
መፅሐፍት የይዘት ጥራት ባልተሟላበት፤ የትምህርት 
መሰረተ ልማት በአግባቡ ባልተሟሉበት፤ 
የወላጅ ተሳትፎ ዝቅተኛ በሆነበት፤ በተለያዩ 
ምክንያቶች የተከሰቱ ማሕበራዊና ኢኮኖሚያዊ  
ቀውሶች መባባስ፤ ለምሩቃን ምቹ የስራ ዕድል 
አለመመቻቸት፤ ማሕበረሰቡ ስለ ትምህርት 
የነበረው በጎ  አመለካከት መሸርሸሩ፤ በየደረጃው 
ለሕብረተሰቡ ምሳሌ፣ አርአያ ሊሆኑ የሚችሉ ዜጎች 
አለመፈጠራቸው፤ ተምሮ ጥሮ ሳይሆን በአቋራጭ 
ዘርፎ መበልፀግ እንደ ጀግና የሚቆጠርበት ዘመን 
መፈጠሩ በአንድም በሌላ በኩል ለሀገራችን 
የትምህርት ጥራት ማሽቆልቆል ሌላው ምክንያት 
ነው። ከፍ ብሎ የትምህርት ሚኒስትሩ እንዳሳሰቡት 
በሀገራችን የትምህርት ጥራት ላይ የተከሰተውን 
አሳሳቢ ቀውስ ለመቀልበስ ስር ነቀልና ከፖለቲካዊ 
ተፅዕኖ ነፃ የሆነ፤ መላ ሕዝቡን ያሳተፈ ሀገራዊና 
ሁሉን አካታች የትምህርት ዘርፍ መዋቅራዊ ክለሳ 
ሊካሄ ይገባል።

                              ሻሎም ! አሜን ።

የማይባል የሀገር ሀብት ባክኗል። 
ከዚህ ሁሉ ጊዜ፣ ድካምና ሀብት ብክነት በኋላ ግን 

ከ1ኛ ደረጃ እስከ ዩኒቨርሲቲ ድረስ በየደረጃው ካሉ 
የትምህርት ተቋማት የሚወጡ  ተማሪዎች፣ ሰልጣኞች 
መመዘኛው፣  መስፈርቱ የሚጠይቀውን ያህል የማይፅፋ፣ 
የማያነቡ፣ የማያገናዝቡ፣ የማያንሰላስሉና የማያመዛዝኑ 
ናቸው። የአንዳንድ ጥናቶች ግኝትም ይሄን ከማረጋገጥ 
አልፎ የሚያስደነግጥ ነው። ቢዘገይም የትምህርት ፍኖተ 
ካርታ ተነድፎ፤ ስራዎች እዚህም እዚያም እየተሞካከሩ 
ይገኛል። የችግሩን መነሻ ማወቅ የመፍትሔው አካል ነውና 
አንድ ሁለት ነጥቦችን ላነሳሳ፦
 1ኛ . የተደራሽነት ተረክ፦ ለሀገራችን ትምህርት ጥራት 

መውደቅ ግንባር ቀደም ምክንያት ጥራትን ወደ 
ጎን ገሸሽ አድርጎ ተደራሽነትን ብቻ የሙጥኝ ብሎ 
በፖለቲካ ቅኝት ሲመራ የኖረው የተንጋደደ የመንግስት 
የትምህርት ፖሊሲ ነው። ትምህርትን ተደራሽ 
ከማድረጉ ጎን ለጎን ጥራት ላይ አለመሰራቱ  ዛሬ 
በየደረጃው  ለተከሰተው ሀገራዊ  የትምህርት ጥራት 
ቀውስ ዋናው ምክንያት ነው።  መንግስት በማሕበራዊ 
ሚዲያዎች የታዘብናቸውን የዛፍ ጥላ፣ የጎጆና የሰቀላ 
እንዲሁም በየ”ቀበሌው ተሰሩ ! “ የተባሉ ት/ቤቶችን 
እንዲሁም ተማሪዎቻቸውን እየቆጠረ በአኃዝ ዕድገት  
ሲመፃደቅ፣ ሲጀነን ጥራቱን ለተደራሽነት መስዋዕት 
አድርጓል።
 የጥራት ጉዳይ ከተደራሽነት ጎን ለጎን ሊሰራ ሲገባው 
ይሄን ያህል ዓመታት ችላ መባሉ ቀውሱን አባብሶታል። 
እንደ አንዳንድ የትምህርት ጥናት ጥቆማዎች፤ የጥራት 
ጉዳይ ቢያንስ ከአስር ዓመታት በፊት ትኩረት 
ሊያገኝ ይገባ ነበር። ሆኖም ዛሬ ከሶስት አስርት 
ዓመታት በኋላ የትምህርት ጥራት ጉዳይ ትኩረት 
ያገኘ ይመስላል። ኩረጃን ባስቀረ አግባብ የተሰጠው 
የዩኒቨርሲቲ መግቢያና ሰሞኑን ይፋ የሆነው ውጤት፤ 
ከፈተና ውጤትነት በላይ የስርዓተ ትምህርቱ የሲቲ 
ስካን ምርመራ ውጤት አድርጌ ነው የወሰድሁት። 
የበሽታውን ደረጃ ቁልጭ አድርጎ አሳይቶናልና። ይሄን 
የሚያክም መድኅኒት መቀመም የሁላችንም ኃላፊነት 
ነው።

 2ኛ . ጥራተ መሰዋት፦ የቁጥር፣ ጨዋታ በራሱ የጥራት 
መለኪያ፤ የጥራት መገለጫና ግብ ባይሆንም እንደ 
ጥራት መመዘኛ ተደርጎ ተወስዷል። የትምህርት 
ጥራትን በተለይ የሚለካ፣ የሚመዝን ሳይንሳዊ ስነ 
ዘዴ መሬት ላይ አልነበረም። ቢኖርም በአግባቡ ስራ 
ላይ አልዋለም ነበር። ወጥነት በጎደለውና በተዝረከረከ 
ሁኔታ አልፎ አልፎ ጥራትን ለማስጠበቅ የሚደረግ 
ጥረት ቢኖርም አልዘለቀም። አንድ ተማሪ ወደ 
ቀጣዩ ደረጃ ለመዘዋወር ምን ማሟላት፤ ምን ያህል 
ዕውቀት መገብየት እንደሚጠበቅበት የሚለካበት፣ 
የሚመዝንበት ስልት አልነበረም።

      ቢኖርም ስራ ላይ አልዋለም። ምንም እንኳ የተማሪዎች 
የፈተና ወጤት ከጥራት መስፈርቶች አንዱ ቢሆንም፤ 
ተቋማው አስተዳደራዊ እየሆነ በመጣው ኩረጃ የተነሳ 
መመዘኛነቱ አፈር ድሜ በልቷል። ኩረጃው ሲቀር 
ውጤቱ ምን እንደሆነ ደግሞ ዘንድሮ በአይናችን 
በብረቱ አየነው። ምክንያቱም ት/ቤቶች ይወዳደሩት 
የነበረው ባሳለፉት ተማሪ ብዛት እንጂ በሚሰጡት 
የትምህርት ጥራት ደረጃ ስላልሆነ፤ በቀጥታም ሆነ 
በተዘዋዋሪ መምህራን፣ የትምህርት አመራሩ ከፍ 
ሲልም የአስተዳደር አካሉ የተሳተፉበት የተደራጀና 
ተቋማዊ የሆነ ኩረጃ በተማሪዎች መካከል እንዲካሄድ፤ 
ከፍ ሲልም መምህራን የፈተና መልስ ሰርቶ በማደል 

መልቀቂያ ፈተናውን፤

ማሕበረሰቡ ስለ ትምህርት 
የነበረው በጎ  አመለካከት 

መሸርሸሩ፤ በየደረጃው ለሕብረተሰቡ 
ምሳሌ፣ አርአያ ሊሆኑ የሚችሉ ዜጎች 
አለመፈጠራቸው፤ ተምሮ ጥሮ ሳይሆን 
በአቋራጭ ዘርፎ መበልፀግ እንደ 
ጀግና የሚቆጠርበት ዘመን መፈጠሩ 
በአንድም በሌላ በኩል ለሀገራችን 
የትምህርት ጥራት ማሽቆልቆል ሌላው 
ምክንያት ነው

ከገጽ 3 የዘረ



በጋዜጣው ሪፖርተር

ከተለያዩ የካንሰር በሽታዎች አንዱ የጡት ካንሰር 
ነው። የጡት ካንሰር ከቁጥጥር ውጭ በሆነ ዕድገት 
እና በጡት ኅብረ ሕዋስ ላይ በሚከሰቱ ለውጦች 
ምክንያት የሚመጣ በሽታ እንደሆነ መረጃዎች 
ያሳያሉ። በአሁኑ ጊዜም በዓለም አቀፍ እያጠቃ 
ያለው የጡት ካንሰር ሁለተኛ ደረጃ የሚባለው 
እንደሆነ መረጃዎች ያሳያሉ። 

በተለይ ደግሞ በማደግ ላይ ባሉ ሃገራት 
እየተስፋፋ መምጣቱና አሳሳቢ የጤና ችግር 
ስለመሆኑም ይነገራል።  እ.ኤ.አ  በ 2018 የተደረገ 
ጥናት እንደሚያሳየው ወደ 2 ነጥብ 1 ሚሊዮን  
የሚጠጉ ሴቶች የጡት ካንሰር በሽታ ተገኝቶባቸዋል።  
ከ 8 ሴቶች መካከል አንዷ (13 በመቶ) በሕይወት 
ዘመኗ  በጡት ካንሰር በሽታ የመያዝ ዕድል ሲኖራት፤ 
ከ 39 ሴቶች መካከል አንዷ (3 በመቶ) ደግሞ በዚህ 
በሽታ ምክንያት ለሞት ትዳረጋለች።

የዓለም ጤና ድርጅት (WHO) እ.ኤ.አ በ 
2018 ባወጣው መረጃ፣ በኢትዮጵያ  ውስጥ የጡት 
ካንሰር  በፈጣን ሁኔታ እያደገ ነው። ከሁሉም 
የካንሰር ዓይነቶች 22 ነጥብ 6 በመቶ የሚሆነውን 
የሚያካትት ቀዳሚ የካንሰር መንሥኤ ሲሆን፣ ከ100 
ሺ ሰዎች ውስጥ 22 ነጥብ 9 የሚሆኑትን በዚህ በሽታ 
ምክንያት ታጣለች።

የጡት ካንሰር በአብዛኛው በሴቶች ላይ የሚከሰት 
በሽታ ቢሆንም፤ በወንዶችም ላይ የመከሰት ዕድል 
አለው።

 እኤአ 2020 በመላው ዓለም 2 ነጥብ 3 ሚሊየን 
ሴቶች ላይ የጡት ካንሰር መገኘቱን የዓለም የጤና 
ድርጅት መረጃ ያመለክታል።  በዚሁ ዓመትም  
685 ሺ  ሰዎች በዚሁ የጤና ችግር ሕይወታቸው 
አልፏል።  የችግሩ አሳሳቢነት እየከፋ በመምጣቱ 
በየዓመቱ ጥቅምት ወር  በዓለም አቀፍ ደረጃ የጡት 
ካንሰር  ወር ተብሎ እንዲታሰብ ተደርጓል። በዚህ 
ጊዜም የተለያዩ የግንዛቤ ማስጨበጫ ትምህርቶችና 
ተያያዥ መልእክቶች ይተላለፋሉ።

በዚህ የግንዛቤ ማስጨበጫ ሰዎች ማድረግ 
ስላለባቸው ጥንቃቄ በሚተላለፈው መልእክት የጡት 
ካንሰር አስቀድሞ ከተደረሰበት ሊድን እንደሚችልም 
ትምህርት ይሰጣል። ነገር ግን አሁንም  ኢትዮጵያ 
ውስጥ በርካቶች በጡት ካንሰር ምክንያት  እየተጎዱ  
መሆኑን  መገንዘብ ይቻላል።  

የዚህ የጡት ካንሰር ተጠቂዎች ወደ ሕክምና 
የሚሄዱት በጣም ተባብሶ ካንሰሩ ስር ከሰደደ እና 
ወደ ሌላ አካባቢ ከተሰራጨ በኋላ መሆኑም ሌላው 
ችግር፡ ብዙ ጊዜም የመዳን ዕድላቸው የጠበበ ሆኖ 
ነው የሚታየው። ይህም የሚያሳየው አሁንም ግንዛቤ 
መፍጠር ላይ ሰፊ ሥራ መሰራት እንዳለበት ነው።

መረጃዎች እንደሚያሳዩት የጡት ካንሰር  
ምልክቶች በሁሉም ሰው ላይ ተመሳሳይ  አይደሉም። 
አንዳንድ  ሰዎች  የከፋ ደረጃ እስከሚደርስ ምንም  
ምልክቶች ላያሳዩ ይችላሉ። ስለዚህም መደበኛ 
የጡት ካንሰር ቅድመ ምርመራ በተገቢው መንገድ 
ማድረግ ጥቅሙ የላቀ ይሆናል።

በኢትዮጵያ በየዓመቱ በጡት ካንሰር ከሚጠቁት 
13 ሺህ ሰዎች ውስጥ 53 በመቶዎቹ ለሞት ይዳረጋሉ።

ሕብረተሰቡ ለጡት ካንሰር ያለው የግንዛቤ 
ማነስና ሕክምናውን የሚሰጡ የጤና  ተቋማት በቂ 
አለመሆን በሽታውን በቀላሉ መከላከል እንዳይቻልም 
አድርጎታል።

የጡት ካንሰር በቅድሚያ በጡት ላይ በመከሰት 
ወደ ሌሎች የሰውነት ክፍሎች በመዛመት ለሞት 
የሚያጋልጥ በሽታ ሲሆን፤ በሽታው በዋናነት ሴቶች 
ላይ  ይታይ  እንጂ  አልፎ አልፎ ወንዶችንም 
ያጠቃል።

በኢትዮጵያ በየዓመቱ 13 ሺህ ሰዎች ለጡት 
ካንሰር የሚጋለጡ ሲሆን፤ ከነዚህ ውስጥ 7 ሺህ 

የሕይወት ገጽታ 
            አዲስ ዘመን   እሁድ ጥቅምት 4 ቀን 2016 ዓ.ም

ማህበራዊ

ወደ ገጽ 7 ዞሯል

ያህሉ እንደሚሞቱ ከጤና ጥበቃ ሚኒስቴር የተገኘው 
መረጃ ያመላክታል።

የጥቅምት ወር በዓለም አቀፍ ደረጃ የጡት ካንሰርን 
በተመለከተ ግንዛቤ ማስጨበጫ ወር ሆኖ ይቆያል።

የጡት ካንሰር መንስኤዎች ተብለው ከሚጠቀሱት 
መካከልም  የአካል ብቃት እንቅስቃሴ አለማድረግ። ጡት 
አለማጥባት፣ ሲጋራ ማጨ፣አልኮል መጠጣት፣  ከሆርሞን 
ጋር የተያያዙ መድሀኒቶችን መውሰድ፣  ቶሎ አለመውለድ 
እና ሌሎቹ ተጠቃሾች  ናቸው።

የጡት ካንሰር ተጋላጭነትን ለመቀነስም  በየቀኑ የአካል 
ብቃት እንቅስቃሴ ማድረግ߹  ከ 1 ዓመት እስከ 2 ዓመት 
ጡት ማጥባት߹  ከ20 እስከ 30 መካከል ባለው እድሜ 
ልጅ በመውለድ ተጋላጭነትን መቀነስ እንደሚያስችል 
ነው የዘርፉ ባለሙያዎች የሚናገሩት። የጡት ካንሰር 
ምርመራውም ሆነ ሕክምናው በጣም  ከፍተኛ ወጪ 
ስለሚጠይቅና ሕይወትን ሊያሳጣ ስለሚችል ሕብረተሰቡ 
ቅድመ  ምርመራ በማድረግ መከላከል እንዳለበትም 
ይመከራል።

አሁን ላይ 12 የመንግስት ሆስፒታሎች ሕክምናውን 
እየሰጡ  ቢሆንም  የሕክምና ማዕከላት እጥረትን 
ለመቀነስ ተጨማሪ የሕክምና ማዕከላት በተለያዩ  የአገሪቱ 
አካባቢዎች ላይ እየተገነቡ ስለመሆኑ መረጃዎች ይናገራሉ።

ካንሰር ሲባል ብዙዎች በቶሎ የሚያስቡት የማይድን 
ሕመም ነው የሚለውን  ነው። ሆኖም ግን በቂ የሕክምና 
አማራጮች ባሉባቸው ሃገራት ብቻ ሳይሆን  ኢትዮጵያ 
ውስጥ የጡት ካንሰር ሕመም አጋጥሟቸው ታክመው 
የዳኑ ሰዎች   ቁጥር ጥቂት አይደለም። የጡት ካንሰር 
በተለይ በአሁኑ ጊዜ ኢትዮጵያ ውስጥ በብዛት በሰዎች ላይ 
የሚገኝ የካንሰር አይነት እየሆነ የመጣ ሲሆን  ታማሚዎቹ 
ለሕክምና እርዳታ ወደ ሀኪም ቤት የሚሄዱት ግን 
በአብዛኛው ሕመሙ ስር  ከሰደደ በኋላ መሆኑ  ለመዳን 
የሚኖራቸውን እድል የጠበበ ያደርገዋል።

የጡት ካንሰርን ለመከላከል በዘርፉ ባለሙያዎች 
ምክረሃሳቦች ይሰጣሉ።በአካል ላይ ለውጥን መከታተል   
በተለይ የጡት ካንሰር በሚያሳያቸው አንዳንድ ምልክቶች 
ፈጥኖ ሊደረስበት እና ታክሞም ሊድን እንደሚችል 

 ከሞት አፋፍ የተመለሰች ነፍስ 

በማወቅ  ምልክቶችን መከታተልና በዛ መሰረትም 
ሕክምና ማግኘት ይገባል። ነገር ግን አብዛኛው 
የማሕበረሰብ ክፍል  በቂ መረጃ ባለማግኘት 
ምልክቶችን እያዩ እንኳን ወደኋላ የሚሉበት 
ሁኔታ የበዛ ነው። 

ለሕብረተሰቡ  ስለጡት ካንሰር ግንዛቤ 
ለመስጠት የሚንቀሳቀሱ  መንግሥታዊ ያልሆኑ 
ድርጅቶች የጥቅምት  ወርን ተከትለው ይሁን 
በተለያዩ ስራዎቻቸው ውስጥ እያካተቱ 
እንዲሁም መደበኛ ስራቸው አድርገው  
አስቀድሞ መመርመር እና ችግሩን ማወቅ 
ሕይወት ለማትረፍ ያለውን ከፍተኛ ጥቅም  
እያስረዱም ነው።

እኛም በተለይም ጥቅምት ወር  የጡት 
ካንሰር ወርን  ምክንያት በማድረግ በሕመሙ 
ተይዛ ግን ደግሞ በከፍተኛ ቁርጠኝነት ትጋትና 
ራስን በማሳመን  በሽታውን ድል የነሳችዋን 
ፋጡማ አደም አሊን ለዛሬ የሕይወት ገጽታ 
አምዳችን  እንግዳ አድርገናታል።

ፋጡማ  ተወልዳ ያደገችው አዲስ አበባ 
ከተማ አውቶቡስ ተራ ከአዲሱ ሚካኤል 
ቤተክርስቲያን ጀርባ ነው። እድሜዋ ለትምህርት 
እንደደረሰም ከእህት ከወንድሞቿ ጋር በመሆንም 
በአቅራቢያዋ ማስታወቂያ ሚኒስቴር ተብሎ 
ይጠራ በነበረ አካባቢ በሚገኘው  አወሊያ አንደኛ 
ደረጃ ትምህርት ቤት ተማረች።  የሁለተኛ ደረጃ 
ትምህርቷን ደግሞ ከዊንጌት በላይ በሚገኘውና 
ስሙን በማስታውሰው ትምህርት ቤት የዘጠነኛ 
ክፍል ትምህርቷን ተከታትላለች። 

ፋጡማ ከዘጠነኛ ክፍል በኋላ በትምህርቷ 
አልገፋችም። ሶስት ጉልቻ መመስረቱን ነው 
የመረጠችው። ትዳር መሠረተች። ትዳሩም 
ቢሆን እንዳሰበችው አልሰመረም። ከትዳር አጋሯ 
ጋር በነበራት አጭር ጊዜ ቆይታ አንድ ወንድ ልጅ 
ወልዳ ተለያየች። 

ትዳሯን ማጣቷም አዝናለች። ቀጣይ የኑሮ 

አቅጣጫዋን ለማመቻቸት ልጇን ለቤተሰቦቿ መስጠት 
ነበረባት። ራሷንና ልጇን ለመደገፍ የሚያስቸል  
ገቢን ለማግኘትም ስራን መስራት እንዳለባት ማሰብ 
ጀመረች፤ ግን ምን ልስራ ? የሚለውን ነገር ለመወሰን 
ጊዜ ቢወስድባትም  የግድ  መወሰን ስለነበረባት 
ወሰነች።

እራስዋን ለመለወጥና ልጇን ለማሳደግ ምርጫዋ 
ያደረገችው ወደ መካከለኛው ምሥራቅ ሀገራት መሄድ 
ነበር። የመን አገር  ነበር ለሥራ የሄደችው።  በየመንም 
ለአምስት አመታት ቆየች። ገንዘብ እየላከች ልጇን 
አሳደገች። 

ፋጡማ ረዘም ላለ ጊዜ በየመን ቆይታ ልጇን 
እየረዳች ለእርሷም ጥሪት የሚሆናት ገንዘብ 
ለማጠራቀም ፍላጎቱ ቢኖራትም ያልታሰበ ነገር 
ገጠማት። እናቷ አረፉ። ወደሀገሯ መመለስ ግድ ነበር 
ተመለሰች። ልጇ ብቻ ሳይሆን፣ እኗቷ ጥለዋቸው 
ያለፉት ራሳቸውን ያልቻሉ ድጋፍ የሚፈልጉ ልጆች 
በቤት ውስጥ ስለነበሩና እንደ እናት ሆኖ የሚንከባከብ 
ሴትም ስላልነበር የእርስዋ ታስፈልግ ነበር። የእሷን 
ልጅ ደግሞ የግድ ወደ አባቱ ቤተሰቦች ቤት እንዲሄድ 
ማድረግ ነበረባትና ልጇን ሰጠች። 

ፋጡማ ተመልሳ ለሥራ ወደ ውጭ ሄደች። 
ስለሁለተኛው ጉዞዋም እንዳጫወተችኝ፤ ሳውዲ 
ነበር የሄደችው። ለስድስት ዓመታት ሰርታለች። 
ከየመን ቆይታዋ እንደውም የሳውዲው ጥሩ ሆኖ ነው 
ያገኘችው። ነገር ግን ከስድስት  ዓመት ቆይታ በኋላ  
የመኖሪያ ፍቃድ ስላልነበራት በመንገድ ላይ ተይዛ 
አገሯ እንድትገባ ሆነ። አገሯ ገብታም የምትችለውን 
እየሰራች ከወንድሞቿ ጋር መኖርን ቀጠለች። ልጇም 
የአባቱ ቤተሰቦች  እያሳደጉትና እያስተማሩት ስለነበር 
የተቸገረችው ነገር እንዳልነበር ትናገራለች። 

ፋጡማ ኑሮን ለማሸነፍ እንጂ በጤና ችግር 
ውስጥ እወድቃለሁ ብላ አስባ አታውቅም። በተለይም 
ከሕመም ሁሉ የከፋው ካንሰር ወደእኔ ይመጣል ብላ  
አልገመተችም። ‹‹ኸረ እኔ ስሙንም ሰምቼ አላውቅ›› 
ትላለች እንደውም ፋጡማ።

ፋጡማ እዛው ሳውዲ እያለች የስኳር ሕመም 
ተገኝቶባት መድሃኒት  ትወስዳለች። ከዛ ውጪ ግን 
በአካሏም በሌላ የሰውነቷ ክፍሏም ሆነ ውስጧ ሕመም 
ተሰምቶት አያውቅም። በዚህም እንደ አብዛኞቻችን 
ጤነኛ ነኝ ብላ የለት  ኑሯዋን ከቤተሰቧ ከጎረቤቶቿ 
ጋር ትኖራለች። ግን ደግሞ ነገሩ ሌላ ነበር።

ፋጡማ ድምጽ አልባው የጡት ካንሰር ከጎበኛት 
ስድስት ያህል ዓመታት ተቆጥረዋል። "እኔ ከዛሬ 
ስድስት ዓመት በፊት ከስኳር ሕመሜ ውጪ አሞኝ  
የሚያውቅ ነገር አልነበረም። ነገር ግን ጡቴ ላይ 
የመክበድ በተለይም ግራ ጡቴ በየቀኑ የመጠን 
ጭማሪ ማሳየት ነበረው። ምንድነው ብዬ ግን ቦታ 

እንደ ማንኛውም ሕመም ታክሞ የሚድን 
በመሆኑ ምንም ችግር የለውም። ዋናው ነገር 
በሕክምናው  ወቅት ያሉ ፈታኝ ነገሮችን በጽናት 

ከፍ ያለ ተስፋን በማድረግ መከታተል ተከታትሎም 
በማጠናቀቅ በሽታውን ድል መንሳት ይቻላል።

የሕይወት ገጽታ
ማህበራዊ  

አዲስ ዘመን   እሁድ ጥቅምት 4 ቀን 2016 ዓ.ም

 ከሞት አፋፍ...
አልሰጠሁትም ነበር።  እየቆየ ሲሄድ ግን የቀለም 
ለውጥ አመጣ የጡቴ ጫፍም ወደ ውስጥ መግባት 
ጀመረ"  በማለት በሕመሙ ምክንያት የታያትን 
አካላዊ ለውጥ  ትገልጻለች።

ይህም ቢሆን ግን ፋጡማ አሁንም ለጉዳዩ 
ትኩረት አልሰጠችውም ነበር።ትኩረት ላለመስጠቷ 
ዋናው ምክንያት ደግሞ ስለ ጡት ካንሰርም ሆነ 
በጠቅላላው ስለ ካንሰር ሰምታ የምታውቀው መረጃ 
ስላልነበራት ነው። 

ፋጡማ  እርሷ እንደምትለው አላህ ሊያድናት 
ፈልጎ ነበርና አንድ ቀን ከጎረቤቶቿ ጋር ቁጭ ብላ ቡና 
ስትጠጣ ለአንደኛዋ ሴት በጡቷ ላይ እያየች ያለውን 
ለውጥ ገልጣ አሳየቻት። ሴትየዋ በጣም በመደናገጥ 
በቶሎ ወደ ሕክምና እንድትሄድ መከረቻት። 

‹‹በጡቶቼ ላይ እያየሁት የነበረው ለውጥ ዓመት 
ያህል ይሆነዋል። ነገር ግን ሕመም ስለሌለው ምንም 
ነገሬ አላልኩትም ነበር፤ የአላህ ስራ ሆኖ አንድ ቀን 
ከጎረቤቶቼ ጋር ተሰብስበን ቡና እየጠጣን ለአንደኛዋ 
በሰውነቴ ላይ እየተከሰተ  ያለውን ለውጥ  አሳየኋት 
እሷም  በጣም በመደንገጥ ምን እየሆንሽ ነው ብላ 
ጮኸችብኝ፤ እንደዛ እየጮኸችብኝና እየተቆጣችኝ 
በቶሎ ወደ ሕክምና ተቋም መሄድ አለበሽ እያለችኝ 
እንኳን ምንም አልመሰለኝም ነበር።  ምክንያቱም ስለ 
ካንሰር የማውቀውም የሰማሁትም ነገር ስላልነበር " 
በማለት ሁኔታውን ታስታውሳለች። 

እዛው ቡና ላይ ያሉት ሌሎች ሰዎችም አዩዋትና 
አይ ይህማ "ቡጉንጅ " ነው ስለዚህ  "እንደሆላ" 
በሚባል ቅጠል መጠበስ አለበት ይሟሽሻል 
በማለት ሃሳብ አቀረቡ። ፋጡማም የጎረቤቶቿን 
ሃሳብ በመቀበል በተለይም ብጉንጅ የሚለውን ነገር 
በማመን ተቀመጠች። ቅጠሉም አለ ከተባለበት ቦታ 
ተፈልጎ መጥቶ ተሰጣት። አለማወቅ መቼም ክፉ ነገር 
ነውና ፋጡማ የጎረቤቶቿን ምክር አንድም ሳታስቀር 
በመቀበል ያበጠውን የጡቷን ክፍል  ቅጠሉን በከሰል 
እሳት እያሞቀች ስትጠብሰው አመሸች። ከዛ በኋላ 
የነበረውን ነገር ስታስታውሰው እንባዋ ይቀድማታል።

" ጎረቤቶቼ ብጉንጅ ነው በእንዳሁላ ቅጠል 
ይጠበስ ብለው ቅጠሉን ፈልገው ሲያመጡልኝ 
እኔም በተመከርኩት መሰረት ቅጠሉን እሳት እያሞኩ 
ያበጠውን ቦታ በደንብ ጠበስኩት ከዛ በኋላ ነፍስ 
ውጪ ነፍስ ግቢ የሆነ ሌሊቱን አሳለፍኩ። ወላሂ 
የምሞት ብሆን ኖሮ ያን ቀን ሌሊት ነበር ሞቼ 
የማድረው። ነገር ግን ያልተቆረጠች ነፍስ ሆና እኔም 
ለዛሬ ደረስኩ። ሁኔታው ግን ከመግለጽ በላይ የሆነ 
አሰቃቂ አሰቃይ ብቻ ምኑ ቅጡ አሳብዶኝ አደረ " 
በማለት ትናገራለች።

ይሄ ጎረቤቶቿም ሆኑ እሷ ስለጡት ካንሰር 
የነበራቸው አረዳድ ያሳያል።በቀላሉ ተሽሏት 
ትገላገላለች በሚል ቀናነት የመከሯት ምክር ወይም 
ያዘዙላት መድሃኒት ትክክለኛ ቦታውን አላገኘምና 
ታማሚዋን አሰቃያት። አይነጋ የለም ሲነጋ ፋጡማ 
ጉዞዋን ያደረገችው ወደጤና ጣቢያ ነበር። 

ጤና ጣቢያ ደርሳ ለምታክማት የጤና 
ባለሙያ ጡቷን ስታሳያት በጣም ስለመደናገጧ 
ታስታውሳለች። "ወጣቷ የሕከምና ባለሙያ 
ጡቴን ሳሳያት በጣም  ደነገጠች በእኔም በጣም 
ተናደደች እንዴት የከተማ ሰው ሆነሽ ስለዚህ ጉዳይ 
መረጃ አይኖርሽም? መገናኛ ብዙሀንንስ እንዴት 
አትከታተይም? በማለት በጣም ተቆጣች። ምንም 
ስላላመመኝና የተለየም ስሜት ስላልተሰማኝ ትኩረት 
አልሰጠሁትም አልኳት። ባለሙያዋ ያለበት ሁኔታ 
በጣም ስላስፈራት ምንም የማደርግልሽ ነገር የለም 
ነገር ግን ወደ ዘውዲቱ ሆስፒታል ሪፈር ጽፍልሻለሁ" 
በማለት እንዳሰናበተቻት ትናገራለች።

ዘውዲቱ ሆስፒታል ስትሄድም ያጋጠማት ይኸው 
መደናገጥ ነበር። ለምን ዘገየሽበት? የሚል ጥያቄ ነበር፤ 
ፋጡማ ለሁሉም ጥያቄዎችና ቁጣዎች ተግሳጾች 
መልሷ አንድና አንድ ነበር እሱም "አለማወቄ" 
የሚል።  ያም ሆነ ይህ ፋጡማ ብትዘገይም 

አልቀረችምና የዘውዲቱ መታሰቢያ ሆስፒታል 
ሰራተኞች ተሯሩጠውላት ሕክምና እንድታገኝ ችግሩ 
ያለበት ጡቷም ተቀጠርጦ እንዲወጣ ሆነ።

‹‹እኔ ጉዳዩን እንደ ቀልድ ነው ያየሁት ሌላው 
ቀርቶ ቀዶ ሕክምና ደረጃ ላይ  ይደርሳል የሚል እንኳን 
ግምት አልነበረኝም።  ዘውዲቱዎች አቀባበላቸው ልክ 
ጤና ጣቢያ እንዳገኘኋት የሕክምና ባለሙያ ነበር፤ 
በጣም ተደናግጠው  በቃ ሙሉ  ምርመራ አድርጊ 
ብለውኝ  አደረኩ ችግር ካለበት ቦታ ላይም ናሙና 
ተወስዶ ቅዱስ ዻውሎስ ሆስፒታል ተሰራ። ከዛ 
በኋላ በቀጥታ ወደ ሕክምና ነው የገባሁት "በማለት 
ሁኔታውን ታስታውሳለች።

መስከረም 2 ቀን 2010 ዓ.ም የመጀመሪያውን ቀዶ 
ሕክምና በግራ ጡቷ ላይ  ያደረገችው ፋጡማ፤ ምንም 
እንኳን በዚህን ያህል ሁኔታ ሕክምናው ከፍ ያለ  
ባይመስላትም መሆን ያለበት ነገር ግን ሆነ። ፋጡማ 
በወቅቱ ፈርማ ቀዶ ሕክምና  ክፍል ስትገባ ዳግም 
በሕይወት አልመጣ ይሆን የሚል ከፍ ያለ ስጋት 
ውስጧን  እየናጠው ነበር። በወንድሟና በዘመድ 
አዝማዶቿ ተበረታታ ገባች። የአምላክ ፈቃድ ሆኖም 
ቀዶ ሕክምናዋ በተሳካ ሁኔታ ተጠናቆ ከሆስፒታል 
ወጣች። 

ፋጡማ ግን ሕክምናዋ በዚህ የሚያበቃ አልሆነም 
ዘውዲቱ ያሉት  ባለሙያዎች ለተጨማሪ ሕክምና 
ወደ ጥቁር አንበሳ ሆስፒታ ላኳት። ጥቁር አንበሳ  
ሆስፒታል ስትሄድ ግን መሰሎቿን አገኘች በተለያዩ 
የካንሰር ሕመሞች ተይዘው  በኬሞቴራፒ የመጡ ብዙ 
ወዳጆችንም አፈራች፤ ፋጡማ በዚህን ጊዜ ሞራሏ 
ተነሳሳ  ብዙ ታማሚ መኖሩን ስታውቅ እሷ ላይ ብቻ 
የመጣ አለመሆኑን ተረዳች። ይህም እድናለሁ የሚል 
መንፈስ በውስጧ እንዲያቆጠቁጥ አደረገ። 

የኬሞ ቆይታ 

ፋጡማ ቁስሏ ጠገግ ካለ በኋላ የሕክምናው አንድ 
አካል የሆነውን ኬሞ  ቴራፒ መውሰድ ነበረባት፤ 
ሕክምናውንም  ለመውሰድ ጥቁር አንበሳ ሆስፒታል  
ገባች፤ ምንም እንኳን ሰዎች ስለ ኬሞው የሚያወሩት 
ነገር የሚያስፈራና  ከባድ  ቢሆንም የመዳን ተስፋ ግን 
እንድታደርግ  ገፋፍቷት ወደ ሕክምናው ገባች። 

‹‹ከቀዶ ሕክምናው በበለጠ የጎዳኝ ኬሞ ነው፤  
ምክንያቱ ደግሞ ሕክምናውን  ወስደን እንደጨረስን 
ምግብ መመገብ አይደለም ሽታው ያስጠላል፤ ወደ 
ላይ የሚለው ስሜትም ከባድ ነው፤ እግርን ለመራመድ 
እንዳይችል ያደርጋል፤ እንቅልፍ አይወስድም ብቻ ምን 
ልበልሽ በጣም ስሜቱ ከባድ ነው። የእውነት ለጠላት 
አይስጠው ከባድ ነው" በማለት ከእንባ ጋር የነበረውን 
ሁኔታ ታስረዳለች።

ኬሞ ሌላው የጎንዩሽ ጉዳቱ ጸጉር መነቃቀሉ 
የእጆችን መዳፍና ጥፍር ማጥቆሩ ፊትን መቀየሩ ነው፤ 
እነዚህ ሁሉ ነገሮች ደግሞ ፋጡማ ላይ ተከስተዋል፤ 
ምንም እንኳን ዛሬ ላይ ሁሉም ነገር አልፎና ጨርሳ 
ወደቀደመ ሁኔታዋ መመለስ ብትችል  ፋጡማ 
ስምንት ዙር ነው ኬሞን የወሰደቸው። በዚህ መልኩ 
መውሰዷ ደግሞ ለሕክምናው ውጤታማነት ከፍ ያለ 
አስተዋጽዖን አበርክቷል።  

ሰው ሲታመም የሚጨንቀው አስታማሚው 
ነው። እንደውም አንዳንድ ሰዎች ሕመምን በተለይም 
እንደ ፋጡማ አይነት ሕመምን በመፍራት " አትመመኝ 
አስታማሚ የለኝም " ብለው እስከመጸለይ ይደርሳሉ። 
አዎ ጎንበስ ቀና አድርጎ ምን  ላርግልሽ ? ምን ልስጥሽ? 
ብሎ አጥቦና አጉርሶ የሚያስታምም ሰው የግድ ነው። 
ፋጡማም ይህ አይነቱ ሀሳብ ገብቷት ነበር፤ ነገር ግን 
አላህ የባረካት የምትላት የወንድሟ ባለቤት ቤቷን ጥላ 
ለአንድ ወር ከእርሷ ሳትለይ የሚያስፈልጋትን አድርጋ  
ገላዋን ልብሷን አጥባ አብልታ አጠጥታ ተንከባክባ 
ፋጡማን እዚህ አድርሳታለች። ፋጡማም ምስጋናዋን 
በእንባ እየታጀበች ነው የምትገልጸው።  

የጡት ካንሰርና  ሕክምናው

ፋጡማ ፈጣሪ ፈቅዶላት በጡቷ ላይ የታየው 
ካንሰር ወደየትኛውም የሰውነቷ ክፍል አልተዛመተም፤ 
እሷም ከቀዶ ሕክምናው በኋላ ያለውን የኬሞ ሕክምና 

ከ6ኛ ገጽ የዞረ

ሀኪሟ በቃሽ እስከሚላት ጊዜ ድረስ  በአግባቡ 
ተከታትላለች ይህም  ለውጤት አብቅቷታል።

"ካንሰር የያዘው ሰው ሁሉ ይሞታል ብሎ ማለት 
ሀሰት ነው። እኔም እሞታለሁ ብዬ አላስበም ነበር። 
በሌላ በኩል ደግሞ ካንሰር እንደ ማንኛውም ሕመም 
ታክሞ የሚድን በመሆኑ ምንም ችግር የለውም። ዋናው 
ነገር በሕክምናው  ወቅት ያሉ ፈታኝ ነገሮችን በጽናት 
ከፍ ያለ ተስፋን በማድረግ መከታተል ተከታትሎም 
በማጠናቀቅ በሽታውን ድል መንሳት ይቻላል። 
አሁን ላይ ከበሽታው የዳንኩ ቢሆንም በየሶስት 
ወሩ ሀኪም ጋር እየሄድኩ ክትትል አደርጋሁ። ሰንፌ 
ቀርቼ አላውቅም። እዛ ሄጄ የማገኛቸውን አዳዲስ 
ታማሚዎችም እኔ ያለፍኩበትን መንገድ በመናገር 
ሕመሙ ሕክምናውን በአግባቡ ከተወሰደ የሚድን 
መሆኑን  በተቻለኝ መጠን ለመናገር እሞክራለሁ " 
ትላለች።

አሁን ላይ ፋጡማ ብርድ ሲሆን ከሚሰሟት 
አንዳንድ ሕመሞች ውጪ  በጤናዋ ምንም ችግር 
አልገጠማትም፤ ሙሉ ጤነኛ የሚባል ደረጃ ላይ ናት፤ 
እንደውም ትላለች ፋጡማ ላለፉት ስድስት ዓመታት 
የወሰደችው መድሃኒት ከሀኪሟ በቃ ጨርሰሻል 
አቁሚው ብትባል ተመልሳ አረብ አገር በመሄድ 
የመስራት ፍላጎት አላት ።

ማህበራዊ ሕይወት

ፋጡማ ከሰፈር ጎረቤቶቿ ከዘመዶቿ እንዲሁም 
ከጓደኞቿ ጋር ጠበቅ ያለ ግንኙነት የነበራት በሀዘን 
በደስታው አብራ የምታሳልፍ ነች። ዛሬ ላይ ሕመሟ  
አንዳንድ ጥንቃቄዎችን የሚፈልግ ቢሆንም እንኳን 
ከሕመሟ በፊት የነበራትን  ማሕበራዊ ግንኙነት 
አላቋረጠችም እንደውም አጠናክራ ቀጥላለች። በዚህ 
መካከል  ደግሞ የሰዎች እንክብካቤና ፍቅር በጣም 
ያስደስታታል።

ምስጋና 

ፋጡማ በሕይወቷ ያገዟትን ሁሉ ታመሰግናለች። 
በተለይም በሕመሟ ወቅት  ያልተለዯትን ቤተሰቦቿን 
የወንድሟን ባለቤት ወንድሞቿን ጎረቤት ጓደኞቿን 
ሁሉ አመስግና አትጠግብም። በተለይ ብላም የማቲዎስ 
ወንዱ የኢትዮጵያ ካንሰር ሶሳይቲ  መድሃኒት ሲጠፋ 
እያፈላለጉ በሌላቸው አቅምም ቢሆን ሕሙማን 
አንዳይቸገሩ የሚያደርጉትን ጥረት በጣም በማድነቅ 
ታመሰግናለች። እንዲህ ዓይነት ተቋማትም ትኩረት 
ቢያገኙ በርካቶችን ያግዛሉም በማለት ትገልጻለች። 

ባህልና ቱሪዝም 
ኢኮኖሚ

ገጽ 8 

ዳግም ከበደ

ኢትዮጵያ የበርካታ የቱሪዝም መስህብ ሀብቶች መዳረሻ 
ነች። የታሪክ፣ የባህል፣ የተፈጥሮ ሀብቶቿን  በተባበሩት 
መንግሥታት የትምህርት፣ የሳይንስና የባህል ድርጅት /ዩኔስኮ/ 
በብዛት ካስመዘገቡ አገራት በቀዳሚነትም ትጠቀሳለች። ምድረ 
ቀደምትና የሰው ዘር መገኛነቷን ያስመሰከረች ጥንታዊት አገር 
እንደመሆኗ፣ እነዚህን የመስህብ ፀጋዎቿን በዓለም መድረክ 
ላይ በማስተዋወቅ ረገድ ግን ገና ብዙ መስራት ይጠበቅባታል። 
በተለይ  ዘላቂነት ያለው የማስተዋወቅ፣ የመዳረሻ ልማት 
ተግባራት እና የገበያ ልማት ስራዎች በማከናወን በኩል 
ከመንግሥት ገና ብዙ ይጠበቃል።

በዋናነት ኢትዮጵያ ያላትን የቱሪዝም መስህብ 
ሀብቶች ወደ ኢኮኖሚ አቅም ለመቀየር እና የቱሪስት 
ፍሰቱን ለመጨመር የማስተዋወቅ ስራ ቀዳሚውን ድርሻ 
ይወስዳል። ከዚህ አንፃር የዘርፉ ባለድርሻ አካላት በርካታ 
ስራዎችን እያከናወኑ ቢሆንም፣ ይህ ብቻውን በቂ እንዳልሆነ 
የቱሪዝም ዘርፍ ባለሙያዎች ያስገነዝባሉ። በተለይ ዓለም 
አቀፉን የቱሪዝም ገበያ ሰብሮ በመግባት የጎብኚዎችን ቀልብ 
ለመሳብ ከማስተዋወቅ በተጨማሪ በርከት ያሉ አማራጮችን 
መመልከት እንደሚያስፈልግ ይመክራሉ። ከእነዚህ እድሎችና 
አማራጮች ውስጥ አንዱ በአገር አቀፍና ዓለም አቀፍ የቱሪዝም 
ፎረምና ኤግዚቢሽኖች ላይ መሳተፍ ነው።

ኢትዮጵያ ባለፉት በርካታ ዓመታት በአውሮፓ፣ አፍሪካ፣ 
ኤዥያና በመካከለኛው ምስራቅ በሚካሄዱ አውደ ርዕዮች ላይ 
ስትሳተፍ ቆይታለች። ይሁን እንጂ የአገሪቱን የቱሪዝም ሀብቶች 
በሚፈለገው ልክ ሁሉንም አስተዋውቆ ጎብኚዎች “የመዳረሻ 
ምርጫ” እንዲያደርጓት ለማድረግ በቂ አይደሉም። በዓለም 
አቀፍ መገናኛ ብዙሃን እና እጅግ ትላልቅ መድረኮች ላይ 
የአገሪቱን የባህል፣ የተፈጥሮና የታሪክ ሀብቶች ለማስተዋወቅ 
ከፍተኛ የውጪ ምንዛሪና መዋለ ንዋይ ሊጠይቅ ይችላል። 
ይህም የማስተዋወቅ ስራው ተከታታይና ቀጣይነት ያለው 
እንዳይሆን እንቅፋት ይሆናል። ይህን ችግር ለመፍታት 
በአገር ውስጥ በሚፈጠሩ ትላልቅ መድረኮችና ውስን ሀብትን 
በሚጠየቁ ውጤታማ ስልቶች ሀብቶቹን በዓለም አቀፍ 
ደረጃ ተደራሽ ማድረግ እንደሚያስፈልግ የዘርፉ ባለሙያዎች 
ይመክራሉ።

ከማስተዋወቂያ ስልቶቹ መካከል ዩኔስኮን የመሳሰሉ 
ዓለም አቀፍ ተቋማት ለመስህቦቹ እውቅና እንዲሰጡ ማድረግ 
ሲሆን፣ ይህ መንገድ በቀላል አማራጭ የቱሪዝም ዘርፉን 
ለማስተዋወቅ እንደሚያግዝ ይናገራሉ። ሌላውና ቀላል 
አማራጭ ተደርጎ የሚወሰደው በኢትዮጵያ ውስጥ የሚካሄዱ 
የቱሪዝም አውደ ርዕዮች /ኤግዚቢሽኖች/ እና መሰል ሁነቶችን 
በዲጂታል አማራጭ ለቀሪው ዓለም የሚደርሱበትን መንገድ 
ማመቻቸት ነው። 

የኢትዮጵያን የቱሪዝም ሀብቶች፣ አዳዲስ መዳረሻዎች 
እና የዘርፉን ጅምር ስራዎች በኤግዚቢሽን እና ፎረሞች 
የማስተዋወቅ ስራ ከቅርብ ጊዜ ውስጥ እያደገ መምጣቱን 
መረጃዎች ያሳያሉ።  በተለይ ትላልቅ ኤግዚቢሽኖችን 
በማዘጋጀት በዲጂታል አማራጭ ተደራሽ ማድረግ እየተለመደ 
መጥቷል። ለምሳሌ  የቱሪዝም ሚኒስቴር፣ የኦሮሚያ ቱሪዝም 
ኮሚሽን እና ሌሎች በግል የሚሰሩ‹‹ማይስ ኢትዮጵያን›› 
የመሰሉ መድረኮች የአገሪቱን የቱሪስት መስህብ ሀብቶች 
ከመጠበቅና ከማልማት ባሻገር አስተዋውቆ ጎብኚዎችን 
ለመሳብ የሚደረገውን ጥረት የሚያግዙ ናቸው። ከዚህ አኳያ 
ጅምር እምርታዎች እየታዩ ሲሆን፣ የኢትዮጵያ ቱሪዝም እድገት 
እስኪረጋገጥና ኢትዮጵያም ከዓለም ተመራጭ መዳረሻዎች 
መካከል  እስክትሆን ድረስ መቀጠል ይኖርበታል።

የኢትዮጵያ የቱሪዝም መዳረሻዎችን በማልማት፣ አዳዲስ 
መስህቦችን በማስተዋወቅ እንዲሁም ከመሰረተ ልማት ግንባታ 
አንፃር ባለፉት ዓመታት በጠቅላይ ሚኒስትር ዶክተር ዐቢይ 
አሕመድ  አማካኝነት በተከናወኑ ተግባሮች አስደናቂ ለውጦች 
እየታዩ ይገኛሉ። መንግሥት ከማልማት ባሻገር ማስተዋወቅ 
ላይ መሰራት ተገቢ እንደሆነ በማመኑም በዚህ ረገድ የሚሰሩ 
በርካታ ተግባራት እያስተዋልን ነው። 

ባሳለፍነው  መስከረም 29 በሳይንስ ሙዚየም በጠቅላይ 
ሚኒስትር ዶክተር ዐቢይ አሕመድ ተመርቆ በይፋ የተከፈተው 
አገር አቀፍ የቱሪዝም ፎረምና ሆስፒታሊቲ ኤግዚቢሽን የዚሁ 
እቅድ አካል ነው። የቱሪዝም ሚኒስቴር በዚህ ኤግዚቢሽን 
ላይ በዘርፉ የተሰማሩ ባለድርሻ አካላት አንድ ላይ እንዲመጡ 
በትብብር አገራቸውን “በትንሿ ኢትዮጵያ መድረክ” ላይ 
እንዲያስተዋውቁ እድሉን አመቻችቷል። 

መድረኩን በይፋ የከፈቱት  ጠቅላይ ሚኒስትር ዶክተር 

ዐቢይ አሕመድ፤  ኢትዮጵያ ብዙ ታሪክ፣ ቅርስ፣ ባህል፣ 
የተፈጥሮ ስጦታዎች፣ አዕዋፍ፣ የዱር አራዊት እና ሊጎበኙ 
የሚችሉ ድንቅ ሁነቶች እንዳላት ግምት ውስጥ በማስገባት 
ከኢኮኖሚው ዘርፍ ዋና ምሰሶዎች አንዱ የቱሪዝም ሴክተሩ 
እንዲሆን መደረጉን አስታውቀዋል። 

አውደ ርዕይው ጎብኚዎች ኢትዮጵያን ምቹ መዳረሻ 
የሚያደርጋትን ሀብት በናሙና እንዲያዩ እድል የሚሰጥ 
መሆኑንም ጠቅላይ ሚኒስትሩ ጠቅሰው፣  የኢትዮጵያን ድንቅ 
የቱሪዝም አቅሞች ከማልማት ባሻገር ማስተዋወቅ ላይ በትብብር 
መስራት እንደሚገባ አስገንዝበዋል። አገሪቱ ያላትን እምቅ 
አቅም ለማውጣት፣ ኢትዮጵያን የብዙ ውበቶች እና ግኝቶች 
መዳረሻ አድርጎ ለማስተዋወቅ እና ለማገልገል ኢትዮጵያውያን 
አገራችሁ ያላትን ሀብት ማየት፣ ማውጣት፣ ማስተዋወቅ እና 
ማገልገል ይጠበቅባችኋል በማለትም መዳረሻዎችን ከማልማት 
ባሻገር በሚገባ ማስተዋወቅ እንደሚያስፈልግ አስታውቀዋል።

ኢትዮጵያ ከዘርፉ ያላትን ተጠቃሚነት በማሻሻል ረገድ 
አሁንም በርካታ ስራዎች እንደሚያስፈልጉ የገለጹት ጠቅላይ 
ሚኒስትር ዶክተር ዐቢይ አሕመድ፤ መንግሥት በአገር በቀል 
ኢኮኖሚ ማሻሻያ አማካኝነት ለቱሪዝም ልማት ትኩረት ሰጥቶ 
እየሰራ መሆኑን ተናግረዋል። በቀጣይ ያሉትን ድንቅ የቱሪዝም 
አቅሞች ከማልማት ባሻገር ማስተዋወቅ ላይ በትብብር 
መስራት እንደሚገባም አመልክተዋል። 

በሳይንስ ሙዚየም የተከፈተው አውደ ርዕይ የኢትዮጵያን 
የቱሪዝም ሀብቶች እንደሚያሳይ ጠቅሰው፣ ሁሉም የአገሩን 
ሀብት በስፍራው ተገኝቶ በመጎብኘትና በዲጂታል አማራጭ 
ለቀሪው ዓለም በማስተዋወቅ የድርሻውን እንዲወጣ መልዕክት 
አስተላልፈዋል።

የኤግዚቢሽኑ ተሳታፊዎችም መድረኩ በየክልሉ የሚገኙ 
የቱሪዝም እምቅ ሀብቶችን በማስተዋወቅ ረገድ ጉልህ ሚና 
እንዳለው በማመን ተሳታፊ ሆነዋል። በተለይ በየአካባቢው 
ስላሉት መስህቦች በቂ እውቀት ሊኖር እንደሚገባና ኤግዚቢሽኑ 
ይህንን በመፍጠር በኩል ጉልህ አስተዋፆኦ ይኖረዋል ተብሎ 
ይጠበቃል። መድረኩ ከተለያዩ ብሔር ብሔረሰቦች ጋር 
የሚያገናኝ እንዲሁም ልምድ መለዋወጥም የሚያስችል  
መልካም አጋጣሚ ይፈጥራል። እስካሁን ያልታወቁ 

በርካታ የቱሪስት መስሕቦችን በኤግዚቢሽኑ ለመመልከት 
እንደሚያስችል መረዳት ይቻላል። በመድረኩ ከፌዴራልና 
ክልል ቱሪዝም ባለድርሻዎች ባሻገር አስጎብኚ ድርጅቶች፣ ቱር 
ኦፕሬተሮች እና ሌሎች የዘርፉ አንቀሳቃሾች ተሳታፊ ናቸው። 

አቶ እንደገናው አሰፋ 250 የሚደርሱ አባላት ያሉት 
የኢትዮጵያ ቱሪስት አስጎብኚ ባለሙያዎች ማህበር ፕሬዚዳንት 
ነው። በሳይንስ ሙዚየም እስከ ጥቅምት 28 ድረስ በሚቆየው 
የቱሪዝም፣ ሆስፒታሊቲ ፎረምና ኤግዚቢሽን ላይ እንደ አንድ 
ባለድርሻ አካል እየተሳተፈ ይገኛል። ኤግዚቢሽኑ በአይነቱ 
ለየት ያለና  ቀደም ሲል ከተዘጋጁት መድረኮች በትልቅነቱና 
በይዘቱ ለየት ያለ ስለመሆኑም አቶ እንደገናው ይገልፃል። 

“ቱሪዝምን እንደ አንድ የኢኮኖሚ ምሰሶ ለመውሰድ 
በተወሰነው መሰረትና እርሱን ለማሳካት በሚደረገው ትግበራ 
ላይ መሰል ኤግዚቢሽኖችና የማስተዋወቂያ ስልቶች ትልቅ 
ፋይዳ አላቸው” የሚለው  የማህበሩ ፕሬዚዳንት፤ አሁን ባለው 
ነባራዊ ሁኔታ የቱሪስት ፍሰቱ ቢቀንስም፣ የዘርፉ አንቀሳቃሾች 
በአንድ ላይ ተሰባስበው መገናኘታቸው ዘርፈ ብዙ ጠቀሜታ 
እንዳለው ይናገራል። እርስ በእርስ ለመተዋወቅና በሕብረት 
የኢትዮጵያን ቱሪዝም ለማሳደግ ቅንጅት ለመፈጠር ሁነኛ 
መድረክ እንደሆነ ነው የሚያነሳው።  በተለይ በአንድ ወር 
ቆይታው ውስጥ በሚካሄዱ የፓናል ውይይቶችና የፎረም 
መድረኮች ችግሮችን ወደ ጠረጴዛ ዙሪያ ለማምጣትና 
የመፍትሄ አቅጣጫ ለማስቀመጥ እንደሚረዳ ይገልፃል።

ቱሪዝም በሚኒስቴር መስሪያ ቤቱ ብቻ የሚሰራ 
አይደለም የሚለው ማህበሩ ፕሬዚዳንት፤ ገንዘብ ሚኒስቴር፣ 
ጉምሩክ ኮሚሽን፣ ኢሚግሬሽንና ሌሎች አስፈፃሚ አካላት 
እንደሚሳተፉበት ይገልፃል። በኤግዚቢሽኑ በተዘጋጁ 
ፓናል ውይይቶች ላይ እነዚህ የመንግስት አካላት ተሳታፊ 
በመሆናቸው የቱሪዝም ባለድርሻዎች በስራ ወቅት 
የሚገጥሟቸውን ችግሮች እንዴት መፍታት እንደሚችሉ በጋራ 
ለመወያየት እድል እንደሚፈጥር ያስረዳል።

“ኤግዚቢሽኑ ስለ ቱሪዝም በስፋት ከማውራት ባሻገር 
ወደ መሬት አውርዶ ተጨባጭ ለውጥ ለማምጣት በር 
የሚከፍት ነው” የሚለው  ፕሬዚዳንቱ፤ በቱሪዝም ዘርፍ 
በፀጥታ፣ በመዳረሻ ልማት፣ በገበያና በማስተዋወቅ ረገድ 

የቱሪዝም ሀብቶችን

መሰራት ያለባቸው ተግባራትን ለመለየት ፋይዳ እንደሚኖረው 
ይናገራል። ኢትዮጵያ በተለያዩ የፀጥታ ጉዳዮች ፈተና ላይ 
መሆኗን አንስቶ፣ እነዚህን እንቅፋቶች በማለፍ በዘርፉ ለውጥ 
ማምጣት እንደሚገባ ይናገራል። 

የማህበሩ ፕሬዚዳንት፤ በፀጥታ ጉዳይ ከፍተኛ ስጋት 
ያለባቸው አገራት ከችግራቸው ባይወጡም ቱሪዝማቸውን 
በማስተዋወቅና በዚያም ኢኮኖሚያዊ ጥቅም በማግኘት 
ትርፋማ መሆን መቻላቸውንም  በመጥቀስ፣ የሰላሙ ሁኔታ 
እልባት እስኪያገኝ መሰል ሞዴል መጠቀም እንደሚያስፈልግ 
አመልክቷል። በተለይ ለዚህ አንደ ጥሩ ምሳሌ ከሚሆኑት 
ውስጥ አገረ እስራኤልን በመጥቀስ፣ አገሪቱ በተለያየ ጊዜ 
ጦርነት ውስጥ ብትቆይም የቱሪዝም እድገቱና የቱሪስት ፍሰቱ 
እንዳልቆመ ይገልፃል። 

የኢትዮጵያ ቱሪስት አስጎብኚ ባለሙያዎች ማህበር 
በኤግዚቢሽኑ ላይ በመሳተፍ ከ250 በላይ የሚሆኑ አስጎብኚ 
(ቱር ጋይዶች) ስለሚሰጡት ሙያዊ ግልጋሎት እያስተዋወቀ 
መሆኑን የሚናገረው የማህበሩ ፕሬዚዳንት፤ አባላቱ ኢትዮጵያ 
ያላትን የባህል፣ የታሪክ፣ የተፈጥሮና አርኪዮሎጂ ሀብቶች 
በልዩ ልዩ የውጭ ሀገር ቋንቋዎች (በእንግሊዘኛ፣ በጣሊያንኛ፣ 
በስፓኒሽ፣ በሩሲያኛ እና በመሳሰሉት) በማስጎብኘት ቱሪስቱ 
ባገኘው አገልግሎት ተደስቶ እንዲሄድ እንደሚሰሩ ይገልፃል። 
ይህንን ስራ በኤግዚቢሽኑ ላይ ተገኝተው በማስተዋወቅ ላይ 
እንደሚገኙ ይናገራል። በዝግጅቱ ላይም ከበርካታ ባለድርሻ 
አካላት ጋር መገናኘቱን ገልፆ፤ ይህም ሙያዊ ግንኙነታቸውን 
ለማስፋት እየተጠቀመበት እንደሆነ ያስረዳል። 

“በኤግዚቢሽኑ ስለማህበራችንንና ስለምንሰራው ስራ 
በሚገባ እያስተዋወቅን እንገኛለን” የሚለው ፕሬዚዳንቱ፤  
ጎብኚዎች በቦታው ሲገኙ ስለሚሰጡት የማስጎብኘት 
አገልግሎት ማህበሩ እንደሚያስረዳ ይገልፃል። በሌላ መልኩ 
ማህበሩና አባላቱ የሚያጋጥሟቸውን ችግሮች በስፍራው 
ለተገኙ የሚመለከታቸው አስፈፃሚ አካላት በማስረዳት 
መፍትሄ ለማግኘት እየተጠቀሙበት እንደሆነም ገልፆልናል። 
በተለይ የማስጎብኘት ስራ ሙያዊ እንደሆነ፣ የስነ ምግባር 
መርህና መመሪያ ያለው እንዲሁም በትምህርትና በእውቀት 
የታገዘ መሆኑን ለማስረዳት ይህ መድረክ ትልቅ እድል 
እንደፈጠረላቸው ተናግሯል።

እንደ መውጫ
ሰሞኑን የሕዝብ ተወካዮች ምክር ቤት እና የፌዴሬሽን 

ምክር ቤት ሶስተኛ ዓመት የስራ ዘመን  መክፈቻ ላይ ንግግር 
ያደረጉት የኢፌዴሪ  ፕሬዚዳንት ሳሕለወርቅ ዘውዴ የቱሪዝም 
ዘርፍ በብዝኃ የዕድገት  አማራጭ አንዱ ቁልፍ ዘርፍ  መሆኑን 
ገልፀዋል። በዚህ በኩል በዓመቱ የቱሪስት ፍሰቱን በማሳደግ 
በኩል ፈታኝና አስቸጋሪ ሁኔታ ውስጥ መታለፉን ጠቅሰው፣ 
እንዲያም ሆኖ አበረታችና አወንታዊ ዕድገት ለማስመዝገብ 
መቻሉን ገልፀዋል። 

ከዚህ መረዳት የምንችለው ኢትዮጵያ የቱሪስት ፍሰትን 
ለመጨመር በሰራችው የማስተዋወቅ እና የገበያ ልማት 
ስራ ውጤታማ እየሆነች መምጣቷን ነው። ይህንን አቅም 
ለማሳደግና ከዚህ በተሻለ አገሪቱን በማስተዋወቅ በውጪ 
ምንዛሪ፣ በቱሪዝም ኢንቨስትመንትና በመሰል ተመሳሳይ 
ዘርፍ ላቅ ያለ ውጤት ለማስመዝገብ በቱሪዝም ሚኒስቴር 
መስሪያ ቤትና ባለድርሻ አካላት የሚዘጋጁ መሰል ዝግጅቶች 
መበረታታት ይገባቸዋል።

ለማስተዋወቅ እድል የከፈተ ኤግዚቢሽን

በተለይ በየአካባቢው ስላሉት 
መስህቦች በቂ እውቀት ሊኖር 

እንደሚገባና ኤግዚቢሽኑ ይህንን 
በመፍጠር በኩል ጉልህ አስተዋፆኦ 
ይኖረዋል ተብሎ ይጠበቃል

ሳምንቱን በታሪክ 
ስፖርት እና መዝናኛ

አዲስ ዘመን   እሁድ ጥቅምት 4 ቀን 2016 ዓ.ም

ዋለልኝ አየለ

አብዛኞቹ የኢትዮጵያ አርበኞች ታሪክ ከዓድዋ እና 
ከአምስት ዓመቱ የጣሊያን ቆይታ ጋር ይገናኛል። ኢትዮጵያ 
በፋሺስት ኢጣሊያ በተወረረችበት ወቅት ለአገራቸው  
ሉዓላዊነት ታግለው  አኩሪ የጀግንነት ገድል ካስመዘገቡት 
አርበኞች መካከል አብዛኞቹ ድል ያስመዘገቡት እዚሁ 
ኢትዮጵያ ምድር ላይ ነው።

 ከዚህ ባሻገር ደግሞ  ኢትዮጵያ የፋሺስቱን የቤኒቶ 
ሙሶሎኒን መንግሥት እዚያው  አገሩ፣ ኢጣሊያ ላይ 
ተዋግተው  ውርደትን ያከናነቡ ጀግኖችም  ባለቤት ናት። 
ይህን ደማቅ ገድል ከፈፀሙ  ኢትዮጵያውያን ጀግኖች 
መካከል የዚህ ሳምንት ክስተት የሆኑት ኮሎኔል አብዲሳ 
አጋ አንዱ ናቸው። በዛሬው  ሳምንቱን በታሪክ ዓምዳችን 
ከ46 ዓመታት በፊት በዚህ ሳምንት ጥቅምት 3 ቀን 1970 
ዓ.ም ከዚህ ዓለም  በሞት የተለዩትን ኮሎኔል አብዲሳ 
አጋን እናስታውሳለን። ከዚያ በፊት እንደተለመደው  በዚህ 
ሳምንት የተከናወኑ ሌሎች የአገር ውስጥ  እና ዓለም  አቀፍ 
ክስተቶችን እናስታውስ። 

እንደ ዓድዋ፣ አርበኞች ቀን፣ ካራማራ… የመሳሰሉት 
የድል በዓላት ሲደርሱ በሬዲዮና በቴሌቪዥን ዘፈኑ 
በተደጋጋሚ  የሚሰማው፣ የኮሪያው  ዘማች እና የክራሩ 
ጌታ፤ ‹‹ፋኖ ፋኖ›› በተባለውና በሌሎች ተወዳጅ ሙዚቃዎቹ 
የሚታወቀው  የክራር ተጨዋች ድምፃዊ ካሣ ተሰማ  
ያረፈው  ጥቅምት 1 ቀን 1966 ዓ.ም ነበር።   

ንጉሰ ነገሥት ዳግማዊ አጼ ምኒልክ መስከረም 7 
ቀን 1888 ዓ.ም የውጫሌ ውል እንደማይቀበሉና ሁሉም 
ኢትዮጵያውያን ሀገራቸውን ከወራሪ ጠላት እንዲከላከሉ 
የሚያሳስብ ታሪካዊ አዋጅ ካስነገሩ በኋላ፣ ጦራቸውን 
ይዘው ከአዲስ አበባ ወደ ዓድዋ ጉዞ የጀመሩት ጥቅምት 2 
ቀን 1888 ዓ.ም ነበር። 

አንጋፋውና ተወዳጁ አርቲስት ፍቃዱ ተክለማርያም 
የተወለደው ጥቅምት 2 ቀን 1948 ዓ.ም ነበር። 

ገጣሚ፣ ሰዓሊ፣ ቀራፂ፣ ሙዚቀኛ፣ ፖለቲከኛ፣ 
የፎቶግራፍ ባለሙያ፣ ነጋዴ፣ ሹፌር፣ ባለቅኔ፣ የመኪና 
ጠጋኝ (መካኒክ) የነበሩት ነጋድራስ ተሰማ እሸቴ ከዚህ 
ዓለም በሞት የተለዩት ጥቅምት 3 ቀን 1957 ዓ.ም ነበር።

አሁን በዕለቱ በዝርዝር ወደምናየው የኮሎኔል አብዲሳ 
አጋ ታሪክ እንለፍ። 

አብዲሳ አጋ የተወለዱት በ1911 ዓ.ም ወለጋ ውስጥ 
ነው። ዕድሜያቸው ለትምህርት ሲደርስም ወደ ነጆ ሚሲዮን 
ትምህርት ቤት አምርተው ፊደል ቆጥረዋል። ይሁን እንጂ 
ይህ የትምህርት ጅምራቸው ብዙ ርቀት መጓዝ ሳይችል 
ቀርቶ ስድስተኛ ክፍል ላይ ተገታ። ወላጅ አባታቸው 
ባላጠፉት ጥፋት ተወንጅለው ለእስራት በመዳረጋቸው 
ምክንያት አባታቸውን ከእስር ለማስፈታት ላይ ታች ሲሉ 
በትምህርታቸው መቀጠል ሳይችሉ ቀሩ። አባታቸው ፍትሕ 
እንዲያገኙ የጀመሩት ጥረትም ሊሳካላቸው አልቻለም። 

ወታደር ለመሆን ምኞት ያደረባቸው አብዲሳ፣ ለንጉሰ 
ነገሥት ቀዳማዊ አጼ ኃይለሥላሴ ቅርብ የሆኑ የአባታቸው 
ወዳጅ እንደ አማላጅ ወደ ንጉሰ ነገሥቱ ተልከው ስለ 
አብዲሳ ያቀረቡት ጥያቄ ተቀባይነት አገኘና ታዳጊው 
አብዲሳ ሆለታ ወደሚገኘው ገነት ጦር ትምህርት ቤት 
ገብተው ስልጠና ወሰዱ። 

ያ የወሰዱት ሥልጠና እነሆ የአገራቸውን ነፃነት 
ለማስጠበቅ አገለገለ። ኢጣሊያ ዓድዋ ላይ የተከናነበችውን 
ሽንፈት ለመበቀል ለአርባ ዓመታት ያህል ስትዘጋጅ 
ከኖረች በኋላ በ1928 ዓ.ም ኢትዮጵያን ወረረች። ወቅቱም 
አብዲሳ ከገነት ጦር ትምህርት ቤት የአስር አለቃነት 
ማዕረግ ያገኙበት ጊዜ ነበር።    ታዳጊው አብዲሳም ገና 
በልጅነታቸው፣ የኢትዮጵያን ጦር በመቀላቀል ሀገራቸውን 
ማገልገል ጀመሩ። ከወራሪው የፋሺስት ኢጣሊያ ጦር ጋር 
ፍልሚያ የጀመሩት ገና የ16 ዓመት ታዳጊ ሆነው ሳለ ነበር።

አብዲሳ ከሌሎች የገነት ጦር ትምህርት ቤት ሰልጣኞች 
ጋር ወደ ወለጋ በመዝመት ከፋሺስት ጦር ጋር ውጊያ 
ገጠሙ። በውጊያውም ወቅት መትረየስ ተኳሽ ሆነው 
የኢጣሊያ አውሮፕላኖችን እየመቱ ጥለዋል። ጣሊያኖችም 
የአብዲሳ ድርጊት ባደረሰባቸው ኪሳራ ከመበሳጨት 
አልፈው መገረም ጀመሩ። ጣሊያኖችም ኃይላቸውን 
በማጠናከር አብዲሳን ለመማረክ ሞክረው ሳይሳካላቸው 
ቀረ። አብዲሳን ጨምሮ 60 ያህል የተዋጊዎች ቡድን አባላት 
የፀረ ፋሺስት ትግሉን ለመቀጠል ወደ ጎጀብ በማምራት 
ከራስ እምሩ ጦር ጋር በመቀላቀል ከጠላት ጋር ግንባር 

ለግንባር ገጠሙ። በዚህ ወቅት አብዲሳ በውጊያ ላይ 
ሳሉ የመቁሰል አደጋ አጋጠማቸውና ተማረኩ። ሕክምና 
ተደረገላቸውና አዲስ አበባ ውስጥ በሚገኝ እስር ቤት 
ታሰሩ። ይሁን እንጂ ከመቁሰላቸው ባሻገር በጠላት 
መታሰራቸውን ማመንም መቀበልም ያቃታቸው ጀግናው 
ሰው፣ የእስር ቤቱን ጠባቂ መትረየስ ነጥቀው አመለጡ።         

የካቲት 12 ቀን 1929 ዓ.ም በኢትዮጵያ የፋሺስት 
ኢጣሊያ እንደራሴ የነበረውን ማርሻል ሩዶልፎ 
ግራዚያኒንና ሌሎች የፋሺስቱን አስተዳደር ባለስልጣናት 
ለመግደል በተደረገው ሙከራ በርካታ ኢትዮጵያውያን 
በግፍ ተጨፈጨፉ። አብዲሳም ኢትዮጵያውያንን በግፍ 
ሲጨፈጭፉ ከነበሩ ጥቁር ሸሚዝ ለባሽ ወታደሮች 
መካከል የአንዱን ቡድን አባላት ከነ መኪናቸው በመትረየስ 
አጋዩዋቸው። ቀድሞም ቢሆን እንዲታሰሩ ተወስኖባቸው 
እየተፈለጉ የነበሩት አብዲሳ፣ ይህ ድርጊታቸው ሲሰማ 
በቁጥጥር ስር እንዲውሉ ፍለጋው ተጠናከረባቸውና 
ተያዙ። እርሳቸውና ሌሎች ግለሰቦችም በእስር ቤት 
በከባድ ስቃይ ውስጥ ከቆዩ በኋላ ‹‹ጀግኖችን ስታገኙ ወደ 
እኔ ላኩልኝ›› ብሎ ያዘዘውን ቤኒቶ ሙሶሎኒን ለማስደሰት 
በወቅቱ የኢጣሊያ ቅኝ ግዛት በነበረው የሶማሊያ ክፍል 
በኩል ወደ ኢጣሊያ ተወስደው ለሌላ እስር ተዳረጉ። 

በእስር ቤት በነበሩበት ወቅት ካጋጠሟቸው ክስተቶች 
መካከል ስለ አብዲሳ አጋ የሕይወት ጉዞ በሚተርከውና 
‹‹በኢጣሊያ በረሃዎች›› በተሰኘው መጽሐፍ ላይ ይህ 
ተጽፏል። 

‹‹አንዲት የእንግሊዝ አውሮፕላን እኛ በታሰርንበት 
ወህኒ ቤት ላይ ስታንዣብብ ከቆየች በኋላ በተለያዩ 
ቋንቋዎች የተፃፈ ወረቀት በተነች። እኔም ወረቀቱን አንስቼ 
ኪሴ ውስጥ ከተትኩት። ይህን ተግባሬን የተመለከተ አንድ 
እስረኛ ለእስር ቤቱ ጠባቂዎች ተናገረ፤ ጠባቂዎቹም 
ወረቀቱን እንድሰጣቸው ጠየቁኝ፤ እኔ ግን አሻፈረኝ አልኩ። 
በዚህ ጊዜ እኔም ከጠባቂዎቹ መካከል አንዱን በቦክስ 
ስመታው መሬት ላይ ተዘረረ።›› 

በአብዲሳ አጋ ኃይለኛነት የተጨነቁት የእስር ቤቱ 
ኃላፊዎችና ጠባቂዎችም አብዲሳን ለብቻቸው እንዲታሰሩ 
አደረጉ። በዚህ ጊዜ ነበር የኢጣሊያ መንግሥት ጥርስ 
እንደነከሰባቸው ያወቁትና ከእስር ቤት ማምለጥ 
እንዳለባቸው የወሰኑት።             

አልሸነፍ ባይነት መለያቸው የሆነው ጀግናው አብዲሳ፣ 
ሁሊዮ ከተባለ ዩጎዝላቪያዊ የጦር እስረኛ ጋር በመተባበር 
ከባድ ጥበቃ ከሚደረግበት እስር ቤት ለማምለጥ ማሰላሰል 
ጀመሩ። ተሳክቶላቸው ቢያመልጡ እንግዳ (ባዕድ) ሀገርና 
ሕዝብ እንደሚጠብቃቸው ቢያውቁም፣ በነጻነታቸውና 
በሀገራቸው የማይደራደሩት ጀግናው የኢትዮጵያ ልጅ 
አብዲሳ አጋ፣ እስር ቤት ውስጥ የተሰጣቸውን የብርድ 
ልብስ ቀዳደው በመቀጣጠልና የእስር ቤቱ ጠባቂዎች ላይ 
ጥቃት በመፈፀም ሌሎች እስረኞችን በመያዝ ከእስር ቤት 
አመለጡ።    

ከዚያ በኋላ ግን ጀግናው አብዲሳ የመረጡት ሽሽት 
አልነበረም። ወደ ሳን ቪቺኖ ተራራ በመውጣት ስለቀጣዩ 
እቅዳቸው አሰላሰሉ። ከጥቂት ቀናት በኋላም በማታ ወደ 
እስር ቤቱ በመመለስ ጠባቂዎቹ ላይ ጥቃት በመፈፀም 
የቀሩትን እስረኞች በመሉ ነፃ ማውጣት ቻሉ። ነፃ 
የወጡት እስረኞችም ከእስር ቤቱ ጠባቂዎች በወሰዱት 
መሳሪያ በመታገዝ የአማፂያንን ጦር አደራጁ፤ ጦሩን 
እንዲመሩ የተመረጡትም ጀግናው አብዲሳ አጋ ነበሩ። 
በመቀጠልም የተለያዩ የኢጣሊያ ወታደራዊ ሠፈሮች 
ላይ ጥቃት በመፈፀም ወራሪዎቹ ጣሊያኖች ኢትዮጵያ 
ውስጥ ከነበረው የአርበኞች እንቅስቃሴ ያልተናነሰ 
ጥቃት በሀገራቸው ያጋጥማቸው ጀመር። ‹‹አብዲሳ አጋን 
ማርካችሁ አምጡልኝ›› ተብለው ከሙሶሎኒ የሚላኩት 
የኢጣሊያ የጦር አዛዦች በአብዲሳ እየተማረኩ ቀሩ።   

በአራት ክፍለ ጦሮች ተከፍሎ የፋሺስትን ጦር 
እየተፋለመ በነበረውና በአብዲሳ አጋ በሚመራው ጦር 
ከባድ ኪሳራ የደረሰባቸውና እጅግ የተረበሹት ጣሊያኖችም 
በርካታ ስጦታዎችን ቃል በመግባት ውጊያውን 
እንዲያቆሙና የነሱን ጦር እንዲቀላቀሉ ለመኗቸው። 
የአገራቸው የኢትዮጵያ ሉዓላዊነት መደፈር ያንገበገባቸው 
አብዲሳ ግን ከፋሺስት ሥርዓት ጎን እንደማይቆሙ 
አስረግጠው በመናገር ጥያቄውን ውድቅ አድርገው 
ጣልያኖችን በሀገራቸው ማስጨነቁን ነበር ቀጠሉበት። 

የሁለተኛው የዓለም ጦርነት ሲጀመር የጀርመኑ ናዚ 
አዶልፍ ሂትለርና የኢጣሊያው ፋሺስት ቤኒቶ ሙሶሎኒ 
በአንድ ወገን ተሰልፈው ነበር። እንግሊዝ፣ ፈረንሳይ፣ 

አሜሪካ፣ ሶቪየት ንብረትና ሌሎች ሀገራት ደግሞ ‹‹የሕብረት 
ኃይሎች (Allied Powers)›› የሚል የጦር ሕብረት 
መስርተው ጀርመንንና ጣሊያንን እንዲሁም የፋሺስቶቹንና 
የናዚዎቹን አጋሮች መውጋት ጀመሩ። በወቅቱም 
የዚህ ‹‹የሕብረት ኃይሎች›› ጦር አባላት ጣሊያኖችን 
እያስጨነቋቸው የነበሩትን የአብዲሳን ዝና በመስማታቸው 
ባላንጣቸውን ኢጣሊያን ለማዳከም በማሰብ ለአብዲሳ ጦር 
የቁሳቁስ ድጋፎችን ማድረግ ጀመሩ።

‹‹ከእኛ በላይ ላሳር›› ያሉት ፋሺስቶቹና ናዚዎቹም 
ከሕብረቱ ኃይሎች የሚሰነዘሩባቸውን ጥቃቶች መመከት 
ሳይችሉ ቀርተው ለመሸነፍ ተገደዱ። ከሕብረቱ ኃይሎች 
ባገኙት ድጋፍ  እየታገዙ የፋሺስቱን መንግሥት በአገሩ 
አፈር ላይ የሽንፈት ማቅ ማልበስ የጀመሩት አብዲሳ 
አጋ፣ የፋሺስቶቹና የናዚዎቹ ቡድን ተሸንፎ የኢጣሊያዋ 
ዋና ከተማ ሮም በአሜሪካና በእንግሊዝ በሚመራው 
ጦር ቁጥጥር ስር ስትወድቅ አብዲሳ አጋ የሚመሯቸውን 
ከተለያዩ አገር የተውጣጡ ወታደሮች በሙሉ በክንዳቸው 
ላይ የኢትዮጵያን ሰንደቅ ዓላማ እንዲያስሩ በማድረግ 
የአገራቸውን መለያ እያውለበለቡ ሮም ከተማ ሲገቡ 
በሕብረቱ ጦር ትልቅ  አቀባበል ተደርጎላቸዋል። 

ከዚያም በኋላ ከተጨማሪ ወታደሮች ጋር በሕብረቱ 
ኃይሎች የሚመራ ጦር መሪ በመሆን  የናዚውን የአዶልፍ 
ሂትለርን ጦር በማሸነፍ ጀርመንን ከናዚዎች አገዛዝ 
ለማላቀቅ በሚደረገው የመጨረሻ ውጊያ ላይ ተሳትፈው 
ግዳጃቸውን በሚገባ መወጣት ችለዋል። በርካታ የጀርመን 
ከተሞችንም ከናዚዎች ነፃ አወጡ። በጦርነቱ ሂደትም 
አብዲሳ አጋ የኢትዮጵያን ሰንደቅ ዓላማ ከእጃቸው ላይ 
ሳይለዩ መቆየታቸው ለአገራቸው ኢትዮጵያ የነበራቸውን 
ፍቅርና አክብሮት ያሳዩበት አጋጣሚ ነበር። 

ከጦርነቱ መገባደድ በኋላም የእንግሊዝ፣ የካናዳ እና 
የአሜሪካ መንግሥታት አብዲሳ ጦራቸውን ተቀላቅለው 
እንዲቀጥሉ ዜግነት መስጠትን ጨምሮ በርካታ ጥቅማ 
ጥቅሞችን አቀረቡላቸው። አብዲሳ ግን ኢትዮጵያ ምንም 
ያህል ድሃ ብትሆንም ሕዝባቸውንና እና የአገራቸውን 
መንግሥት ጥለው ሌላ አገር የማገልገል ፍላጎት እንደሌላቸው 
እንደማይሄድ አስረግጠው በመናገር የኃያላኑን መንግሥታት 

ጥያቄ ሳይቀበሉ ቀሩ። 
አብዲሳ ‹‹የእኛን አገር ዜግነት ሰጥተንህ የእኛን 

ጦር ተቀላቀል›› የሚለውን የኃያላኑን መንግሥታት 
ጥያቄ አለመቀበላቸው ያስከፋቸው የሕብረቱ ጦር 
አባላት ‹‹ከሁለተኛው የዓለም  ጦርነት መጠናቀቅ 
በኋላ ጣሊያናውያን ላይ የበቀል እርምጃ እየወሰደ 
ነው›› ብለው የሐሰት ክስ ከሰሷቸውና ለእስር ተዳረጉ፤ 
እስራትም ተፈረደባቸው። እንግዲህ የዚህ ሁሉ የውሸት 
ውንጀላ ምክንያቱ አብዲሳ ‹‹በኢትዮጵያ አልደራደርም!›› 
በማለታቸው ነው። በኋላም እስራቱ ወደ ገንዘብ መቀጮ 
ተለውጦላቸው ከእስር ተለቀቁ። የሜዳሊያና የክብር መሸኛ 
ተሰጥተው ወደ ኢትዮጵያ ተመለሱ።

አዲስ አበባ እንደደረሱም ንጉሰ ነገሥቱ ዘንድ ቀረቡ። 
ንጉሰ ነገሥቱም ከነ ራስ አበበ ጋር ተነጋገሩና ‹‹ሆለታ ገነት 
ጦር ትምህርት ቤት ሄዶ ኮርስ ይውሰድ›› ብለው ወሰኑ። 
ይሁን እንጂ አብዲሳ ካላቸው ልምድና ከፈፀሟቸው 
ጀብዱዎች አንፃር ይህ ውሳኔ ተገቢነቱ አጠያያቂ ስለመሆኑ 
በርካቶች ይናገራሉ።    

ለጉብኝት የሚመጡ የውጭ አገራት መሪዎች 
(የሲቪል ባለስልጣናትና የጦር መሪዎች) ስለ አብዲሳ አጋ 
ጀግንነትና ዝና ሲያወሩ የሰሙት ንጉሰ ነገሥት ቀዳማዊ አፄ 
ኃይለ ሥላሴ፣ ጀግናውን ሰው ወደ ቤተ መንግሥታቸው 
በማምጣት በኮሎኔልነት ማዕረግ የንጉሡ ጥበቃ ቡድን 
አባል አድርገው ሾሟቸው። 

ኮሎኔል አብዲሳ አጋ ከፋሺስት ኢጣሊያ ጦር ጋር 
ሲፋለሙ በሰውነታቸው ውስጥ የገቡት ጥይቶች አገራቸውን 
በቅንነትና በታማኝነት ከማገልገል አላገዷቸውም። በ1956ቱ 
የሶማሊያ ወረራ ወቅትም ለኢትዮጵያ ሉዓላዊነትና ክብር 
አኩሪ ታሪክ ሰርተዋል። በወቅቱ በቶጎጫሌ ግንባር 
የ26ኛ ክብር ዘበኛ ሻለቃ የአንደኛ ሻምበል አዛዥ ሆነው 
የሶማሊያን ወራሪ ኃይል ተፋልመዋል። 

በመጨረሻም ለማመን የሚከብዱ አኩሪ የጀግንነት 
ገድሎችን የፈጸሙት ጀግናው ኮሎኔል አብዲሳ አጋ፣ 
ጥቅምት 3 ቀን 1970 ዓ.ም ከዚህ ዓለም በሞት ተለይተዋል። 
እነሆ ወደር የለሽ ጀግንነታቸው ሲዘከር ይኖራል!    

         

ድንበር ተሻጋሪው የኢትዮጵያ ጀግና

  ኮሎኔል አብዲሳ አጋ      

የዝነኞች ገጽ   
ስፖርት እና መዝናኛ

                      አዲስ ዘመን  እሁድ ጥቅምት 4 ቀን 2016 ዓ.ም

ወላጆቿ ካወጡላት በዛወርቅ አስፋው ከሚለው 
መጠሪያዋ እኩል “የትዝታዋ ንግሥት” የሚለው ሕዝብ 
የሰጣት መጠሪያዋ ሆኗል። በቅርቦቿ ዘንድ መጠሪያዋ 
በዝዬ ነው። እሷም ታዲያ “በሙሉ ስሜ በዛወርቅ ሲሉኝ 
ሌላ ሠው የጠሩ ይመስለኛል” ትላለች። ትውልዷ በአዲስ 
አበባ ሲሆን፣ ቅድስት ማርያም ሰፈር አፈር ፈጭታ ለቁም 
ነገር የበቃችበት ነው። ዳግማዊ ምኒልክ ትምህርት ቤት 
ደግሞ እውቀት የቀሰመችበት የእውቀት ቤቷ። ያኔ ለሰፈሯ 
ቅርብ ከነበረው ቅድስት ማርያም ቤተክርስትያን የማትጠፋ 
መንፈሳዊት ልጅ ነበረች። 

በቤተክርስትያን መንፈሳዊ ዝማሬዎችን የምታቀርብ 
ድምጸ መረዋ ናት። ለመንፈሳዊ ነገር የምትሳብ ታዳጊ 
ብትሆንም በሬድዮም ሆነ በካሴት የሰማችውን አለማዊ 
ዘፈን ወዲያው በመያዝና በማንጎራጎርም ጎበዝ ነበረች። 
የክብር ዘበኛ አባል የነበሩት እነ ጥላሁን፣ እነ ብዙነሽ 
በሚለማመዱበት አጋጣሚ ከሰፈር ልጆች ጋር በመሆን 
በአጥር ተንጠላጥለው ትመለከት ነበር። ከዛ የዘለለ ለሙዚቃ 
የተለየ መሻት አልነበራትም። የድምጿን ችሎታ የምታውቅበት 
ሁኔታም አልነበረም። የማርያም ቤተክርስትያን ዘማሪ ናት፤ 
ባገኘችው አጋጣሚ ሁሉ ከቤተክርስትያ የማትጠፋ ናት። 

በዘመነ ደርግ  ወጣቶች “ንቃት″ የተሰኘ የፖለቲካ 
ትምህርት መከታተል፤ ወይም፣ በኪነት ታቅፎ ሀገርን 
ማገልገል የውዴታ ግዴታ ነበር። እሷም ከቤተክርስትያን 
ዝማሬ በተጓዳኝ በአካባቢዋ በሚገኝ ኪነት ታቅፋ አብዮታዊ 
መዝሙሮችን መለማመድ ጀምራ ነበር። በወቅቱ ሁሉም 
ለሀገሩ በሚችለው ማገልገል ግዴታው ነበር። “ለእናት ሀገር 
ጥሪ″ የተሰኘ ትልቅ የገቢ ማሰባሰቢያ የሙዚቃ ዝግጅት 
በጃን ሜዳ ለማካሄድ በመንግሥት አካላት ሽርጉዱ ጦፏል። 
በመድረኩ አንጋፋ ሙዚቀኞችና በመሃል የቀበሌ ኪነትንም 
ለማሳተፍ ተወስኖ የእነ በዛወርቅም ኪነት መዝሙር 
ልምምዱ ላይ በርትተዋል።

እነ በዛወርቅ በመድረኩ ተቀባይ ሊሆኑ ሲታሰብ፤ 
በጃን ሜዳው መድረክ ከኪነታቸው ዋና ዘማሪ እንዲሆን 
የተመረጠው ወንድ ነበር። እነ በዛወርቅ እሱን በማጀብ 
ልምምድ አድርገዋል። እሱም ዋና ድምጻዊ ሆኖ ልምምዱን 
አጠናቋል። በዘመኑ ያለ ግምገማ ሥራዎች ለመድረክ 
አይቀርቡም ነበርና የሚያቀርቡት መዝሙር ለመድረኩ 
የሚሆን መሆኑን የሚያረጋግጡ ገምጋሚዎች በአዳራሹ 
ተሰየሙ። ሆኖም ዋና ዘፋኙ መዝሙሩ ለገምጋሚዎች 
ቀርቦ በሚገመገምበት መድረክ ላይ ሳይገኝ ይቀራል። 
እሷም እሱን ተክታ የተለማመዱትን የክብር ዘበኛ የአብዮት 
ዘፈን አቀረበች፤ ከገምጋሚዎችም በመድረኩ እንዲቀርብ 
ይሁንታን አገኘ።

የተዘጋጁበት ቀን ደረሰ፤ በጃንሜዳው ዝግጅት የክብር 
ዘበኛም ዝግጅቱን የሚያቀርብበት ነበር። እነ ጥላሁን ገሰሰ፣ 
ብዙነሽ በቀለና ሌሎችም አንጋፋ ድምጻውያን በመድረኩ 
ታዳሚን ያዝናናሉ። በመሃል ዋና ድምጻውያኑን ለማሳረፍ 
የቀበሌ ኪነት ዝግጅቱን እንዲያቀርብና ለሀገር የድርሻቸውን 
እንዲያበረክቱ ታሳቢ ያደረገ ነው። ሆኖም ተራቸው 
ቢደርስም የቡድኑ ዋና ድምጻዊ ተብሎ የተሾመው ልጅ 
ሳይመጣ ቀረ። በዛወርቅ  እንደ ግምገማው ቀን ሁሉ ዋናው 
መድረክ ላይም ለታዳሚዎች በብቃት መዝሙሩን አቀረበች። 

ወዛደር ጓዴ ተነሳ
  በሬው ገበሬው እረስ
    ጠላትህን ለመደምሰስ
የእናት ሀገር ጥሪ ላይ የተሳተፉ ለሀገር ለዋሉት ውለታ 

ምስጋና ይሆን ዘንድ በብሔራዊ ትያትር የተዘጋጀ ዝግጅት 
የሚታደሙበት ነጻ መግቢያ ተሰጣቸው። ለመጀመሪያ 
ጊዜ ብሔራዊ ትያትርን የምታይበት አጋጣሚ ተፈጠረ። 
የመድረኩ ትልቀነት፣ መጋረጃው፣ መብራቱ ሁሉ ነገር ደስ 
ብሏታል። ከምንም በላይ የማይረሳት ግን በወቅቱ እውቅ 
ድምጻዊ የነበረችው ጸሀይ እንዳለ የወታደር መለያ ለብሳ 
መድረክ ላይ በሚያምር ድምጿ “በጠረፍ ላይ ይሁን እኔስ 
መቃብሬ″ እያለች ስታዜም ተማርካ እዚህ መድረክ ላይ 
እኔም አንድ ቀን በዘፈንኩ የሚል ምኞት አደረባት። ምኞቷ 
ተሳክቶ ብሔራዊ ትያትር ለረዥም ዘመን ያገለገለችበትና 
አሁንም ድረስ በደግ የምታነሳው መስሪያ ቤቷ ሆኗል።

ብሔራዊ ትያትር ማስታወቂያ ማውጣቱንና ሄደው 
እንዲሞክሩ እነ በዛወርቅ ለሚገኙበት የኪነት አባላት 
መረጃው ይደርሳቸዋል። ይሄ የብሔራዊ ትያትር ማስታወቂያ 
በየቀበሌው በየናይት ክለቡ ተሰምቶ ነበርና በርካታ 
ተመዝጋቢዎች ይመዘገባሉ። ከበርካታ ተመዝጋቢዎች መሃል 
ለማጣሪያ 75 ሰዎች አለፉ። በዛወርቅ አብረዋት የተመዘገቡ 

ጓደኞቿ ማጣሪያውን ሳያልፉ ብቻዋን ብታልፍም የማጣሪያ 
ፈተናው ቀን የብዙነሽ በቀለን፦

ምንም ሳላስበው ውጥን ሳይኖረኝ
    የሚያስለቅስ ፍቅር በድንገት ያዘኝን
በግሩም ሁኔታ ተጫወተች። ፈተናው በዚህ ብቻ 

አልበቃም፤ ዶሬሚፋ በፒያኖ እንድትል ተነገራት፤ ከሙዚቃ 
ትምህርት ጋር ዝምድናም ባይኖራት ያሉትን ደገመችላቸው። 
ሲቀጥል ውዝዋዜ እንድታሳይ ተጠየቀች፤ ውዝዋዜ 
እስከዚህም ብትሆንም የአቅሟን፣ የምትችለውን ሞከረች። 
በዚህ ሁሉ ፈተና ተጣርተው ካለፉ፤ ብሔራዊ ትያትርን 
ለመቀላቀል ከተመረጡ ተወዳዳሪዎች መሃል ስሟ ተካተተ። 

አዲስ ዓመት በብሔራዊ ትያትር በተለየ ድባብ 
የሚጠበቅ ተናፋቂ በዓል ነው። ታዲያ የትያትር ቤቱ 
ዝግጅት የሚጀምረው አስቀድሞ ነው። በዛወርቅ ትያትር 
ቤቱን ስትቀላቀል ለአዲስ ዓመት ሦስት ወር ይቀረው 
ነበር። ታዲያ ሦስት ወሩን ሙሉ ሌት ተቀን የውዝዋዜ 
ሥልጠና ተከታትላለች። ተናፋቂው አዲስ ዓመት ሲደርስ 
በውዝዋዜም ሆነ በድምጻዊነት መድረኩን ተቆጣጠረች። 
በወቅቱ ትያትር ቤቶች ሁለገብነት መርሃቸው ነበርና እሷም 
በድምጻዊነቱም ሆነ በውዝዋዜ ገፋችበት። ሆኖም የባህል 
ክፍሉ ውስጥ ከሌሎች ዜመኞች ጋር በጋራ እንድታዜም 
መደረጉ ጎልታ እንድትወጣ አላደረጋትም ነበር።

በ1970 ትያትር ቤቱን ስትቀላቀል ምንም እንኳን 
የተለየ ድምጽ ቢኖራትም ቅጥሯ የባህል ክፍል፤ ምድቧም 
ውዝዋዜ ነውና ዋና ሥራዋ የባህል ተወዛዋዥነት ሆነ። እሷ 

በወቅቱ ትያትር ቤቱን ለመቀላቀል የነበራትን ጉጉት መለስ 
ብላ ስታስታውስ “ጭቃ ረጋጭም ቢያደርጉኝ እሰራ ነበር” 
ትላለች። በትያትር ቤቱ ወደ መደበኛ ዘፋኝነት ለመሸጋገር 
አራት ዓመታትን መጠበቅ ግድ ብሏታል።

ወደ ሙዚቃ ሕይወት ስትቀላቀል ለረዥም ጊዜ 
ከአባቷ ተደብቆ ነበር። በኋላ ላይም ከሰሙ በኋላ ደስተኛ 
አልነበሩም። በዚህ የተነሳም ከእናቷ ጋር ተመካክረው እሷን 
ሲያይዋት እንዳይናደዱ ለረዥም ጊዜ አንድ ቤት ቢኖሩም 
እሳቸውን ፊት ለፊት ሳትጋፈጥ ቆይታለች። የመጨረሻ 
ልጃቸው ስለሆነች ከሚሳሱላትና “እናቴነሽ” እያሉ በፍቅር 
ከሚጠሯት አባቷ ጋር ሙዚቃ አኮራርፏት ነበር። ሆኖም 
በመጀመሪያ ወር ደሞዟ ለአባቷ ነጠላና ጭራ ገዝታ 
ክሳቸዋለች። 

በትያትር ቤቱ የልቧን መሻት በድምጽ የምታወጣበት 
በቂ እድል እያገኘች አልነበረም። በዚህ ሁኔታ ላይ እያለች 
አንድ ቀን ከብሔራዊ  ትያትር ሥራዋን ጨርሳ ወደ ቤት 
ለመሄድ በዝግጅት ላይ ሳለች አንድ ባልደረባዋ “ነይ እስቲ 
ወደ ካሳንቺስ እንሂድ” አለቻት። ካዛንቺስ ምን እንዳለ 
ሳይገባት ባልደረባዋን ተከትላ ካሳንችስ የሚገኝ የባህል ቤት 
ደረሰች። ሁኔታውን ካየች በኋላ እንደ ነገሩ በማሲንቆ ታጅባ 
ትዝታን አዜመች። በሽልማት በርካታ ብሮች ጎረፉላት። 

ችግሩ ታዲያ ያንን ብር ምን ብላ እቤት ትስጥ። 
በአንድ ምሽት በሽልማት ያገኘችውን 700 ብር ለእናቷ 
መስጠት ፈልጋለች፤ ግን ብሰጣት ሌላ ነገር የጀመርኩ 
መስሏት ትሰጋለች ስትል ስለፈራች ግራ ተጋባች። በማግስቱ 
መስሪያ ቤት ወስዳ አስቀምጭልኝ ስትል ለአንድ ባልደረባዋ 
ሰጠቻት። በማግስቱ «ነይ» ብትባልም ያገኘችውን ብር 
የምታደርግበት ቸግሯታልና እምቢ አለች። በሂደት ብሩም 
ጥሟታልና ቀጠለችበት። 

በቀጣይ ድምጻዊ ከተማ መኮንንም እዛው ቤት ሥራ 
በመጀመሩ የሙዚቃ ጥምረታቸውም ሰመረ። ችግሩ ታዲያ 
ያኔ በዛወርቅ የምሽት ሥራ ትሰራለች የሚል ወሬ ተዛመተ። 
የምሽት ሥራ መስራት በወቅቱ በትያትር ቤቱ አይፈቀድም 
ነበርና የትያትር ቤት ሰዎች እሷ የምትሰራበት ቤት መጡ 
ከተባለ እሷ ጓዳ ትደበቅ ነበር። በትያትር ቤቱ በውዝዋዜም 
ስታጅብ አብራ ታቀነቅን ነበርና ይህን ችሎታዋን የሚያውቁ 
“በዛወርቅ እኮ ድምጽ አላት፤ ለምን አትዘፍንም?” ሲሉ 
ለአለቆች አደረሱ። «እስቲ ትሞክር»በማለት በወቅቱ አለቃ 
የነበረ ሰው የጻፈውን ግጥም እስቲ በይው ብሎ ወረቀቱን 
አቀበላት። አይ ወረቀት እንኳን ይዤ አልወጣም፤ ሌላ 
የማውቃቸው ግጥሞች አሉ ብላ ዘፈነች። 

በትያትር ቤቱ ቅጥሯ በኮንትራት ነበር። ለዛም ይሁን 
በወቅቱ እጥረት ያለው በተወዛዋዥነት ይሁን ግልጽ 
ባይሆንም በቋሚነት የምትሰራው ከድምጽ ይልቅ ውዝዋዜ 
ላይ ነው። ይህ እውነት ለቀጣዮቹ አራት ዓመታት ኮንትራቱ 
እስኪጠናቀቅ ድረስ ቀጠለ። ከዛ በአዲስ ተወዳድራ 
በድምጻዊነት ትያትር ቤቱን ተቀላቀለች። በትያትር ቤቱ 
በድምጽ የምታገለግልበት ቋሚ መድረክ ባይመቻችም 
ችሎታዋን ባዩ ሰዎች አማካኝነት ለዘማች ቤተሰቦች 
በኢትዮጵያ ሬድዮ በተዘጋጀ ዝግጅት ላይ ሥራዋን 
እንድታቀርብ እድል ተፈጠረ። 

በመድረኩ ላይ ከበዛወርቅ በተጨማሪ ድምጻዊ 
መሀሙድ አሕመድ፣ ድምጻዊ ከተማ መኮንንና ድምጻዊ 
ኤልያስ ተባበል ተመርጠው ተዘጋጁ። በዝግጅቱ ላይ 
በዛወርቅ “አንተየ ሎሚ ነህ ወይ”ን ለብቻዋ እሷ “የትዝታ 
ንግሥት” ስትባል “የትዝታ ንጉሥ” ከተባለው መሀሙድ 
አሕመድ ጋር ተጣምራ “አማሌሌ”ን በጋራ አቀነቀኑ። ምንም 
እንኳን መድረኩ የተዋጣ ቢሆንም በመድረኩ የተጫወቱት 
ዘፈን ከነሱ እውቅና ውጪ ተቀድቶ በሙዚቃ ቤት በኩል 
ለገበያ ቢቀርብም ምንም ጥቅም ባለማግኘታቸውና 
ፈቃደኝነታቸው ባለመጠየቁ ቅሬታ ፈጥሮባታል።

153 ብር በብሔራዊ ትያትር ቤት ለረዥም ጊዜ 
የተከፈላት ደሞዝ ነው። ሆኖም ልምምድ ሲኖር አራት ብር 
የንጽህና መጠበቂያና የላብ መተኪያ ስለሚታሰብልን ለዛን 
ጊዜ ኑሮ በቂ ነበር ትላለች። በተለይ ምሽት ቤት ስትሰራ 
ድምጿ የተለየ ውበትና ጉልበት ስላለው በሸላሚዎች “ከበቂ 
በላይ″ የሚባል ሽልማት ይበረከትላት ስለነበር ኑሮዬ ጥሩ 
ነበር ትላለች። በተጨማሪም ሰርግ፣ እንዲሁም የተለያዩ 
ዝግጅቶች ትሰራ ስለነበር በሀገሯ ጥሩ ኑሮ ነበራት። 
ምንም እንኳን የሚከፈላት ክፍያ አነስተኛ የነበረ ቢሆንም 
ትያትር ቤቱ ብዙ ነገር ያስተማራትና ባለውለታዋ መሆኑን 
ትናገራለች። የ153 ብር ደሞዟ ከሀገር ልትወጣ አካባቢ 
ወደ 230 ብር ከማደጉ ውጭ ለረዥም ጊዜ በተቀጠረችበት 
ደሞዝ ሠርታለች። 

ድምጻዊቷ “በሀገሬ እያለሁ ከብሔራዊ ትያትር ውጭ 

ክለብ፣ ሠርግ፤ እንዲሁም፣ የተለያዩ ፕሮግራሞች ላይ እሰራ 
ስለነበረ ኑሮዬ ጥሩ ነበር” ትላለች። ለዚህም ከሀገር ወጥቶ 
የመቅረት ሀሳብ እንዳልነበራት ትናገራለች። ከሀገር አወጣጧ 
በሀገረ ካናዳ ሥራዋን አቅርባ ለመመለስ ነበር። በወቅቱ 
የሁለት ዓመት ልጇን ጥላ ከሀገር የወጣችው ትንሽ ሰርታ 
ጥሪት ቋጥራ ለመመለስ ነበር። ካናዳ ሥራዋን ስትጨርስ 
በሀገረ አሜሪካ፣ ቦስተን በተካሄደው የኢትዮጵያ ኮሚኒቲ 
እግር ኳስ ግጥሚያ ላይ ከጥላሁን ገሠሠ፣ ከመሀሙድ 
አሕመድ፣ ከጸሀዬ ዮሀንስ ጋር በመሆን ሰራች። ከአሜሪካ 
ተመልሳ ወደ ካናዳ በወሰዳት በኪዊን ኦፍ ሼባ ሬስቶራንት 
ሰባት ወር ሰርታለች። በካናዳ የነበራት የሥራ ስምምነት 
ሲጠናቀቅ በኢትዮጵያ ወቅቱ ሰላም ስላልነበረ፤ በአሜሪካ 
ሊያሰሯት የፈለጉ ሰዎችም ስለነበሩ የአሜሪካ ቪዛ 
ብትጠይቅም አልተሳካላትም። በሂደት የፈለጓት ሰዎች የሥራ 
ፈቃድ ልከውላት አሜሪካ ሄደች። 

ዛሬ ነገ እመለሳለሁ ብትልም ለመጀመሪያ ጊዜ ወደ 
ኢትዮጵያ ለመመለስ 10 ዓመት መጠበቅ ግድ ሆኖባታል። 
በዛወርቅ በሥራ ሕይወቷ ከ“ሦስት ዓመት″ ጋር የተለየ ቁርኝት 
ያላት ይመስላል። ካሳንችስ የምሽት ሥራ በጀመረችበትና 
“ጥሩ እናቴ″ ስትል በምትገልጻቸው የወይዘሮ እልፍነሽ 
የባሕል ቤት ሦስት ዓመት ሰርታለች። በመቀጠል የገባችበት 
ዳዲሞስ ቤትም በተመሳሳይ ሦስት ዓመት ሰርታለች። ኢትዮ 
ስታርም ሦስት ዓመት ሰርታለች። አሜሪካ እንደመጣች 
ሥራ በጀመረችበት በነጋሪት ሬስቶራንትም ሦስት ዓመት 
ሠርታለች።  በቋሚነት በአሜሪካ መኖሪያዋን ካደረገች 
30 ዓመት አለፋት።  ለሥራና ቤተሰብ ጥየቃ በተለያየ ጊዜ 
ወደ ሀገር ቤት ከመግባቷ ውጭ ኑሮዋን በሀገሯ ለማድረግ 
ብታስብም አሁንም ቋሚ መኖሪያዋ አሜሪካ ነው። የሁለት 
ወንድ ልጆች እናት ናት።

በዛወርቅ የከተማ መኮንን ክራርና የሱ አጨዋወት 
በትዝታ ዘፈን እንድወጣ አግዞኛል ትላለች። ለዛም 
ይመስላል ድምጻዊውን “የሙዚቃ አባቴና ባለውለታዬ” 
በማለት የምታነሳው። ከጥላሁን ገሠሠ፣ መሀሙድ 
አሕመድ፣ አስቴር አወቀ ጀምሮ ከሀገር ውስጥ መድረኮች 
አንስቶ በተለያዩ ሀገራት አብራ ያልሰራችው እውቅ ድምጻዊ 
የለም። በ2003 ዓ.ም በወጣው «ለመኖር» የተሰኘው 
አልበሟ ላይ የተካተቱት«ለመኖ» እና “የማነሽ ይሉኛል። 
የተሰኙ ሙዚቃዎቿ ይለያሉ። ለመኖር በተሰኘው ሙዚቃዋ 
የሕይወትን ውጣ ውረድና ለመኖር የሷ ምኞት የነበረውን 
ታዜማለች።

    ለመኖር እየተፍጨረጨርኩኝ በምድር
ሕይወቴን በደስታ ለማለፍ ብሞክር
              ስንቱን ስንቱን ስንቱን አየሁ
             ስንት አሳየኝ የእድሜዬ ሚስጥር
             ይሁና ከማለት በስተቀር
              አይወጣኝም ክፉም አልናገር
በማሕበረሰባችን የተለመደውን ሴት ልጅን ግድ 

ከአንድ ወንድ ጋር እንድትሆን የመጠበቅና ከማን 
ጋር ነሽ እያሉ በጥያቄ ማስጨነቅን የምትቋወምበትና 
የማንም አይደለሁም የምትልበት ዘፈኗ መለያዋ ነው። 

የማነሽ ይሉኛል የማን ልበላቸው
   ወዳጅ ዘመድ ሁሉ ልቤን አቆሰለው
         አይቻልም ወይ መኖር የማንም ሳይሆኑ
ልብ የፈቀደውን እስኪለግስ ቀኑ
የማነሽ ይሉኛል የማን ልበላቸው
      ብቻዬን ብቆይስ ምን አስጨነቃቸው….
    ልብ የፈቀደውን እስኪለግስ ቀኑ
መኖርም ይቻላል የማንም ሳይሆኑ
በዛወርቅ የመድረክ ብቋቷ የተለየ ነው። በዚህ የተነሳም 

በዘፈነች ቁጥር በሽልማት ትጥለቀለቃለች። መኖሪያዋን 
ካደረገችበት አሜሪካ ለሥራ ወደ ሀገሯ ተመልሳ ስታዜም 
በድምጿ የተደነቀ ታዳሚዋ የሸለማት የ500ሺህ ብር ቼክ 
የሽልማት ጣሪያዋ ነው። 

የሁለት ወንድ ልጆች እናት የሆነችው በዛወርቅ 
ከቅርብ ዓመታት ወዲህ ሙዚቃን «በቃኝ» ብላ ፊቷን 
ወደ ኦርቶዶክስ መዝሙር አዙራለች። ሆኖም በ1978 ዓ.ም 
በወጣው አልበሟ ውስጥ የተካተተው “ትዝታ» የተሰኘው 
ሙዚቃዋ ሙዚቃ እስክታቆም ድረስ በየረገጠችው መድረክ 
እንድትጫወት የሚጠየቅ ተወዳጅ ሥራዋ ነው። 

ከከተማ መኮንን ጋር የነበራቸው ጥምረት ደግሞ 
የተለየና ምን ጊዜም የሚታወስ ነው። የበዛወርቅ የትዝታ 
ዘፈኖች ለምን የትዝታ ንግሥት እንደተባለች ምላሽ 
የሚሰጡና እውነትም “የትዝታ ንግሥት» የሚያሰኙ ናቸው። 
እንደተመኘችው ኑሮዋን በሀገሯ የንግሥትነት ማዕረግ 
ከሰጣት ሕዝብ ጋር እንዲያደርግላት በመመኘት አበቃን!

 

ቤዛ እሸቱ

ሙዚቃ በቃኝ ያለችው የትዝታ ንግሥት

በቋሚነት በአሜሪካ መኖሪያዋን 
ካደረገች 30 ዓመት አለፋት።  
ለሥራና ቤተሰብ ጥየቃ በተለያየ 

ጊዜ ወደ ሀገር ቤት ከመግባቷ ውጭ 
ኑሮዋን በሀገሯ ለማድረግ ብታስብም 
አሁንም ቋሚ መኖሪያዋ አሜሪካ ነው። 
የሁለት ወንድ ልጆች እናት ናት

ዓለም አቀፍ
አዲስ ዘመን   እሁድ ጥቅምት 4 ቀን 2016 ዓ.ም

በጋዜጣው ሪፖርተር

በኬንያ ዋና ከተማ ናይሮቢ ውስጥ በሀገሪቱ ከፍተኛ 
ፍርድ ቤት ጠበቃ ነኝ በማለት በርካታ ክሶችን ተከራክሮ 
የረታው ግለሰብ በባለሥልጣናት በቁጥጥር ስር ዋለ።

ግለሰቡን በተመለከተ የሚወጡ ሪፖርቶች 
እንደሚያመለክቱት «ጠበቃው» ከመታሰሩ በፊት 
ከከፍተኛው ፍርድ ቤት ጀምሮ እስከ ይግባኝ ሰሚ ችሎት 
ድረስ 26 ጉዳዮችን ይዞ በመከራከር ለመርታት ችሏል።

ግለሰቡ ሊያዝ የቻለው ለኬንያ የሕግ ባለሙያዎች 
ማኅበር ተገቢው ትምህርት እና ብቃት ሳይኖረው 
በማስመሰል በዘርፉ በመሰማራቱ ከተለያዩ ሰዎች ጥቆማ 
ከደረሰው በኋላ ነው።

የሕግ ባለሙያዎቹ ማኅበር በማኅበራዊ ሚዲያ ገጹ 
ላይ እንዳሰፈረው ግለሰቡ፣ ጠበቃ እንዳልሆነ እና በኬንያ 
ውስጥ በጥብቅና እንዲሠራ የሚያስችለው ፈቃድ የሌለው 
ነው።

«ግለሰቡ በኬንያ ጠቅላይ ፍርድ ቤት ጠበቃ እንደሆነ 
እና የማኅበሩ አባል መሆኑን በመግለጽ ሲያጭበረብር ነበር» 
ሲል ማኅበሩ ከሷል።

የሕግ ባለሥልጣናት ጨምረውም ግለሰቡ ተገቢው 
ትምህርት እና ፈቃድ ሳይኖረው ለምን ያህል ጊዜ በጥብቅና 
እንደሠራ ባይገለጹም በርካታ ጉዳዮችን ለማሸነፍ መብቃቱ 
ተነግሯል።

ብሪያን ምዌንዳ በሚል ስም የሚታወቀው ይህ 
ግለሰብ ከዚህ ቀደም በሀገሪቱ ውስጥ አሳሳቢ ሆኖ የነበረው 

ጠበቃ ሳይሆን ነኝ በማለት በርካታ ጉዳዮችን በከፍተኛው 
ፍርድ ቤት የረታው ኬንያዊ ተያዘ

«ሙንጊኪ» የተባለው የወንጀል ቡድን መሪን በመወከል 
በቴሌቪዥን በተላለፈ የፍርድ ሂደት ላይ ተሳትፎ እንደነበር 
ይነገራል።

ግለሰቡ ሐሰተኛ መሆኑ ከተነገረ በኋላም በማኅበራዊ 
ሚዲያዎች ላይ ይኸው ቪዲዮ በስፋት እየተዘዋወረ 

ይገኛል።
የኬንያ የሕግ ባለሙያዎች ማኅበር ግለሰቡ ተመሳሳይ 

ስም ያለውን ሕጋዊ ጠበቃ ግለ ታሪክ ከማኅበሩ ድረ ገጽ 
ላይ በመውሰድ እርሱን መስሎ ሲያጭበረብር ቆይቷል 
ብሏል።

በጋዜጣው ሪፖርተር

ሩሲያ ከዩክሬን ጋር በምታደርገው ጦርነት የምትጠቀምበት 
ከፍተኛ መጠን ያለው የጦር መሣሪያ ሰጥታለች ሲሉ አንድ 
የአሜሪካ ባለሥልጣን ሰሜን ኮሪያን ከሰሱ።

የአሜሪካ ብሔራዊ ደኅንነት ምክር ቤት ቃል አቀባይ ጆን 
ኪርቢ እንዳሉት፣ ሰሜን ኮሪያ በአንድ ሺህ ኮንቴይነሮች የተሞሉ 
«የጦር መሣሪያዎች እና ጥይቶችን በቅርብ ሳምንታት ውስጥ ወደ 
ሩሲያ ልካለች» በማለት የፎቶ ማስረጃዎችን አቅርበዋል።

ባለፈው መስከረም ወር የሰሜን ኮሪያው መሪ ኪም ጆንግ ኡን 
ከሩሲያ ጋር ስለሚኖራቸው ወታደራዊ ትብብር ለመነጋገር ሩሲያን 
ጎብኝተው ነበር።

ከዩክሬን ጋር እያደረገችው ባለው ጦርነት ከፍተኛ መጠን 
ያለውን መሣሪያዋን ጥቅም ላይ ያዋለችው ሩሲያ፣ ክምችቷን 
ለማሟላት የሰሜን ኮሪያን ድጋፍ ልትፈልግ ትችላለች ብለዋል 
ተንታኞች።

ሰሜን ኮሪያ ደግሞ ከፍተኛ መጠን ያለው ጥቅም ላይ ሊውል 
የሚችል የጦር መሣሪያ ክምችት ቢኖራትም የጥሬ ዕቃ እጥረት 

ሰሜን ኮሪያ ለሩሲያ ወታደራዊ መሣሪያ እያቀረበች ነው ስትል አሜሪካ ከሰሰች

ስላለበት ብዙውን ለወዳጆቿ አሳልፎ መስጠቷ አጠራጣሪ ነው 
ሲሉም አክለዋል።

የአሜሪካ የስለላ ተቋማት ባገኙት መረጃ መሠረት ደቡብ 
ኮሪያ ከመስከረም ወር መጀመሪያ ሳምንት አንስቶ እስከ ጥቅምት 
መጀመሪያ ድረስ በባሕር እና በባቡር ወደ ደቡባዊ ሩሲያ የጦር 
መሣሪያዎችን ልካለች።

ጆን ኪርቢ ሰሜን ኮሪያ ምን ዓይነት መሣሪያዎችን ለሩሲያ 
እንደሰጠች በዝርዝር ያልገለጹ ሲሆን፣ ነገር ግን ቀደም ሲል ሩሲያ 

ከሰሜን ኮሪያ ሮኬቶችን እና የመድፍ ጥይቶችን ገዝታለች ስትል 
አሜሪካ ከሳ እንደነበር ይታወሳል።

ሩሲያ ከአንድ ዓመት በፊት በዩክሬን ላይ ወረራ ከከፈተችበት 
ጊዜ አንስቶ የአሜሪካ መንግሥት ባለሥልጣናት ሰሜን ኮሪያ 
ለሩሲያ ጥይቶችን እያቀረበች ነው በማለት በተደጋጋሚ ሲከሱ 
ነበር።

ኪርቢ ጨምረውም «ከአጋሮቻችን ጋር ጉዳዩን በተደጋጋሚ 
በመንግሥታቱ ድርጅት ስብሰባ ላይ የምናነሳው» ሰሜን ኮሪያ 

ለሩሲያ የጦር መሣሪያ ማቅረቧ የተባበሩት መንግሥታት የፀጥታው 
ምክር ቤት የውሳኔ ሃሳብን የሚጥስ በመሆኑ ነው ብለዋል።

ሩሲያ ዩክሬንን መውረሯን ተከትሎ አሜሪካ በቢሊዮኖች 
ዶላሮች የሚገመቱ ዘመናዊ የጦር መሣሪያዎችን ለዩክሬን 
እያስታጠቀች መሆኗ ይታወቃል።

ባለፈው ዓመት ሐምሌ ወር ላይ የሩሲያው የመከላከያ 
ሚኒስትር ሰርጌይ ሾይጉ ወታደራዊ ልዑካንን በመምራት ሰሜን 
ኮሪያን በጎበኙበት ጊዜ ከፕሬዚዳንት ኪም ጋር ተገናኝተው ነበር። 
በዚህም አህጉር አቋራጭ ሚሳኤልን እና ሌሎች በርካታ የጦር 
መሣሪያዎችንም አስጎብኝተዋቸዋል።

ሩሲያ ያረጁ የጦር መሣሪያ ክምችቷን እየጨረሰች መሆኑን 
የሚገልጹት የአሜሪካ ባለሥልጣናት፣ አሁን ከሰሜን ኮሪያ 
ያገኘችው የጦር መሣሪያ እና ተተኳሾች በጦርነቱ ላይ የጎላ ለውጥ 
አያመጡም ይላሉ።

ከፍተኛ መጠን ያለው የጦር መሣሪያ ለዩክሬን ስታቀርብ 
የቆየችው አሜሪካ፣ በምክር ቤቷ ውስጥ በተነሳ የበጀት ውዝግብ 
ምክንያት ልትሰጣት ያሰበችው ስድስት ቢሊዮን ዶላር የሚያወጣ 
ወታደራዊ ድጋፍ ለጊዜው ተደናቅፏል። 

የግልጽ ጨረታ ማስታወቂያ
 የጨ/መለያ ቁ/ግንአስ/26/2016 

በአማራ ብሔራዊ ክልላዊ መንግስት በሰሜን ወሎ አስተዳደር ዞን የላስታ ወረዳ ገ/ኢ/ት/ጽ/ቤት  

ለላስታ ወረዳ ሴክተር መ/ቤቶች አገልግሎት የሚውል፡- ሎት 01  የጽ/መሣሪያ፣ ሎት 02 ብትን 

ጨርቃ ጨርቆች፣ ሎት 03 የተዘጋጁ ልብሶች፣ ሎት 04 የቆዳ ጫማዎች፣ ሎት 05 የፕላስቲክ 

ቦት ጫማዎች፣ ሎት 06 የቧንቧ ዕቃዎች፣ ሎት 07 ጣውላ፣ ሎት 08  ቆርቆሮና ሚስማር እና 

የተፈበረኩ ብረታ ብረቶች፣ ሎት 09 የስፖርት ትጥቆች፣ ሎት 10 የመኪና ዕቃ መለዋወጫ፣ 

ሎት 11 የመኪና ጎማ ፣ ሎት 12 የመንገድ ዲዛይን፣ ሎት 13 ፈርኒቸር በመደበኛ እና በተራድኦ  

በጀት በግልጽ ጨረታ አወዳድሮ መግዛት ይፈልጋል። 

በመሆኑም ተጫራቾች ከዚህ በታች  የተዘረዘሩትን መስፈርቶች ማሟላት አለባቸው። 

1. በአዲሱ የንንድ አዋጅ መሠረት የእያንዳንዱ ሎት የተናጠል በዘመኑ የታደሰ የንግድ ፈቃድ፣ 

የግብር ከፋይ መለያ ቁጥር /ቲን ነምበር/፣ የንግድ ምዝገባ የምስክር ወረቀት እና የሚሞሉት 

ዋጋ ከብር 200,000/ሁለት መቶ ሺህ ብር/ በላይ ከሆነ የቫት ተመዝጋቢ መሆን አለባቸው።

2. ማንኛውም ተጫራች የጨረታ ሰነዱን የማይመለስ የኢትዮጵያ ብር 50.00 /ሃምሳ ብር/ 

በመክፈል ላስታ ወረዳ ገንዘብ ጽ/ቤት ቢሮ ቁ.3 በመቅረብ መግዛት ይችላሉ።

3. ተጫራቾች ለሚወዳደሩባቸው ዕቃዎች ለጨረታ ማስከበሪያ የሞሉትን ዋጋ 2% በጥሬ 

ገንዘብ ወይም ከባንክ  በተረጋገጠ C.P.O ማስያዝ ይኖርባቸዋል።  የጨረታ ማስከበሪያው 

ከፖስታው ውስጥ አብሮ መግባት ወይም ጨረታው ከመከፈቱ በፊት በጥሬ ገንዘብ  ማስያዝ 

ይኖርበታል።

4. ጨረታው ይህ ማስታወቂያ በአዲስ ዘመን ጋዜጣ ከወጣበት የመጀመሪያው ቀን ጀምሮ ለ15 

ተከታታይ ቀናት ድረስ ክፍት ሆኖ ይቆያል። በ16ኛው ቀን  ሎት 07 ጣውላ፣ ሎት 08 

ቆርቆሮ እና ሚስማር እና የተፈበረኩ ብረታ ብረቶች ፣ ሎት 06 የውሃ ቧንቧ ዕቃዎች፣ ሎት 

13 ፈርኒቸር ጠዋት 3፡30 ታሽጎ 4፡00 ሰዓት ላይ ተጫራቾች ወይም ሕጋዊ ወኪሎቻቸው 

በተገኙበት ይከፈታል። ሎት 01 የጽ/መሣሪያ፣ ሎት 10 የመኪና ዕቃ መለዋወጫ፣ ሎት 11 

የመኪና ጎማ፣ ሎት 12 የመንገድ ዲዛይን ከቀኑ 8፡30 ታሽጎ 9፡00 ሰዓት ላይ ተጫራቾች 

ወይም ሕጋዊ ወኪሎቻቸው በተገኙበት ይከፈታል። እንዲሁም በ17ኛው ቀን ሎት 02 ብትን 

ጨርቃ ጨርቆች፣ ሎት 03 የተዘጋጁ ልብሶች፣ ሎት 04 የቆዳ ጫማዎች፣ እና ሎት 05 

የፕላስቲክ ቦት ጫማዎች ፣ ሎት 09 የስፖርት ትጥቅ ጠዋት 3፡30 ታሽጎ 4፡00 ሰዓት ላይ 

ተጫራቾች ወይም ሕጋዊ ወኪሎቻቸው በተገኙበት ይከፈታል።

5. የተጠቀሰው ቀን  ቅዳሜ፣ እሁድ ወይም በካላንደር ዝግ ከሆነ ለሚቀጥለው የሥራ ቀን በተመሳሳይ 

ሰዓት ይተላለፍና ፤ ተጫራቾች ወይም ሕጋዊ ወኪሎቻቸው በተገኙበት ላስታ ወረዳ ገንዘብ 

ጽ/ቤት ቢሮ ቁጥር 2 ይከፈታል።

6. ተጫራቾች የመጫረቻ ሰነዳቸውን ኮፒና ኦሪጅናል በተለያየ ፖስታ በጥንቄቄ በማሸግ  ለዚሁ 

ሲባል በተዘጋጀው  የጨረታ ሳጥን ውስጥ ከላይ በተጠቀሰው ቀንና ሰዓት ውስጥ ማስገባት 

አለባቸው።

7. አሸናፊው አካል ዕቃዎችን በራሱ ትራንስፖርት ላስታ ወረዳ ሴክተር መ/ቤቶች መጋዘን ድረስ 

አጓጉዞ ማቅረብ ይኖርበታል።

8. የጨረታው መዝጊያ ጊዜ ከተጠናቀቀ በኋላ ተጫራቾች ባቀረቡት የመወዳደሪያ ሃሳብ ላይ 

ለውጥ ወይም ማሻሻያ ማድረግና ከጨረታው ራሳቸውን ማግለል አይችሉም።

9. ተጫራቾች በአንድ ሎት ውስጥ የተዘረዘሩትን የዕቃ ዓይነቶች ከፋፍሎ መሙላት አይቻልም። 

ውድድሩ በየሎት ምድቡ ጥቅል ብር ወይም ድምር ስለሆነ የሁሉም ዋጋዎች  መሞላት አለበት።

10. መ/ቤቱ የተሻለ አማራጭ ካገኘ ጨረታውን በከፊል ወይም ሙሉ በሙሉ የመሠረዝ መብቱ 

በሕግ የተጠበቀ ነው። 

11. የተሞላው  ዋጋ ፀንቶ  የሚቆይበት ጨረታው ከተከፈተበት ቀን አንስቶ በሚቆጠር ዝቅተኛ ቀን 

ከ40 ቀናት በላይ ፀንቶ ይቆያል።

12. ተጫራቾች ተጨማሪ መረጃ  ወይም ማብራሪያ ከፈለጉ በአካል በመቅረብ ወይም በተጠቀሱት 

ስልክ ቁጥሮች 0933361249 ወይም 0913669714/0912370984 ደውለው መጠየቅ 

ይችላሉ።

በአ/ብ/ክ/መንግስት በሰሜን ወሎ አስተዳደር ዞን 
የላስታ ወረዳ ገንዘብ ጽ/ቤት



አዲስ ዘመን  እሁድ    ጥቅምት 4 ቀን 2016 ዓ.ም 

ዕለተ ሰንበት 

ለልጆች

እየሩስ ተስፋዬ 

ሠላም ልጆች እንዴት ናችሁ? ሳምንቱ እንዴት አለፈ? 
በትምህርት፣ በጥናት፣ በንባብ፣ አልፎ አልፎ ደግሞ በጨዋታ 
እና ቤተሰብን በመርዳት እንዳሳለፋችሁ ጥርጥር የለውም። 
ልጆች ትምህርታችሁን በርትታችሁ  እየተከታተላችሁ 
እንደሆነ ይታመናል። አያችሁ ልጆች ትምህርት የሁሉም  
ነገር መሠረት መሆኑን በመገንዘብ በርትታችሁ መማር 
ይኖርባችኋል። በትምህርታችሁ ውጤታማ ለመሆን ታዲያ 
በራሳችሁ ከምታደርጉት ጥረት ባሻገር በትምህርታቸው ጎበዝና 
ታታሪ የሆኑ ተማሪዎችን አርአያ መከተል ይኖርባችኋል። 
ከዚህ  በመቀጠል ተሞክሯዋን የምናቀርብላችሁ ሁለት 
ጎበዝ ተማሪዎች ለእናነት በትምህርት መጎበዝ ይጠቅማልና  
እንካችሁ። 

ታዳጊ ሔመን በቀለ የሚኖረው አሜሪካ ነው። የአስራ 
አራት ዓመቱ ኢትዮጵያዊ  የ2023 የታዳጊ ሳይንቲስቶች 
ሽልማት አሸናፊ መሆን ችሏል። ታዳጊው ሽልማቱን ያገኘው 
በምን መሰላችሁ ልጆች? የቆዳ ካንሰርን የሚከላከል ሳሙና 
ፕሮጀክት በማቅረብና በእርሱ ደረጃ ካሉ ታዳጊ ሳይንቲስቶች 
ጋር ተወዳድሮ በማሸነፉ  ነው። የዘጠነኛ  ክፍል ተማሪ የሆነው 
ሔመን ውድድሩን በማሸነፉ በታላላቅ  ሳይንቲስቶች ሥር ሆኖ 
ከፍተኛ ስልጠና የሚያገኝበት ዕድል እና ለቀጣይ ሳይንሳዊ 
ምርምሩ ሁለገብ ድጋፍ የሚያገኝበት ሁኔታ እንደሚፈጠርለት 
የተለያዩ የብዙኃን መገናኛዎች አስታውቀዋል። 

በተጨማሪም የውድድሩ አሸናፊ በመሆኑ የ25 ሺ 
ዶላር ተሸላሚ ከመሆኑም ባሻገር  ‹‹ከፍተኛ የአሜሪካ ታዳጊ 
ሳይንቲስት›› የሚል ማዕረግ ማግኘት ችሏል። ስለዚህም 
እንደ ሔመን የምርምር ውጤት ወይም ሃሳብ ያላችሁ ልጆች 
ለወላጆቻችሁ እና  ለመምህራኖቻችሁ በመንገር ድጋፍ 
አግኝታችሁ የብዙዎችን ችግር መቅረፍ ትችላላችሁ። በዚሁ 

አጋጣሚ ዝንባሌያችሁንም አውቃችሁ በቀጣይ በመረጣችሁት 
የትምህርት መስክ ውጤታማ ለመሆንም ያግዛችኋል። 

ሌላዋን ጎብዝ ተማሪ ደግሞ እናስተዋውቃችሁ። ተማሪ 
ሐናን ናጂ ትባላለች። በአዲስ አበባ ከተማ የሚገኘው የክሩዝ 
ሁለተኛ ደረጃ ትምህርት ቤት ተማሪ ስትሆን የ2015 ዓ.ም የ12ኛ 
ክፍል መልቀቂያ ፈተና ውጤት 649 በማስመዝገብ በሀገር 
አቀፍ ደረጃ ከፍተኛ የሚባል ውጤት አምጥታለች። ተማሪዋ 
ትምህርቷን በሚገባ ተከታትላ ከፍተኛ ውጤት በማስመዝገቧ 
ወላጆቿ  ኩራትና ደስታ እንዲሰማቸው አድርጋለች። እናም 
ልጆች ለራሳችሁ እንድትሆኑ ቤተሰባችሁም በሚገባ ደስተኛ 
እንዲሆኑላችሁ ትምህርታችሁን በሚገባ በርትታችሁ 
መከታተል ይኖርባችኋል።

ተማሪ ሐናን የ12ኛ ክፍል ፈተናን ጥሩ ውጤት ለማስመዝገብ 
እቅድ አውጥታ  በሚገባ ስታጠና የነበረች ሲሆን፤ ብዙ ጊዜዋን 

ሔመንና ሀናንን እንደ አርዓያ

በንባብ፣ አስተማሪ ከማስተማሩ በፊት ቀድማ የክፍለ ጊዜውን 
ትምህርት ይዘት ለመረዳት ቀድማ የማንበብ ልምድ ስለነበራት 
አስተማሪዎች ሲያስተምሩ ትምህርቱን በደንብ እንድትረዳ 
አስችሏታል። ለሁሉም የትምህርት አይነቶች እኩል ትኩረት 
በመስጠት ለፈተናው አስፈላጊውን ዝግጅት ቀድማ ማጠናቀቋ 
ለውጤት እንድትበቃ ያስቻላት ሲሆን፤ ለሁሉም ነገር ትኩረት 
ተሰጥቶበት ከተሠራ የማይሳካ ነገር እንደሌለ የእርሷ ውጤት 
ምስክር ነው።  ተማሪዎች ከሰው ከመጠበቅ ይልቅ ራሳቸውን 
ዝግጁ አድርገው ለውጤት መስራት እንዳለባቸውም የእርሷ 
የትምህርት ውጤት ያስተምራል። 

ልጆች! በርግጥ ቴክኖሎጂን ማወቅና ከግዜው ጋር አብሮ 
መሄድ የግድ ቢልም በተለይ ኢንተርኔትንና ከኢንተርኔት ጋር 
የተያያዙ ነገሮችን አስፈላጊ ሲሆን ብቻ መጠቀም እንዳለባችሁ 
በተደጋጋሚ መግለጻችንን ታስታውሳላችሁ አይደል? አዎ! 

ስለዚህ ሁሌም ቢሆን ይህን ምክር አትዘንጉ። ሐናንም 
ኢንተርኔትን ለትምህርቷ  ግብዓት ለሚሆኑ መረጃዎች 
የምትጠቀም ሲሆን ዓላማና ግብ አስቀምጣ አጥንታ 
ባገኘችው ውጤት ደስተኛ ለመሆን በቅታለች። ለትምህርቷ 
ልዩ ትኩረት በመስጠት ለሚያዘናጓት ሁኔታዎች ቦታ 
አልሰጠቻቸውም።  በቀጣይም ‹‹ፋርማኮሎጂ›› የማጥናት 
ፍላጎት አላት።

የተማሪ ሐናን  እናት ወይዘሮ ሽኩሪያ ሽፋ እና አባቷ አቶ 
ናጂ አሕመድ ልጃቸው  ሳትሰለች በርትታ በማጥናት የልፋቷን 
ውጤት በማግኘቷ ከፍተኛ ኩራትና ደስታ ተሰምቷቸዋል። 
አላማዋን ለማሳካት እቅድ አውጥታ እያንዳንዱን ነገር 
ከመፈጸም ወደ ኋላ እንደማትል እና በቀጣይ ጥሩ ደረጃ ላይ 
እንደምትደርስ እምነታቸው ከፍተኛ ነው። 

ወላጆቿ እንዳሉት ተማሪዎች በትክክለኛው የሕይወት 
መስመር እንዲጓዙ የወላጆች ሚና ከፍተኛ ነው። 
ለዚህም አስፈላጊውን ክትትልና ድጋፍ ማድረግ ይገባል። 
በተጨማሪም ተማሪ ሐናን ከክፍል ጓደኞቿ ጋር መረዳዳትን 
የምትወድ፤ የምታውቀውን ለሌሎች የምታካፍል የትምህርት 
ቤቱ አረዓያ ስትሆን፤ እናንተም ልጆች ከእርሷ በመማር 
ካጠናችሁ፣ ቀድማችሁ ካነበባችሁ፣ ትኩረታችሁን 
ለሚስቡ ነገሮች ዕድል ካልሰጣችሁ፣ ከሌሎች ተማሪዎች 
ጋር በመረዳዳት እና የምታውቁትን በማካፈል በትብብር  
ከሠራችሁ ጥሩ ውጤት እንድታመጡ ያግዛችኋል። 

ወላጆችም ልጆቻችሁ እንዲያጠኑ ክትትል በማድረግ 
እንዲሁም አመቺ ሁኔታዎችን በመፍጠር እገዛ ማድረግ 
ይጠበቅባችኋል። ከዚህ በተጨማሪም ልጆቻችሁ ልዩ 
ተሰጥኦ ካላቸው ተሰጥኦቸውን የሚያወጡበት ሁኔታ 
በማመቻቸት ልጆቻችሁን ከፍተኛ ደረጃ ላይ እንዲደርሱ 
ማብቃት ይኖርባችኋል።

ገጽ 31

የታዳጊ ሳይንቲስቶች አሸናፊ ተማሪ ሔመን በቀለ እና የ12ኛ ክፍል መልቀቂያ ፈተና  ከፍተኛ ውጤት ያመጣችው ተማሪ ሐናን ናጂ 

ብርሃን ፈይሳ

የኢትዮጵያ ከ20 ዓመት በታች ሴቶች ብሔራዊ 
ቡድን በዓለም ዋንጫ ማጣሪያ ሁለተኛ ዙር 
የመልስ ጨዋታውን ዛሬ ከኢኳቶሪያል ጊኒ ጋር 
ያከናውናል። ቡድኑ በመጀመሪያው ጨዋታው 
የነበሩበትን ክፍተቶች ለመቅረፍ ዝግጅት ማድረጉንም 
አስታውቋል።   

24 ቡድኖች ለሚካፈሉበት የዓለም ከ20 
ዓመት በታች የሴቶች ዋንጫ የማጣሪያ ጨዋታዎች 
በማከናወን ላይ ይገኛሉ። የአፍሪካ እግር ኳስ 
ኮንፌዴሬሽንም (ካፍ) አህጉሪቱን በመወከል 
የሚካፈሉ 4 ቡድኖችን  ለመለየት በማጣራት ላይ 
ይገኛል።  የኢትዮጵያ ከ20 ዓመት በታች ሴቶች 
ብሔራዊ ቡድንም በዓለም ዋንጫው ተሳታፊ 
ለመሆን የሚያስችለውን  የማጣሪያ ጨዋታ እያደረገ 
ሲሆን፤ ከኢኳቶሪያል ጊኒ ጋር  ሁለተኛ ዙር የመልስ 
ጨዋታውን ዛሬ በአበበ ቢቂላ ስታዲየም ያካሂዳል። 

የሁለተኛውን ዙር የመጀመሪያ ዙር ጨዋታ 
ከሜዳው ውጪ ማላቦ ስታዲየም ላይ ከሳምንት በፊት 
ከኢኳቶሪያል ጊኒ ጋር  ያደረጉት የሉሲዎቹ ተተኪዎች 
አንድ እኩል በሆነ ውጤት መመለሳቸው ይታወሳል። 
ቡድኑን አቻ ያደረገውን ብቸኛ ግብም በ9ኛው  ደቂቃ 
ላይ እሙሽ ዳንኤል ማስቆጠሯም የሚታወስ ነው። 
ቡድኑ ከጨዋታ በኋላ ወደ ሃገሩ ከተመለሰ በኋላም 
ባሉት ጥቂት ቀናት ዝግጅቱን ቀጥሎ ቆይቷል። በዚህ 
ዝግጅቱም በመጀመሪያው ጨዋታው የነበሩበትን 
ክፍተቶች ለመቅረፍ የሚያስችለውን ልምምድ 
ማድረጉንም አሰልጣኝ ፍሬው ሀይለገብርዔል 

ስፖርት
የሉሲዎቹ ተተኪዎች የዓለም ዋንጫ ማጣሪያ ጨዋታውን ዛሬ ያከናውናሉ

በተሰጡት ጋዜጣዊ መግለጫ አስታውቀዋል።   
አሰልጣኝ ፍሬው ከኢኳቶሪያል ጊኒ መልስ 

ተጫዋቾቹ ከነበረባቸው ጫና እንዲያገግሙ ለአንድ 
ቀን እረፍት ከተሰጣቸው በኋላ በኢትዮጵያ ስፖርት 
አካዳሚ እና በአበበ ቢቂላ ስታዲየም ልምምድ 
ሲያደርጉ መቆየቱን ይገልጻሉ። ከዚህ ቀደም የነበረው 
የመለማመጃ ሜዳ ችግር በዚህ የዝግጅት ወቅት 
ያላጋጠመ በመሆኑ ቡድኑ ሙሉ ትኩረቱን በልምምዱ 
ላይም አድርጎ ነበር። በመጀመሪያው ጨዋታ የቡድኑ 
ቁልፍ ተጫዋቾች ኒቦኝ የን እና መሳይ ተመስገን ጉዳት 

ያጋጠማቸው ቢሆንም አሁን ላይ ማገገም ችለዋል። 
ስለዚህም የቡድኑ አባላት በሙሉ ጤንነት በዛሬው 
ጨዋታ ላይ ይሰለፋሉ።    

ቡድኑ በመጀመሪያው ጨዋታ አስቀድሞ ግብ 
ቢያስቆጥርም የተፈጠሩለትን በርካታ የግብ እድሎች 
ባለመጠቀሙ ግን በአቻ ውጤት ሊለያይ ችሏል። 
ከዚህ ጋር በተያያዘም አሰልጣኙ ቡድናቸው ቀድሞ 
ከሚታወቀበት በተቃራኒ ግብ በማስቆጠር ላይ 
ክፍተቶች እየተስተዋሉበት መሆኑን አልሸሸጉም። 
ይህንን ችግር ለመፍታትም የችግሩን ምንጭ በመለየት 

በንድፈ ሃሳብ ትምህርት ተሰጥቷቸዋል። ከዚህ  
ባለፈ ከተጫዋቾች ጋር በመነጋገርና ሜዳ ላይም 
በተግባር ችግሩን የመፍታት ጥረቶች ተደርገዋል። 
ቡድኑን ዋጋ የሚያስከፍሉ በርካታ የግብ  እድሎች 
የሚመክኑት ተጫዋቾቹ ቡድኑን አሸናፊ ለማድረግ 
ካላቸው ከፍተኛ ፍላጎትና ጭንቀት የተነሳ ነው። 
በእርግጥ ቡድኑ የወጣት እንደመሆኑ በርካታ 
ስህተቶች ሊፈጠሩ ይችላሉ ነገር ግን እንደ አሰልጣኝ 
ምን ማድረግ ይገባል በሚለው ላይ ስለተሰራ ችግሩ 
ይቀረፋል የሚል እምነታቸውን አንጸባርቀዋል።       

ቡድኑ ከዚህ ቀደም በዓለም ዋንጫ ማጣሪያ ጫፍ 
መድረስ መቻሉ እንዲሁም በተለያዩ ጨዋታዎች 
ላይ አመርቂ የሚባሉ ጉዞዎችን ማድረጉ የሚታወስ 
ነው። ከዚያ ቡድን ጥቂት ተጫዋቾች ከቡድኑ ጋር 
ከመቀጠላቸው ባለፈ የተቀሩት አዳዲስና የውድድር 
ልምድም ብዙም የሌላቸውና ከእረፍት የተመለሱ 
ናቸው። በኢኳቶሪያል በነበረው ሞቃታማ የአየር 
ሁኔታ የተነሳ ቡድኑ ጫና ነበረበት። ይሁንና ለረጅም 
ጊዜ በወዳጅነት ጨዋታዎች የታጀበ ጠንካራ ዝግጅት 
ሲያደርግ ከቆየው ተቃራኒ ቡድን ጋር ጥሩ የሚባል 
ፉክክር አድርጓል። በርካታ የአፍሪካ ብሔራዊ 
ቡድኖች የሚታወቁበት የጉልበት አጨዋወት 
የሚከተሉ እንደመሆኑ ለዛሬው ጨዋታ በምን መልክ 
መሰለፍ ይገባል በሚለው ላይ ሲሰሩ መቆየታቸውንም 
አሰልጣኝ ፍሬው ጠቁመዋል።    

በሴቶች ከ20 ዓመት በታች ዓለም ዋንጫ 
ማጣሪያ ሁለተኛ ዙር ኢትዮጵያ ከኢኳቶሪያል ጊኒ 
የሚያደርጉት የመልስ ጨዋታ በኢትዮጵያ እግር ኳስ 
ፌዴሬሽን የዩቲዩብ ቻናል የሚተላለፍም ይሆናል።  

። 

የሉሲዎቹ ተተኪዎች ወደቀጣዩ ዙር የዓለም ዋንጫ ማጣሪያ ለማለፍ ዛሬ ወሳኝ ጨዋታ ያደርጋሉ፣

